0000  ܬܘܒ ܟܬܒܐ ܐܚܪܝܐ ܕܐܫܥܝܐ ܢܒܝܐ ܡܫܒܚܐ ܕܢܒܝܐ 

1  ܚܙܘܐ ܕܐܫܥܝܐ ܒܪ ܐܡܘܨ ܕܚܙܐ ܥܠ ܝܗܘܕܐ ܘܥܠ ܐܘܪܫܠܡ ܒܝܘܡܝ ܥܘܙܝܐ ܘܝܘܬܡ ܘܐܚܙ ܘܚܙܩܝܐ ܡܠܟܐ ܕܝܗܘܕܐ܀܀ 2  ܫܡܥܘ ܫܡܝܐ ܘܨܘܬܝ ܐܪܥܐ ܡܛܠ ܕܡܪܝܐ ܡܠܠ ܒܢܝܐ ܪܒܝܬ ܘܪܡܪܡܬ ܘܗܢܘܢ ܐܥܠܝܘ ܒܝ 3  ܐܝܕܥ ܬܘܪܐ ܩܢܝܗ ܘܚܡܪܐ ܐܘܪܝܐ ܕܡܪܗ ܘܐܝܣܪܝܠ ܠܐ ܝܕܥ ܘܥܡܝ ܐܣܬܟܠܘ 4  ܘܝ ܠܥܡܐ ܚܛܝܐ ܥܡܐ ܥܫܝܢ ܥܘܠܐ ܙܪܥܐ ܡܒܐܫܐ ܒܢܝܐ ܡܚܒܠܐ ܫܒܩܬܘܢ ܠܡܪܝܐ ܘܐܪܓܙܬܘܢ ܠܩܕܝܫܐ ܕܐܝܣܪܝܠ ܘܗܦܟܬܘܢ ܠܒܣܬܪܟܘܢ 5  ܠܡܢܐ ܬܘܒ ܬܒܠܥܘܢ ܘܬܘܣܦܘܢ ܠܡܬܪܕܝܘ ܟܠ ܪܝܫ ܠܟܐܒܐ ܘܟܠ ܠܒܐ ܠܟܪܝܘܬܐ 6  ܡܢ ܦܣܬܐ ܕܪܓܠܐ ܘܥܕܡܐ ܠܡܘܚܐ ܠܝܬ ܒܗ ܕܘܟܬܐ ܕܫܪܝܪܐ ܨܘܠܦܬܐ ܘܫܘܡܬܐ ܘܡܚܘܬܐ ܕܥܒܝܐ ܠܐ ܠܡܨܡܕ ܘܠܐ ܠܡܥܨܒ ܐܦ ܠܐ ܠܡܪܟܟܘ ܒܡܫܚܐ 7  ܐܪܥܟܘܢ ܚܪܒܐ ܘܩܘܪܝܟܘܢ ܝܩܕܢ ܒܢܘܪܐ ܐܪܥܟܘܢ ܠܘܩܒܠܟܘܢ ܐܟܠܝܢ ܠܗ ܢܘܟܪܝܐ ܘܨܕܝܐ ܐܝܟ ܗܦܝܟܬܐ ܕܢܘܟܪܝܐ 8  ܘܐܫܬܚܪܬ ܒܪܬ ܨܗܝܘܢ ܐܝܟ ܡܛܠܬܐ ܒܟܪܡܐ ܘܐܝܟ ܥܪܙܠܐ ܒܡܩܛܝܐ ܘܐܝܟ ܡܕܝܢܬܐ ܚܒܝܫܬܐ 9  ܘܐܠܘ ܠܐ ܡܪܝܐ ܨܒܐܘܬ ܐܘܬܪ ܠܢ ܣܪܝܕܐ ܐܝܟ ܣܕܘܡ ܗܘܝܢ ܗܘܝܢ ܘܠܥܡܘܪܐ ܡܬܕܡܝܢ ܗܘܝܢ 10  ܫܡܥܘ ܦܬܓܡܗ ܕܡܪܝܐ ܫܠܝܛܐ ܕܣܕܘܡ ܘܨܘܬܘ ܢܡܘܣܗ ܕܐܠܗܢ ܥܡܐ ܕܥܡܘܪܐ 11  ܠܡܢܐ ܗܘܝܢ ܠܝ ܣܘܓܐܐ ܕܕܒܚܝܟܘܢ ܐܡܪ ܡܪܝܐ ܣܒܥܬ ܥܠܘܬܐ ܕܕܟܪܐ ܘܬܪܒܐ ܕܡܦܛܡܐ ܘܕܡܐ ܕܬܘܪܐ ܘܕܐܡܪܐ ܘܕܓܕܝܐ ܠܐ ܨܒܝܬ 12  ܟܕ ܬܐܬܘܢ ܠܡܚܙܐ ܐܦܝ ܡܢܘ ܒܥܐ ܗܠܝܢ ܡܢ ܐܝܕܝܟܘܢ ܠܡܕܫ ܕܪܝ 13  ܠܐ ܬܘܣܦܘܢ ܠܡܝܬܝܘ ܠܝ ܩܘܪܒܢܐ ܣܪܝܩܐ ܣܘܬܐ ܡܣܠܝܐ ܗܝ ܠܝ ܒܪܝܫ ܝܪܚܐ ܘܒܫܒܬܐ ܟܢܫܝܢ ܐܢܬܘܢ ܟܢܘܫܝܐ ܠܐ ܐܟܠ ܐܢܐ ܕܥܬܐ ܘܕܚܒܘܫܝܐ 14  ܪܝܫ ܝܪܚܝܟܘܢ ܘܥܕܥܐܕܝܟܘܢ ܣܢܬ ܢܦܫܝ ܗܘܘ ܥܠܝ ܠܐܝܩܪܬܐ ܠܐܝܬ ܠܡܫܩܠ 15  ܟܕ ܬܦܪܣܘܢ ܐܝܕܝܟܘܢ ܐܗܡܐ ܥܝܢܝ ܡܢܟܘܢ ܘܐܦܢ ܬܣܓܘܢ ܨܠܘܬܐ ܠܐ ܫܡܥ ܐܢܐ ܐܝܕܝܟܘܢ ܡܠܝܢ ܕܡܐ 16  ܣܚܘ ܘܐܬܕܟܘ ܘܐܥܒܪܘ ܒܝܫܬܐ ܕܥܒܕܝܟܘܢ ܡܢ ܩܕܡ ܥܝܢܝ ܫܠܘ ܡܢ ܒܝܫܬܐ 17  ܘܐܝܠܦܘ ܠܡܛܐܒܘ ܥܩܒܘ ܕܝܢܐ ܘܐܛܐܒܘ ܠܛܠܝܡܐ ܕܘܢܘ ܝܬܡܐ ܘܕܘܢܘ ܐܪܡܠܬܐ 18  ܘܬܘ ܢܡܠܠ ܥܡ ܚܕܕܐ ܐܡܪ ܡܪܝܐ ܘܐܢ ܢܗܘܘܢ ܚܛܗܝܟܘܢ ܐܝܟ ܙܚܘܪܝܬܐ ܐܝܟ ܬܠܓܐ ܢܬܚܘܪܘܢ ܘܐܢ ܢܣܡܩܘܢ ܐܝܟ ܬܘܠܥܬܐ ܐܝܟ ܥܡܪܐ ܢܗܘܘܢ 19  ܘܐܢ ܬܛܦܝܣܘܢ ܘܬܫܡܥܘܢܢܝ ܛܘܒܗ ܕܐܪܥܐ ܬܐܟܠܘܢ 20  ܘܐܢ ܠܐ ܬܛܦܝܣܘܢ ܘܬܬܚܪܘܢ ܒܚܪܒܐ ܬܬܐܟܠܘܢ ܦܘܡܗ ܕܡܪܝܐ ܡܠܠ 21  ܐܝܟܢܐ ܗܘܬ ܙܢܝܬܐ ܡܕܝܢܬܐ ܡܗܝܡܢܬܐ ܕܡܠܝܐ ܗܘܬ ܕܝܢܐ ܘܙܕܝܩܘܬܐ ܒܬܬ ܒܗ ܘܗܫܐ ܩܛܘܠܐ 22  ܟܣܦܟܝ ܐܣܬܠܝ ܚܢܘܝܝܟܝ ܚܠܛܝܢ ܡܝܐ 23  ܪܘܪܒܢܝܟܝ ܡܪܘܕܝܢ ܘܫܘܬܦܐ ܐܢܘܢ ܕܓܢܒܐ ܟܠܗܘܢ ܪܚܡܝܢ ܫܘܚܕܐ ܘܡܣܬܪܗܒܝܢ ܠܡܦܪܥ ܚܘܒܠܐ ܠܝܬܡܐ ܠܐ ܕܝܢܝܢ ܘܕܝܢܐ ܕܐܪܡܠܬܐ ܠܐ ܥܐܠ ܠܘܬܗܘܢ 24  ܡܛܠ ܗܢܐ ܗܟܢܐ ܐܡܪ ܡܪܐ ܡܪܘܬܐ ܚܝܠܬܢܐ ܥܫܝܢܐ ܕܐܝܣܪܝܠ ܘܝ ܡܬܦܪܥ ܐܢܐ ܡܢ ܣܢܐܝ ܘܡܬܢܩܡ ܐܢܐ ܡܢ ܒܥܠܕܒܒܝ 25  ܘܐܦܢܐ ܐܝܕܝ ܥܠܝܟܝ ܘܐܨܪܘܦ ܡܪܘܕܝܟܝ ܠܕܟܝܘ ܘܐܥܒܪ ܥܘܠܝܟܝ ܟܠܗܘܢ 26  ܘܐܩܝܡ ܕܝܢܝܟܝ ܐܝܟ ܕܡܢ ܩܕܝܡ ܘܡܠܘܟܝܟܝ ܐܝܟ ܕܡܢ ܠܩܘܕܡܝܢ ܘܒܬܪܟܢ ܬܬܩܪܝܢ ܡܕܝܢܬܐ ܕܙܕܝܩܘܬܐ ܘܡܕܝܢܬܐ ܕܗܝܡܢܘܬܐ 27  ܨܗܝܘܢ ܒܕܝܢܐ ܬܬܦܪܩ ܘܫܒܝܬܗ ܒܙܕܝܩܘܬܐ 28  ܘܬܒܪܐ ܕܥܘܠܐ ܘܕܚܛܝܐ ܐܟܚܕܐ ܘܐܝܠܝܢ ܕܫܒܩܘ ܠܡܪܝܐ ܢܣܘܦܘܢ 29  ܡܛܠ ܕܢܒܗܬܘܢ ܡܢ ܦܬܟܪܐ ܕܪܓܘ ܘܢܚܦܪܘܢ ܡܢ ܓܢܝܬܐ ܕܓܒܘ 30  ܡܛܠ ܕܢܗܘܘܢ ܐܝܟ ܒܛܡܬܐ ܕܢܬܪܘ ܛܪܦܝܗ ܘܐܝܟ ܓܢܬܐ ܕܡܝܐ ܠܝܬ ܠܗ 31  ܘܢܗܘܐ ܥܘܫܢܗܘܢ ܠܣܪܩܬܐ ܘܥܒܕܝܗܘܢ ܠܒܠܨܘܨܝܬܐ ܘܢܐܩܕܘܢ ܬܪܝܗܘܢ ܐܟܚܕܐ ܘܠܝܬ ܕܡܕܥܟ܀܀ 

1  ܦܬܓܡܐ ܕܚܙܐ ܐܫܥܝܐ ܒܪ ܐܡܘܨ ܥܠ ܝܗܘܕܐ ܘܥܠ ܐܘܪܫܠܡ 2  ܢܗܘܐ ܒܝܘܡܬܐ ܐܚܪܝܐ ܛܘܪ ܒܝܬܗ ܕܡܪܝܐ ܡܬܩܢ ܒܪܝܫ ܛܘܪܐ ܘܪܡ ܡܢ ܪܡܬܐ ܘܢܣܟܘܢ ܠܗ ܟܠܗܘܢ ܥܡܡܐ 3  ܘܢܐܙܠܘܢ ܥܡܡܐ ܣܓܝܐܐ ܘܢܐܡܪܘܢ ܬܘ ܢܣܩ ܠܛܘܪܗ ܕܡܪܝܐ ܘܠܒܝܬ ܐܠܗܗ ܕܝܥܩܘܒ ܘܢܠܦܢ ܡܢ ܐܘܪܚܬܗ ܘܢܗܠܟ ܒܫܒܝܠܘܗܝ ܡܛܠ ܕܡܢ ܨܗܝܘܢ ܢܦܩ ܢܡܘܣܐ ܘܦܬܓܡܗ ܕܡܪܝܐ ܡܢ ܐܪܫܠܡ 4  ܘܢܕܘܢ ܒܝܬ ܥܡܡܐ ܘܢܟܣ ܠܥܡܡܐ ܣܓܝܐܐ ܕܒܪܘܚܩܐ ܘܢܪܥܘܢ ܣܦܣܪܝܗܘܢ ܠܣܟܝ ܦܕܢܐ ܘܪܘܡܚܝܗܘܢ ܠܡܓܠܐ ܘܠܐ ܢܫܩܘܠ ܥܡܐ ܥܠ ܥܡܐ ܣܝܦܐ ܘܬܘܒ ܠܐ ܢܐܠܦܘܢ ܩܪܒܐ 5  ܕܒܝܬ ܝܥܩܘܒ ܬܘ ܢܐܙܠ ܒܢܘܗܪܗ ܕܡܪܝܐ 6  ܡܛܠ ܕܫܒܩܬܝܗܝ ܠܥܡܟ ܕܒܝܬ ܝܥܩܘܒ ܡܛܘܠ ܕܐܬܡܠܝܘ ܐܝܟ ܕܡܢ ܩܕܝܡ ܘܡܢܚܫܝܢ ܐܝܟ ܦܠܫܬܝܐ ܘܣܘܓܐܐ ܕܒܢܝܐ ܢܘܟܪܝܐ ܪܒܝܘ 7  ܘܐܬܡܠܝܬ ܐܪܥܗܘܢ ܣܐܡܐ ܘܕܗܒܐ ܘܠܝܬ ܣܟܐ ܠܓܙܝܗܘܢ ܘܐܬܡܠܝܬ ܐܪܥܗܘܢ ܪܟܫܐ ܘܠܝܬ ܣܟܐ ܠܡܪܟܒܬܗܘܢ 8  ܘܐܬܡܠܝܬ ܐܪܥܗܘܢ ܦܬܟܪܐ ܠܥܒܕ ܐܝܕܝܗܘܢ ܣܓܕܝܢ ܠܕܥܒܕ ܨܒܥܬܗܘܢ 9  ܘܐܬܡܟܟ ܐܢܫܐ ܘܐܫܬܦܠ ܓܒܪܐ ܘܠܐ ܬܫܒܘܩ ܠܗܘܢ 10  ܥܘܠܘ ܒܛܪܢܐ ܘܐܬܛܡܪܘ ܒܥܦܪܐ ܡܢ ܩܕܡ ܕܚܠܬܗ ܕܡܪܝܐ ܘܡܢ ܗܕܪܐ ܕܥܘܫܢܗ 11  ܥܝܢܐ ܪܡܬܐ ܕܐܢܫܐ ܢܡܟܟ ܘܢܬܡܟܟ ܪܘܡܐ ܕܓܒܪܐ ܘܢܥܫܢ ܡܪܝܐ ܒܠܚܘܕܘܗܝ ܒܝܘܡܐ ܗܘ 12  ܡܛܠ ܕܝܘܡܗ ܕܡܪܝܐ ܥܠ ܟܠ ܕܡܬܓܐܐ ܘܡܬܬܪܝܡ ܘܥܠ ܟܠ ܕܡܫܬܩܠ ܕܢܡܟܟ 13  ܘܥܠ ܟܠܗܘܢ ܐܪܙܐ ܕܠܒܢܢ ܕܪܡܝܢ ܘܡܫܩܠܝܢ ܘܥܠ ܟܠܗܘܢ ܒܠܘܛܐ ܕܒܝܫܢ 14  ܘܥܠ ܟܠܗܘܢ ܛܘܪܐ ܕܪܡܝܢ ܘܥܠ ܟܠ ܪܡܬܐ ܕܪܡܢ 15  ܘܥܠ ܟܠ ܡܓܕܠܐ ܕܪܡܝܢ ܘܥܠ ܟܠ ܫܘܪܐ ܕܥܫܝܢܝܢ 16  ܘܥܠ ܟܠܗܝܢ ܐܠܦܐ ܕܬܪܫܝܫ ܘܥܠ ܟܠܗܘܢ ܕܘܩܐ ܕܪܓܬܐ 17  ܘܢܬܡܟܟ ܪܘܡܐ ܕܐܢܫܐ ܘܢܫܬܦܠ ܪܘܡܐ ܕܓܒܪܐ ܘܢܥܫܢ ܡܪܝܐ ܒܠܚܘܕܘܗܝ ܒܝܘܡܐ ܗܘ 18  ܘܦܬܟܪܐ ܓܡܝܪܐܝܬ ܢܥܒܪܘܢ <ܡܢ ܐܪܥܐ#3#> 19  ܘܢܥܠܘܢ ܒܡܥܪܐ ܕܟܐܦܐ ܘܒܚܘܠܢܐ ܕܥܦܪܐ ܡܢ ܩܕܡ ܕܚܠܬܗ ܕܡܪܝܐ ܘܡܢ ܗܕܪܐ ܕܥܘܫܢܗ ܡܐ ܕܩܐܡ ܠܡܟܒܫܘ ܠܐܪܥܐ 20  ܒܗ ܒܝܘܡܐ ܗܘ ܢܫܕܘܢ ܐܢܫܐ ܦܬܟܪܐ ܕܕܗܒܐ ܘܕܣܐܡܐ ܕܥܒܕܘ ܠܗܘܢ ܠܡܣܓܕ ܠܣܪܝܩܘܬܐ ܘܠܦܪܚܕܘܕܐ 21  ܠܡܥܠ ܒܡܥܪܐ ܕܛܪܢܐ ܘܒܫܩܝܦܐ ܕܟܐܦܐ ܡܢ ܩܕܡ ܕܚܠܬܗ ܕܡܪܝܐ ܘܡܢ ܗܕܪܐ ܕܥܘܫܢܗ ܡܐ ܕܩܐܡ ܠܡܟܒܫܘ ܠܐܪܥܐ 22  ܫܠܘ ܠܟܘܢ ܡܢ ܐܢܫܐ ܕܢܫܡܬܐ ܒܢܚܝܪܘܗܝ ܡܛܠ ܕܐܝܟ ܡܢܐ ܚܫܝܒ 

1  ܡܛܠ ܕܗܐ ܡܪܐ ܡܪܘܬܐ ܡܥܒܪ ܡܢ ܐܘܪܫܠܡ ܘܡܢ ܝܗܘܕܐ ܣܡܘܟܐ ܘܣܡܘܟܬܐ ܟܠ ܕܣܡܟ ܒܠܚܡܐ ܘܟܠ ܕܣܡܟ ܒܡܝܐ 2  ܘܓܢܒܪܐ ܘܓܒܪܐ ܩܪܒܬܢܐ ܘܕܝܢܐ ܘܢܒܝܐ ܘܩܨܘܡܐ ܘܩܫܝܫܐ 3  ܘܪܝܫ ܚܡܫܝܢ ܘܗܕܝܪ ܐܦܐ ܘܡܠܘܟܐ ܘܚܟܝܡ ܢܓܪܐ ܘܕܡܬܒܝܢ ܒܡܠܟܐ 4  ܘܐܩܝܡ ܥܠܝܡܐ ܪܘܪܒܢܝܗܘܢ ܘܡܒܙܚܢܐ ܢܫܬܠܛܘܢ ܒܗܘܢ 5  ܘܢܦܠ ܥܡܐ ܓܒܪ ܒܓܒܪ ܓܒܪܐ ܒܚܒܪܗ ܘܢܬܓܪܘܢ ܥܠܝܡܐ ܥܠ ܣܒܐ ܘܡܨܥܪܐ ܥܠ ܡܝܩܪܐ 6  ܡܛܠ ܕܢܐܚܘܕ ܓܒܪܐ ܓܒܪ ܠܐܚܘܗܝ ܡܢ ܒܝܬ ܐܒܘܗܝ <ܒܝܘܡܐ ܗܘ#3#> ܘܢܐܡܪ ܠܗ ܢܚܬܐ ܐܝܬ ܠܟ ܗܘܝ ܠܢ ܫܠܝܛܐ ܘܬܘܩܠܬܐ ܗܕܐ ܬܚܝܬ ܐܝܕܟ 7  ܘܢܥܢܐ ܒܝܘܡܐ ܗܘ ܘܢܐܡܪ ܠܐ ܗܘܐ ܐܢܐ ܪܝܫܐ ܕܒܒܝܬܝ ܠܝܬ ܠܚܡܐ ܘܐܦ ܠܐ ܬܟܣܝܬܐ ܠܐ ܬܥܒܕܘܢܢܝ ܫܠܝܛܐ ܥܠ ܥܡܐ 8  ܡܛܘܠ ܕܐܬܬܩܠܬ ܐܘܪܫܠܡ ܘܝܗܘܕܐ ܢܦܠ ܡܛܠ ܕܠܫܢܗܘܢ ܘܥܒܕ ܐܝܕܝܗܘܢ ܡܪܡܪܘ ܩܕܡ ܡܪܝܐ ܘܠܥܢܢܐ ܕܐܝܩܪܗ 9  ܡܣܒ ܒܐܦܝܗܘܢ ܣܗܕ ܒܗܘܢ ܘܚܛܗܝܗܘܢ ܐܝܟ ܣܕܘܡ ܚܘܝܘ ܘܠܐ ܐܬܬܟܣܘ ܘܝ ܠܢܦܫܗܘܢ ܕܐܪܡܝܘ ܠܗܘܢ ܚܘܒܠܐ ܒܝܫܐ 10  ܐܡܪܘ ܠܙܕܝܩܐ ܛܒ ܡܛܠ ܗܢܐ ܦܐܪܝ ܥܒܕܝܗܘܢ ܢܐܟܠܘܢ 11  ܘܝ ܠܪܫܝܥܐ ܒܝܫܐ ܡܛܠ ܕܥܒܕ ܐܝܕܘܗܝ ܡܬܦܪܥ 12  ܫܠܝܛܘܗܝ ܕܥܡܝ ܡܒܥܪܝܢ ܠܗ ܘܢܫܐ ܐܫܬܠܛ ܒܗ ܥܡܝ ܡܛܐܒܢܝܟ ܐܛܥܝܘܟ ܘܐܘܪܚܐ ܕܫܒܝܠܝܟ ܕܠܚܘ 13  ܩܐܡ ܠܡܕܢ ܡܪܝܐ ܘܩܐܡ ܠܡܕܢ ܠܥܡܗ 14  ܡܪܝܐ ܒܕܝܢܐ ܢܥܘܠ ܥܡ ܣܒܐ ܕܥܡܗ ܘܥܡ ܪܘܪܒܢܘܗܝ ܐܢܬܘܢ ܐܘܩܕܬܘܢ ܟܪܡܐ ܘܚܛܘܦܝܐ ܕܡܣܟܢܐ ܒܒܬܝܟܘܢ 15  ܠܡܢܐ ܢܟܝܬܘܢ ܠܥܡܝ ܘܐܦܐ ܕܡܣܟܢܐ ܐܒܗܬܬܘܢ ܐܡܪ ܡܪܝܐ ܚܝܠܬܢܐ 16  ܥܠ ܕܐܬܬܪܝܡ ܒܢܬ ܨܗܝܘܢ ܘܗܠܟ ܒܨܘܪܐ ܪܡܐ ܘܒܪܡܙܐ ܕܥܝܢܐ ܡܗܠܟܢ ܗܘܝ ܘܡܛܪܦܢ ܒܪܓܠܝܗܝܢ ܘܡܪܓܙܢ 17  ܢܡܟܟ ܡܪܝܐ ܪܫܝܬܐ ܕܒܢܬ ܨܗܝܘܢ ܘܡܪܝܐ ܐܣܟܡܗܝܢ ܢܦܪܣܐ܀ 18  ܒܝܘܡܐ ܗܘ ܢܥܒܪ ܡܪܝܐ ܫܘܒܚܐ ܕܢܚܬܝܗܝܢ ܘܕܨܒܬܗܝܢ ܘܕܓܕܘܠܝܗܝܢ 19  ܘܐܣܦܪܐ ܕܣܥܪܝܗܝܢ ܘܒܠܘܪܝܗܝܢ 20  ܘܨܕܥܝܗܝܢ ܘܨܒܬܐ ܕܐܦܝܗܝܢ ܘܩܕܫܝܗܝܢ ܘܥܩܝܗܝܢ ܘܐܩܠܢܝܗܝܢ 21  ܘܩܘܠܒܝܗܝܢ ܘܫܐܪܝܗܝܢ 22  ܘܟܘܬܝܢܝܬܗܝܢ ܘܡܫܠܡܢܝܬܗܝܢ ܘܒܘܨܗܝܢ ܘܐܪܓܘܢܝܗܝܢ 23  ܘܢܚܬܝܗܝܢ ܘܬܟܠܝܬܗܝܢ ܘܙܚܘܪܝܬܗܝܢ ܘܨܡܕܐ ܟܠܗ ܕܨܒܬܗܝܢ 24  ܘܢܗܘܐ ܚܠܐ ܚܠܦ ܪܝܚܗܝܢ ܒܣܝܡܐ ܘܚܠܦ ܐܣܪ ܚܨܝܗܝܢ ܡܝܙܪܢܐ ܢܐܣܪܢ ܘܚܠܦ ܒܠܘܪܐ ܩܘܕܚܬܐ ܘܚܠܦ ܬܟܠܝܬܗܝܢ ܣܩܐ ܢܬܟܣܝܢ ܡܛܠ ܕܢܬܚܒܠ ܫܘܦܪܗܝܢ 25  ܘܥܫܝܢܝܟܝ ܒܚܪܒܐ ܢܦܠܘܢ ܘܓܢܒܪܝܟܝ ܒܩܪܒܐ 26  ܘܢܐܠܘܢ ܒܐܒܠܐ ܬܪܥܝܗ ܘܙܟܘܬܗ ܒܐܪܥܐ ܬܦܠ 

1  ܘܢܐܚܕܢ ܫܒܥ ܢܫܝܢ ܠܓܒܪܐ ܚܕ ܒܝܘܡܐ ܗܘ ܘܢܐܡܪܢ ܠܗ ܠܚܡܢ ܢܐܟܘܠ ܘܢܚܬܝܢ ܢܬܟܣܐ ܒܠܚܘܕ ܫܡܟ ܢܬܩܪܐ ܥܠܝܢ ܘܐܥܒܪ ܚܣܕܢ܀ 2  ܒܗ ܒܝܘܡܐ ܗܘ ܢܗܘܐ ܕܢܚܗ ܕܡܪܝܐ ܠܫܘܒܚܐ ܘܠܐܝܩܪܐ ܘܦܐܪܐ ܕܐܪܥܐ ܠܓܐܝܘܬܐ ܘܠܫܘܒܚܐ ܠܡܕܡ ܕܐܫܬܚܪ ܡܢ ܐܝܣܪܝܠ 3  ܘܢܗܘܐ ܡܢ ܕܡܫܬܚܪ ܒܨܗܝܘܢ ܘܡܢ ܕܡܫܬܚܪ ܒܐܘܪܫܠܡ ܩܕܝܫܐ ܢܬܩܪܐ ܟܠ ܕܟܬܝܒ ܒܐܘܪܫܠܡ ܠܚܝܐ 4  ܘܢܫܝܓ ܡܪܝܐ ܨܐܬܐ ܕܒܢܬ ܨܗܝܘܢ ܘܕܡܐ ܢܪܚܩ ܡܢ ܓܘܗ ܕܐܘܪܫܠܡ ܒܪܘܚܐ ܕܕܝܢܐ ܘܒܪܘܚܐ ܝܩܝܕܬܐ 5  ܘܢܒܪܐ ܡܪܝܐ ܥܠ ܟܠܗ ܡܬܩܢܐ ܠܛܘܪܐ ܕܨܗܝܘܢ ܥܠ ܚܕܪܝܗ ܥܢܢܐ ܒܐܝܡܡܐ ܘܬܢܢܐ ܘܙܗܪܐ ܕܫܠܗܒܝܬܐ ܕܢܘܪܐ ܒܠܠܝܐ ܡܛܠ ܕܥܠ ܟܠ ܐܝܩܪ ܬܛܠ 6  ܘܣܬܪܐ ܢܗܘܐ ܠܛܠܠܐ ܕܝܘܡܐ ܡܢ ܫܘܒܐ ܠܡܟܣܝܘ ܘܠܡܣܬܪܘ ܡܢ ܙܪܝܦܬܐ ܘܡܢ ܡܛܪܐ܀ 

1  ܐܫܒܚ ܠܚܒܝܒܝ ܬܫܒܘܚܬܐ ܕܚܒܝܒܝ ܠܟܪܡܗ ܟܪܡܐ ܗܘܐ ܠܚܒܝܒܝ ܒܩܪܢܐ ܕܐܬܪܐ ܫܡܝܢܐ 2  ܘܦܠܚܗ ܘܐܚܕܪܗ ܣܝܓܐ ܘܢܨܒܗ ܫܒܘܩܐ ܘܒܢܐ ܡܓܕܠܐ ܒܓܘܗ ܐܦ ܡܥܨܪܬܐ ܥܒܕ ܒܗ ܘܣܟܝ ܕܢܥܒܕ ܥܢܒܐ ܘܥܒܕ ܚܪܘܒܐ 3  ܗܫܐ ܓܒܪܐ ܕܝܗܘܕܐ ܘܥܡܘܪܝܗ ܕܐܘܪܫܠܡ ܕܘܢܘ ܒܝܢܝ ܠܟܪܡܝ 4  ܡܢܐ ܬܘܒ ܘܠܐ ܗܘܐ ܠܡܥܒܕ ܠܟܪܡܝ ܘܠܐ ܥܒܕܬ ܠܗ ܕܣܟܝܬ ܕܢܥܒܕ ܥܢܒܐ ܘܥܒܕ ܚܪܘܒܐ 5  ܗܫܐ ܐܚܘܝܟܘܢ ܡܕܡ ܕܥܒܕ ܐܢܐ ܠܗ ܠܟܪܡܝ ܥܩܪ ܐܢܐ ܡܓܕܠܗ ܘܢܗܘܐ ܠܒܙܬܐ ܘܬܪܥ ܐܢܐ ܣܝܓܗ ܘܢܗܘܐ ܠܕܝܫܐ 6  ܘܐܥܒܕܝܘܗܝ ܕܢܚܪܒ ܘܠܐ ܢܬܟܣܚ ܘܠܐ ܢܬܦܠܚ ܘܢܐܥܘܢ ܒܗ ܟܘܒܐ ܘܝܥܪܐ ܘܐܦܩܘܕ ܠܥܢܢܐ ܕܠܐ ܢܚܬܢ ܥܠܘܗܝ ܡܛܪܐ 7  ܡܛܠ ܕܟܪܡܗ ܕܡܪܝܐ ܚܝܠܬܢܐ ܒܝܬܐ ܗܘ ܕܒܝܬ ܐܝܣܪܝܠ ܘܓܒܪܐ ܕܡܢ ܝܗܘܕܐ ܢܨܒܬܐ ܚܕܬܐ ܘܚܒܝܒܬܐ ܣܟܝܬ ܠܕܝܢܐ ܘܗܘܐ ܚܛܘܦܝܐ ܘܠܙܕܝܩܘܬܐ ܘܗܐ ܐܝܠܠܬܐ܀ 8  ܘܝ ܠܕܡܩܪܒܝܢ ܒܝܬܐ ܠܒܝܬܐ ܘܚܩܠܐ ܒܚܩܠܐ ܚܠܛܝܢ ܕܬܐܚܕܘܢ ܐܬܪܐ ܘܬܬܒܘܢ ܒܠܚܘܕܝܟܘܢ ܒܓܘܗ ܕܐܪܥܐ 9  ܒܐܕܢܝ ܡܪܝܐ ܚܝܠܬܢܐ ܐܫܬܡܥ ܒܬܐ ܣܓܝܐܐ ܠܚܘܪܒܐ ܢܗܘܘܢ ܡܢ ܒܠܝ ܕܝܬܒ 10  ܡܛܠ ܕܥܣܪ ܐܫܟܪܐ ܕܟܪܡܐ ܢܥܒܕܢ ܚܕܐ ܚܒܝܬܐ ܘܙܪܥܐ ܕܟܘܪ ܢܥܒܕ ܣܐܐ 11  ܘܝ ܠܕܡܩܕܡܝܢ ܒܨܦܪܐ ܘܪܗܛܝܢ ܠܫܟܪܐ ܘܡܘܚܪܝܢ ܒܪܡܫܐ ܘܚܡܪܐ ܡܘܩܕ ܠܗܘܢ 12  ܒܟܢܪܐ ܘܒܩܝܬܪܐ ܘܒܦܠܓܐ ܘܒܪܒܝܥܐ ܚܡܪܐ ܫܬܝܢ ܘܒܥܒܕܘܗܝ ܕܐܠܗܐ ܠܐ ܡܣܬܟܠܝܢ ܘܒܥܒܕ ܐܝܕܘܗܝ ܠܐ ܚܝܪܝܢ 13  ܡܛܠ ܗܢܐ ܐܫܬܒܝ ܥܡܝ ܡܢ ܒܠܝ ܐܝܕܥܬܐ ܘܣܓܝܘ ܡܝܬܝܗܘܢ ܡܢ ܟܦܢܐ ܘܥܫܢܘ ܡܢ ܨܗܝܐ 14  ܡܛܠ ܗܢܐ ܐܦܬܝܬ ܫܝܘܠ ܢܦܫܗ ܘܦܥܪܬ ܦܘܡܗ ܕܠܐ ܣܟ ܢܚܬܘܢ ܠܗ ܡܫܒܚܐ ܘܡܝܩܪܐ ܘܥܫܝܢܐ 15  ܘܢܬܡܟܟ ܐܢܫܐ ܘܢܫܬܦܠ ܓܒܪܐ ܘܥܝܢܐ ܪܡܬܐ ܢܬܡܟܟܢ 16  ܘܢܬܬܪܝܡ ܡܪܝܐ ܚܝܠܬܢܐ ܒܕܝܢܐ ܘܐܠܗܐ ܩܕܝܫܐ ܢܬܩܕܫ ܒܙܕܝܩܘܬܐ 17  ܘܢܪܥܘܢ ܐܡܪܐ ܒܙܕܩܗܘܢ ܘܚܪܒܬܐ ܕܐܬܒܢܝ ܥܡܘܪܐ ܢܐܟܠܘܢ ܐܢܝܢ܀ 18  ܘܝ ܠܕܡܘܪܟܝܢ ܚܛܗܝܗܘܢ ܐܝܟ ܚܒܠܐ ܐܪܝܟܐ ܘܐܝܟ ܥܪܩܬܐ ܕܥܓܠܬܐ ܚܛܝܬܗܘܢ 19  ܘܐܡܪܝܢ ܒܥܓܠ ܢܣܪܗܒ ܡܪܝܐ ܥܒܕܘܗܝ ܕܢܚܙܐ ܐܢܘܢ ܘܬܩܪܘܒ ܘܬܐܬܐ ܬܪܥܝܬܗ ܕܩܕܝܫܐ ܕܐܝܣܪܝܠ ܘܢܕܥܝܗ܀ 20  ܘܝ ܠܕܩܪܝܢ ܠܒܝܫܐ ܛܒܐ ܘܠܛܒܐ ܒܝܫܐ ܘܣܝܡܝܢ ܢܗܝܪܐ ܠܚܫܘܟܐ ܘܚܫܘܟܐ ܠܢܗܝܪܐ ܘܣܝܡܝܢ ܡܪܝܪܐ ܚܠܝܐ ܘܚܠܝܐ ܡܪܝܪܐ܀ 21  ܘܝ ܠܕܚܟܝܡܝܢ ܒܥܝܢܝ ܢܦܫܗܘܢ ܘܠܘܩܒܠ ܐܦܝܗܘܢ ܣܟܘܠܬܢܝܢ܀ 22  ܘܝ ܠܕܓܢܒܪܝܢ ܠܡܫܬܐ ܚܡܪܐ ܘܠܓܒܪܐ ܚܝܠܬܢܐ ܕܡܙܓܝܢ ܫܟܪܐ 23  ܘܡܙܟܝܢ ܠܚܝܒܐ ܡܛܠ ܫܘܚܕܗ ܘܙܟܘܬܗ ܕܙܟܝܐ ܡܥܒܪܝܢ ܡܢܗܘܢ 24  ܡܛܠ ܗܢܐ ܐܝܟ ܕܡܬܐܟܠܐ ܚܒܬܐ ܒܠܫܢܐ ܕܢܘܪܐ ܕܐܚܕܐ ܡܢ ܫܠܗܒܝܬܐ ܕܡܫܬܒܩܐ ܢܬܐܟܠܘܢ ܘܥܩܪܗܘܢ ܐܝܟ ܚܠܐ ܢܗܘܐ ܘܦܪܥܗܘܢ ܐܝܟ ܥܘܪܐ ܢܣܩ ܥܠ ܕܐܣܠܝܘ ܢܡܘܣܗ ܕܡܪܝܐ ܚܝܠܬܢܐ ܘܠܡܐܡܪܗ ܕܩܕܝܫܐ ܕܐܝܣܪܝܠ ܐܪܓܙܘ 25  ܡܛܠ ܗܢܐ ܐܬܚܡܬ ܪܘܓܙܗ ܕܡܪܝܐ ܥܠ ܥܡܗ ܘܐܪܝܡ ܐܝܕܗ ܥܠܝܗܘܢ ܘܡܚܐ ܐܢܘܢ ܘܙܥܘ ܛܘܪܐ ܘܗܘܝ ܫܠܕܝܗܘܢ ܐܝܟ ܣܝܢܐ ܒܓܘ ܫܘܩܐ ܘܒܗܠܝܢ ܟܠܗܝܢ ܠܐ ܗܦܟ ܪܘܓܙܗ ܘܬܘܒ ܐܝܕܗ ܪܡܐ܀ 26  ܘܢܪܝܡ ܐܬܐ ܠܥܡܡܐ ܡܢ ܪܘܚܩܐ ܘܢܫܪܩ ܠܗܘܢ ܡܢ ܣܘܦܝܗ ܕܐܪܥܐ ܘܒܥܓܠ ܘܩܠܝܠܐܝܬ ܢܐܬܘܢ 27  ܠܐ ܢܬܛܪܦܘܢ ܘܠܐ ܢܬܬܩܠܘܢ ܘܠܐ ܢܢܘܡܘܢ ܘܠܐ ܢܕܡܟܘܢ ܘܠܐ ܢܫܪܘܢ ܐܣܪ ܚܨܝܗܘܢ ܘܠܐ ܢܬܦܣܩܢ ܥܪܩܐ ܕܡܣܢܝܗܘܢ 28  ܓܐܪܝܗܘܢ ܫܢܝܢܝܢ ܘܩܫܬܬܗܘܢ ܡܠܝܢ ܘܦܪܣܬܐ ܕܪܟܫܗܘܢ ܐܝܟ ܛܪܢܐ ܢܬܚܫܒܢ ܘܓܝܓܠܝܗܘܢ ܐܝܟ ܥܠܥܠܐ 29  ܘܢܗܡܬܗܘܢ ܐܝܟ ܐܪܝܐ ܢܢܗܡ ܘܐܝܟ ܓܘܪܝܐ ܕܐܪܝܐ ܕܢܗܡ ܘܐܚܕ ܬܒܪܐ ܘܡܥܕܐ ܘܠܝܬ ܕܡܦܨܐ 30  ܢܢܗܡ ܥܠܝܗܘܢ ܒܝܘܡܐ ܗܘ ܐܝܟ ܢܗܡܬܗ ܕܝܡܐ ܘܢܚܘܪܘܢ ܒܐܪܥܐ ܘܢܗܘܐ ܚܫܘܟܐ ܘܐܘܠܨܢܐ ܘܢܘܗܪܐ ܢܚܫܟ ܒܥܡܛܢܗܘܢ܀ 

1  ܒܫܢܬܐ ܕܡܝܬ ܥܘܙܝܐ ܡܠܟܐ ܚܙܝܬ ܠܡܪܝܐ ܝܬܒ ܥܠ ܟܘܪܣܝܐ ܪܡܐ ܘܫܩܠܐ ܕܫܦܘܠܘܗܝ ܡܠܐ ܗܝܟܠܗ 2  ܘܣܪܦܝܢ ܩܝܡܝܢ ܠܥܠ ܡܢܗ ܫܬܐ ܓܦܝܢ ܠܚܕ ܡܢܗܘܢ ܒܬܪܝܢ ܡܟܣܝܢ ܦܪܨܘܦܗ ܘܒܬܪܝܢ ܡܟܣܝܢ ܪܓܠܘܗܝ ܘܒܬܪܝܢ ܦܪܚܝܢ 3  ܘܩܪܝܢ ܗܢܐ ܠܗܢܐ ܘܐܡܪܝܢ ܩܕܝܫ ܩܕܝܫ ܩܕܝܫ ܡܪܝܐ ܚܝܠܬܢܐ ܕܡܠܝܐ ܟܠܗ ܐܪܥܐ ܬܫܒܚܬܗ 4  ܘܙܥ ܐܣܟܦܬܐ ܕܬܪܥܐ ܡܢ ܩܠܐ ܕܩܪܐ ܘܒܝܬܐ ܐܬܡܠܝ ܬܢܢܐ 5  ܘܐܡܪܬ ܘܝ ܠܝ ܕܬܘܝܪ ܐܢܐ ܡܛܠ ܕܓܒܪܐ ܐܢܐ ܛܡܐ ܣܦܘܬܐ ܘܒܝܢܬ ܥܡܐ ܕܛܡܐܢ ܣܦܘܬܗ ܥܡܪ ܐܢܐ ܘܠܡܠܟܐ ܡܪܝܐ ܚܝܠܬܢܐ ܚܙܝ ܥܝܢܝ 6  ܘܦܪܚ ܠܘܬܝ ܚܕ ܡܢ ܣܪܦܝܢ ܘܒܐܝܕܗ ܓܡܘܪܬܐ ܫܩܠ ܡܢ ܡܕܒܚܐ ܒܟܠܒܬܐ 7  ܘܩܪܒ ܠܦܘܡܝ ܘܐܡܪ ܠܝ ܗܐ ܩܪܒܬ ܗܕܐ ܠܣܦܘܬܟ ܕܢܥܒܪ ܥܘܠܟ ܘܚܛܗܝܟ ܢܫܬܒܩܘܢ 8  ܘܫܡܥܬ ܩܠܗ ܕܡܪܝܐ ܕܐܡܪ ܠܡܢ ܐܫܕܪ ܘܡܢ ܢܐܙܠ ܘܐܡܪܬ ܗܐ ܐܢܐ ܫܕܪܝܢܝ 9  ܘܐܡܪ ܠܝ ܙܠ ܐܡܪ ܠܥܡܐ ܗܢܐ ܫܡܥܘ ܡܫܡܥ ܘܠܐ ܬܣܬܟܠܘܢ ܘܚܙܘ ܡܚܙܐ ܘܠܐ ܬܕܥܘܢ 10  ܐܬܥܒܝ ܠܗ ܓܝܪ ܠܒܗ ܕܥܡܐ ܗܢܐ ܘܐܕܢܘܗܝ ܐܘܩܪ ܘܥܝܢܘܗܝ ܥܡܨ ܕܠܐ ܢܚܙܐ ܒܥܝܢܘܗܝ ܘܢܫܡܥ ܒܐܕܢܘܗܝ ܘܢܣܬܟܠ ܒܠܒܗ ܘܢܬܘܒ ܘܢܫܬܒܩ ܠܗ 11  ܘܐܡܪܬ ܥܕܡܐ ܠܐܡܬܝ ܡܪܝܐ ܘܐܡܪ ܥܕܡܐ ܕܢܚܪܒܢ ܩܘܪܝܐ ܡܢ ܒܠܝ ܕܝܬܒ ܘܒܬܐ ܡܢ ܒܠܝ ܐܢܫܐ ܘܐܪܥܐ ܬܚܪܒ ܘܬܨܕܐ 12  ܘܢܕܚܘܩ ܡܪܝܐ ܠܐܢܫܐ ܘܬܣܓܐ ܫܒܝܩܘܬܐ ܒܓܘܗ ܕܐܪܥܐ 13  ܘܕܦܝܫܝܢ ܒܗ ܚܕ ܡܢ ܥܣܪܐ ܘܬܬܘܒ ܘܬܗܘܐ ܠܝܩܕܢܐ ܐܝܟ ܒܛܡܬܐ ܘܐܝܟ ܒܠܘܛܐ ܕܢܦܠ ܡܢ ܩܥܪܬܗ ܙܪܥܐ ܗܘ ܩܕܝܫܐ ܢܨܒܬܗ܀ 

1  ܘܗܘܐ ܒܝܘܡܬܗ ܕܐܚܙ ܒܪ ܝܘܬܡ ܒܪ ܥܘܙܝܐ ܡܠܟܐ ܕܝܗܘܕܐ ܣܠܩ ܪܨܢ ܡܠܟܐ ܕܐܪܡ ܘܦܩܚ ܒܪ ܪܘܡܠܝܐ ܡܠܟܐ ܕܐܝܣܪܝܠ ܠܐܘܪܫܠܡ ܠܡܬܟܬܫܘ ܥܡܗ ܘܠܐ ܐܫܟܚܘ ܕܢܬܟܬܫܘܢ ܥܠܝܗ 2  ܘܐܬܐܡܪ ܠܕܒܝܬ ܕܘܝܕ ܕܐܫܬܘܝ ܐܪܡ ܥܡ ܐܦܪܝܡ ܘܙܥ ܠܒܗ ܘܠܒܐ ܕܥܡܗ ܐܝܟ ܕܙܝܥܝܢ ܐܝܠܢܐ ܕܥܒܐ ܡܢ ܩܕܡ ܪܘܚܐ 3  ܘܐܡܪ ܡܪܝܐ ܠܐܫܥܝܐ ܦܘܩ ܠܐܘܪܥܗ ܕܐܚܙ ܐܢܬ ܘܫܪܢܫܘܒ ܒܪܟ ܥܠ ܓܢܒ ܝܡܬܐ ܥܠܝܬܐ ܕܒܐܘܪܚܐ ܕܚܩܠܗ ܕܩܨܪܐ 4  ܘܐܡܪ ܠܗ ܐܙܕܗܪ ܘܫܠܝ ܘܠܐ ܬܕܚܠ ܘܠܒܟ ܠܐ ܢܬܘܪ ܡܢ ܗܠܝܢ ܬܪܝܢ ܕܘܢܒܬܐ ܐܘܕܐ ܡܚܪܟܐ ܡܢ ܚܡܬܐ ܕܪܘܓܙܗ ܕܪܨܢ ܘܕܒܪ ܪܘܡܠܝܐ 5  ܚܠܦ ܕܐܬܡܠܟܘ ܥܠܝܟ ܒܝܫܬܐ ܐܪܡ ܘܐܦܪܝܡ ܘܒܪ ܪܘܡܠܝܐ ܘܐܡܪܘ 6  ܢܣܩ ܠܝܗܘܕܐ ܘܢܥܩܪܝܗ ܘܢܬܪܥܝܗ ܘܢܡܠܟ ܒܗ ܡܠܟܐ ܠܒܪ ܛܒܐܝܠ 7  ܗܟܢܐ ܐܡܪ ܡܪܝܐ ܐܠܗܐ ܠܐ ܬܩܘܡ ܘܠܐ ܬܗܘܐ 8  ܡܛܠ ܕܪܝܫܐ ܕܐܪܡ ܕܪܡܣܘܩ ܘܪܝܫܐ ܕܕܪܡܣܘܩ ܪܨܢ ܘܒܬܪ ܫܬܝܢ ܘܚܡܫ ܫܢܝܢ ܢܬܪ ܐܦܪܝܡ ܡܢ ܥܡܐ 9  ܘܪܝܫܐ ܕܐܦܪܝܡ ܫܡܪܝܢ ܘܪܝܫܐ ܕܫܡܪܝܢ ܒܪ ܪܘܡܠܝܐ ܘܐܠܐ ܬܗܝܡܢܘܢ ܐܦ ܠܐ ܬܣܬܟܠܘܢ܀ 10  ܘܐܘܣܦ ܬܘܒ ܡܪܝܐ ܠܡܐܡܪ ܠܐܚܙ 11  ܫܐܠ ܠܟ ܐܬܐ ܡܢ ܡܪܝܐ ܐܠܗܟ ܥܡܩ ܫܐܠ ܐܘ ܐܪܝܡ ܠܥܠ 12  ܘܐܡܪ ܐܚܙ ܠܐ ܐܫܐܠ ܘܠܐ ܐܢܣܐ ܠܡܪܝܐ ܐܠܗܝ 13  ܘܐܡܪ ܫܡܥܘ ܒܝܬܗ ܕܕܘܝܕ ܙܥܘܪܝܐ ܗܝ ܠܟܘܢ ܕܡܠܐܝܢ ܐܢܬܘܢ ܠܓܒܪܐ ܐܠܐ ܕܬܠܐܘܢ ܐܦ ܠܐܠܗܝ܀ 14  ܡܛܠ ܗܢܐ ܢܬܠ ܠܟܘܢ ܡܪܝܐ ܐܠܗܐ ܐܬܐ ܗܐ ܒܬܘܠܬܐ ܒܛܢܬ ܘܝܠܕܐ ܒܪܐ ܘܢܬܩܪܐ ܫܡܗ ܥܡܢܘܐܝܠ 15  ܚܐܘܬܐ ܘܕܒܫܐ ܢܐܟܘܠ ܕܢܕܥ ܠܡܣܠܝܘ ܒܝܫܬܐ ܘܠܡܓܒܐ ܛܒܬܐ 16  ܡܛܠ ܕܥܕ ܠܐ ܢܕܥ ܛܠܝܐ ܠܡܣܠܝܘ ܒܝܫܬܐ ܘܠܡܓܒܐ ܛܒܬܐ ܬܫܬܒܩ ܐܪܥܐ ܕܡܥܩ ܐܢܬ ܒܗ ܡܢ ܩܕܡ ܬܪܝܢ ܡܠܟܝܗ 17  ܡܪܝܐ ܢܝܬܐ ܥܠܝܟ ܘܥܠ ܥܡܟ ܘܥܠ ܒܝܬ ܐܒܘܟ ܝܘܡܬܐ ܕܠܐ ܐܬܘ ܡܢ ܝܘܡܐ ܕܐܥܒܪ ܠܐܦܪܝܡ ܡܢ ܝܗܘܕܐ ܡܠܟܐ ܕܐܬܘܪ܀ 18  ܘܢܗܘܐ ܒܝܘܡܐ ܗܘ ܢܫܪܩ ܡܪܝܐ ܠܕܒܒܐ ܕܒܫܦܘܠܝ ܢܗܪܘܬܐ ܕܡܨܪܝܢ ܘܠܕܒܘܪܝܬܐ ܕܒܐܪܥܐ ܕܐܬܘܪ 19  ܘܢܐܬܘܢ ܘܢܬܬܢܝܚܘܢ ܟܠܗܘܢ ܒܢܚܠܐ ܕܝܬܘܬ ܘܒܦܥܪܐ ܕܟܐܦܐ ܘܒܟܠܗܘܢ ܚܠܠܐ 20  ܒܝܘܡܐ ܗܘ ܢܓܪܘܥ ܡܪܝܐ ܒܡܕܟܝܐ ܪܘܝܐ ܒܥܒܪܘܗܝ ܕܢܗܪܐ ܒܡܠܟܐ ܕܐܬܘܪ ܡܢ ܪܝܫܗ ܘܠܣܥܪܐ ܕܪܓܠܘܗܝ ܘܐܦ ܕܩܢܗ ܢܫܩܘܠ܀ 21  ܘܢܗܘܐ ܒܝܘܡܐ ܗܘ ܢܚܐ ܓܒܪܐ ܥܓܠܬܐ ܕܬܘܪܐ ܘܬܪܬܝܢ ܥܢܐ 22  ܘܢܗܘܐ ܡܢ ܣܘܓܐܐ ܕܥܒܕܢ ܚܠܒܐ ܢܐܟܘܠ ܚܐܘܬܐ ܡܛܠ ܕܕܒܫܐ ܘܚܐܘܬܐ ܢܐܟܘܠ ܡܢ ܕܡܫܬܚܪ ܒܓܘܗ ܕܐܪܥܐ܀ 23  ܘܢܗܘܐ ܒܝܘܡܐ ܗܘ ܟܠ ܐܬܪ ܕܐܝܬ ܒܗ ܐܠܦ ܓܘܦܢܝܢ ܒܐܠܦ ܕܟܣܦ ܠܝܥܪܐ ܘܠܟܘܒܐ ܢܗܘܐ 24  ܘܒܓܐܪܐ ܘܒܩܫܬܬܐ ܢܥܠܘܢ ܠܬܡܢ ܡܛܠ ܕܝܥܪܐ ܘܟܘܒܐ ܬܬܡܠܐ ܟܠܗ ܐܪܥܐ 25  ܘܟܠܗܘܢ ܛܘܪܐ ܕܕܒܪܐ ܗܘܬ ܒܗܘܢ ܦܕܢܐ ܢܬܕܒܪܘܢ ܘܠܐ ܬܥܘܠ ܠܬܡܢ ܕܚܠܬܐ ܕܝܥܪܐ ܘܕܟܘܒܐ ܘܢܗܘܐ ܒܝܬ ܪܥܝܐ ܠܬܘܪܐ ܘܒܝܬ ܕܝܫܐ ܠܥܢܐ܀ 

1  ܘܐܡܪ ܠܝ ܡܪܝܐ ܣܒ ܠܟ ܓܠܝܘܢܐ ܪܒܐ ܘܟܬܘܒ ܥܠܘܗܝ ܒܟܬܒܐ ܕܐܢܫܐ ܠܡܣܪܗܒܘ ܫܒܝܐ ܘܠܡܬܟܒ ܒܙܬܐ 2  ܘܣܗܕ ܠܝ ܣܗܕܐ ܕܡܗܝܡܢܝܢ ܠܐܘܪܝܐ ܟܗܢܐ ܘܠܙܟܪܝܐ ܒܪ ܒܪܟܝܐ 3  ܘܩܪܒܬ ܠܢܒܝܬܐ ܘܒܛܢܬ ܘܝܠܕܬ ܒܪܐ ܘܐܡܪ ܠܝ ܡܪܝܐ ܩܪܝ ܫܡܗ ܡܣܪܗܒ ܫܒܐ ܘܬܟܒ ܒܐܙ 4  ܡܛܠ ܕܥܕ ܠܐ ܢܕܥ ܛܠܝܐ ܠܡܩܪܐ ܐܒܐ ܘܐܡܐ ܢܫܩܘܠ ܩܢܝܢܐ ܕܕܪܡܣܘܩ ܘܒܙܬܐ ܕܫܡܪܝܢ ܩܕܡ ܡܠܟܐ ܕܐܬܘܪ܀܀ 5  ܘܐܘܣܦ ܬܘܒ ܡܪܝܐ ܠܡܐܡܪ ܠܝ 6  ܥܠ ܕܐܣܠܝܘ ܥܡܐ ܗܢܐ ܡܝܐ ܕܫܝܠܘܚܐ ܕܪܕܝܢ ܒܫܠܝܐ ܘܚܕܝܘ ܒܪܨܢ ܘܒܒܪ ܪܘܡܠܝܐ 7  ܡܛܠ ܗܢܐ ܢܣܩ ܡܪܝܐ ܥܠܝܗܘܢ ܡܝܐ ܕܢܗܪܐ ܣܓܝܐܐ ܘܥܫܝܢܐ ܠܡܠܟܐ ܕܐܬܘܪ ܘܠܟܠܗ ܐܝܩܪܗ ܘܢܣܩ ܥܠ ܟܠܗܘܢ ܦܨܝܕܝܗܘܢ ܘܢܗܠܟ ܥܠ ܟܠܗܘܢ ܫܘܪܝܗܘܢ 8  ܘܢܥܒܪ ܒܝܗܘܕܐ ܘܢܓܪܘܦ ܘܢܥܒܪ ܘܥܕܡܐ ܠܨܘܪܐ ܢܡܛܐ ܘܢܗܘܐ ܪܘܡܐ ܕܟܢܦܘܗܝ ܡܠܐ ܦܬܝܗ ܕܐܪܥܟ ܥܡܢܘܐܝܠ 9  ܙܘܥܘ ܥܡܡܐ ܘܐܬܬܒܪܘ ܘܨܘܬܘ ܟܠܗܘܢ ܪܚܝܩܐ ܕܐܪܥܐ ܐܬܥܫܢܘ ܘܐܬܬܒܪܘ 10  ܐܬܪܥܘ ܬܪܥܝܬܐ ܘܬܬܒܛܠ ܡܠܠܘ ܡܠܬܐ ܘܠܐ ܬܬܩܝܡ ܡܛܠ ܥܡܢܘܐܝܠ܀ 11  ܗܟܢܐ ܐܡܪ ܠܝ ܡܪܝܐ ܐܝܟ ܡܐܚܕ ܐܝܕܐ ܘܢܣܛܝܢܝ ܕܠܐ ܐܗܠܟ ܒܐܘܪܚܗ ܕܥܡܐ ܗܢܐ ܘܐܡܪ 12  ܠܐ ܬܐܡܪܘܢ ܡܪܕܐ ܐܝܟ ܕܐܡܪ ܥܡܐ ܗܢܐ ܡܪܕܐ ܘܒܕܚܠܬܗܘܢ ܠܐ ܬܕܚܠܘܢ ܘܠܐ ܬܙܘܥܘܢ 13  ܠܡܪܝܐ ܚܝܠܬܢܐ ܩܕܫܘ ܘܗܘܝܘ ܕܚܠܬܟܘܢ ܘܗܘܝܘ ܡܣܝܥܢܟܘܢ 14  ܘܢܗܘܐ ܠܡܩܕܫܐ ܘܠܟܐܦܐ ܕܡܚܘܬܐ ܘܠܛܪܢܐ ܕܬܘܩܠܬܐ ܠܬܪܝܗܘܢ ܒܬܐ ܕܐܝܣܪܝܠ ܠܦܚܐ ܘܠܡܨܝܕܬܐ ܠܥܡܘܪܝܗ ܕܐܘܪܫܠܡ 15  ܘܢܬܬܩܠܘܢ ܒܗܘܢ ܣܓܝܐܐ ܘܢܦܠܘܢ ܘܢܬܬܒܪܘܢ ܘܢܬܬܨܝܕܘܢ ܘܢܬܬܚܕܘܢ܀܀ 16  ܨܘܪܘ ܣܗܕܘܬܐ ܘܚܬܘܡܘ ܢܡܘܣܐ ܒܝܘܠܦܢܝ 17  ܐܟܬܪ ܠܡܪܝܐ ܕܐܦܢܝ ܐܦܘܗܝ ܡܢ ܕܒܝܬ ܝܥܩܘܒ ܘܐܣܟܐ ܠܗ 18  ܗܐ ܐܢܐ ܘܒܢܝܐ ܕܝܗܒ ܠܝ ܡܪܝܐ ܠܐܬܐ ܘܠܬܕܡܘܪܬܐ ܒܐܝܣܪܝܠ ܡܢ ܩܕܡ ܡܪܝܐ ܚܝܠܬܢܐ ܕܫܪܐ ܒܛܘܪܐ ܕܨܗܝܘܢ 19  ܘܟܕ ܢܐܡܪܘܢ ܠܟܘܢ ܕܫܐܠܘ ܡܢ ܙܟܘܪܐ ܘܡܢ ܝܕܘܥܐ ܕܢܨܪܝܢ ܘܢܗܡܝܢ ܠܐ ܗܘܘ ܥܡܗ ܕܐܠܗܐ ܐܝܠܝܢ ܕܫܐܠܝܢ ܠܡܝܬܐ ܥܠ ܚܝܐ 20  ܠܢܡܘܣܐ ܘܠܣܗܕܘܬܐ ܕܠܐ ܢܐܡܪܘܢ ܐܝܟ ܡܠܬܐ ܗܕܐ ܕܠܝܬ ܠܡܬܠ ܥܠܝܗ ܫܘܚܕܐ 21  ܘܢܥܒܪ ܒܗ ܘܢܩܫܝܗ ܘܢܟܦܢ ܘܡܐ ܕܟܦܢ ܢܪܓܙ ܘܢܨܚܐ ܠܡܠܟܗ ܘܠܐܠܗܗ ܘܢܬܦܢܐ ܠܥܠ 22  ܘܒܐܪܥܐ ܢܚܘܪ ܘܐܘܠܨܢܐ ܘܚܫܘܟܐ ܘܥܩܬܐ ܘܥܡܛܢܐ ܢܕܚܩܝܘܗܝ 23  ܡܛܠ ܕܠܐ ܢܛܪܦ ܠܐܝܢܐ ܕܡܥܩ ܐܝܟ ܕܒܙܒܢܐ ܩܕܡܝܐ ܣܪܗܒܬ ܐܪܥܐ ܕܙܒܘܠܘܢ ܘܐܪܥܐ ܕܢܦܬܠܝ ܘܐܘܚܕܢܐ ܥܫܢ ܐܘܪܚܐ ܕܝܡܐ ܥܒܪܘܗܝ ܕܝܘܪܕܢܢ ܢܗܪܐ ܓܠܝܠܐ ܕܥܡܡܐ 

1  ܥܡܐ ܕܡܗܠܟܝܢ ܒܚܫܘܟܐ ܚܙܘ ܢܘܗܪܐ ܪܒܐ ܘܕܝܬܒܝܢ ܒܐܪܥܐ ܕܛܠܠܝ ܡܘܬܐ ܢܘܗܪܐ ܕܢܚ ܥܠܝܗܘܢ 2  ܐܣܓܝܬ ܥܡܐ ܘܠܗ ܐܘܪܒܬ ܚܕܘܬܐ ܚܕܝܘ ܩܕܡܝܟ ܐܝܟ ܗܢܘܢ ܕܚܕܝܢ ܒܚܨܕܐ ܘܐܝܟ ܗܢܘܢ ܕܕܝܨܝܢ ܡܐ ܕܡܦܠܓܝܢ ܒܙܬܐ 3  ܡܛܠ ܕܢܝܪܐ ܕܫܘܥܒܕܗܘܢ ܘܚܘܛܪܐ ܕܟܬܦܗܘܢ ܘܫܒܛܐ ܕܡܫܥܒܕ ܗܘܐ ܠܗܘܢ ܬܒܪܬ ܐܝܟ ܝܘܡܐ ܕܡܕܝܢ 4  ܡܛܠ ܕܟܠ ܩܠ ܐܫܬܡܥ ܒܙܘܥܬܐ ܘܢܚܬܐ ܡܦܠܦܠ ܒܕܡܐ ܘܗܘܐ ܠܝܩܕܢܐ ܘܠܡܐܟܘܠܬܐ ܕܢܘܪܐ 5  ܡܛܠ ܕܝܠܕܐ ܐܬܝܠܕ ܠܢ ܘܒܪܐ ܐܬܝܗܒ ܠܢ ܘܗܘܐ ܫܘܠܛܢܗ ܥܠ ܟܬܦܗ ܘܐܬܩܪܝ ܫܡܗ ܕܘܡܪܐ ܘܡܠܘܟܐ ܐܠܗܐ ܓܢܒܪܐ ܕܥܠܡܐ ܫܠܝܛܐ ܕܫܠܡܐ <ܘܐܒܐ ܕܥܠܡܐ <ܡܠܐܟܐ ܕܬܪܥܝܬܐ ܪܒܬܐ#3#> 6  ܠܡܣܓܝܘ ܫܘܠܛܢܗ ܘܠܫܠܡܗ ܠܝܬ ܣܟܐ ܥܠ ܟܘܪܣܝܗ ܕܕܘܝܕ ܘܥܠ ܡܠܟܘܬܗ ܕܢܬܩܢܝܗ ܘܢܣܡܟܝܗ ܒܕܝܢܐ ܘܒܙܕܝܩܘܬܐ ܡܟܝܠ ܘܥܕܡܐ ܠܥܠܡ ܛܢܢܗ ܕܡܪܝܐ ܚܝܠܬܢܐ ܥܒܕ ܗܕܐ 7  ܦܬܓܡܗ ܫܕܪ ܡܪܝܐ ܒܝܥܩܘܒ ܘܢܦܠ ܒܐܝܣܪܝܠ 8  ܘܢܕܥܘܢ ܥܡܡܐ ܟܠܗܘܢ ܐܦܪܝܡ ܘܥܡܘܪܝܗ ܕܫܡܪܝܢ ܒܓܐܝܘܬܐ ܘܒܪܒܘܬ ܠܒܐ ܘܐܡܪܝܢ 9  ܠܒܢܐ ܢܪܡܐ ܘܢܓܙܘܪ ܓܙܝܪܬܐ ܘܢܦܣܘܩ ܫܩܡܐ ܘܐܪܙܐ ܢܚܠܘܦ 10  ܘܢܥܫܢ ܡܪܝܐ ܠܐܠܘܨܘܗܝ ܕܪܨܢ ܥܠܘܗܝ ܘܠܒܥܠܕܒܒܘܗܝ ܢܓܪܓ 11  ܠܐܕܘܡ ܡܢ ܡܕܢܚܐ ܘܠܦܠܫܬܝܐ ܡܢ ܡܥܪܒܐ ܘܢܐܟܠܘܢܗ ܠܐܝܣܪܝܠ ܒܟܠܗ ܦܘܡܗܘܢ ܘܒܗܠܝܢ ܟܠܗܝܢ ܠܐ ܗܦܟ ܪܘܓܙܗ ܘܬܘܒ ܐܝܕܗ ܪܡܐ܀ 12  ܘܥܡܐ ܠܐ ܐܬܦܢܝܘ ܥܕܡܐ ܕܒܠܥܘ ܘܠܡܪܝܐ ܚܝܠܬܢܐ ܠܐ ܒܥܘ 13  ܘܐܘܒܕ ܡܪܝܐ ܡܢ ܐܝܣܪܝܠ ܪܝܫܐ ܘܕܢܘܒܬܐ ܘܪܝܫܐ ܒܝܘܡܐ ܚܕ 14  ܣܒܐ ܘܗܕܝܪ ܐܦܐ ܗܘܝܘ ܪܝܫܐ ܘܢܒܝܐ ܕܡܠܦ ܫܘܩܪܐ ܗܘܝܘ ܕܢܘܒܬܐ 15  ܘܢܗܘܘܢ ܡܛܐܒܢܘܗܝ ܕܥܡܐ ܗܢܐ ܡܛܥܝܢ ܘܡܛܒܥܝܢ ܠܗ 16  ܡܛܠ ܗܢܐ ܠܐ ܢܚܕܐ ܡܪܝܐ ܥܠ ܥܠܝܡܝܗܘܢ ܘܥܠ ܝܬܡܝܗܘܢ ܘܥܠ ܐܪܡܠܬܗܘܢ ܠܐ ܢܪܚܦ ܡܛܠ ܕܟܠܗܘܢ ܚܠܦܝܢ ܘܒܝܫܝܢ ܘܟܠ ܦܘܡ ܡܡܠܠ ܫܛܝܘܬܐ ܘܒܗܠܝܢ ܟܠܗܝܢ ܠܐ ܗܦܟ ܪܘܓܙܗ ܘܬܘܒ ܐܝܕܗ ܪܡܐ 17  ܡܛܠ ܕܣܦܬ ܚܛܝܬܐ ܐܝܟ ܢܘܪܐ ܘܬܐܟܘܠ ܝܥܪܐ ܘܟܘܒܐ ܘܬܣܦ ܒܣܘܟܐ ܕܥܒܐ ܘܢܬܥܪܩܠܘܢ ܓܒܝܐ ܒܬܢܢܐ 18  ܒܟܐܬܗ ܕܡܪܝܐ ܚܝܠܬܢܐ ܙܥܬ ܐܪܥܐ ܘܗܘܐ ܥܡܐ ܐܝܟ ܗܘ ܕܐܟܠܬܗ ܢܘܪܐ ܘܓܒܪ ܥܠ ܐܚܘܗܝ ܠܐ ܢܚܘܣ 19  ܘܢܓܙܘܪ ܥܠ ܝܡܝܢܗ ܘܢܟܦܢ ܘܢܐܟܘܠ ܥܠ ܣܡܠܗ ܘܠܐ ܢܣܒܥܘܢ ܓܒܪ ܒܣܪܐ ܕܕܪܥܗ ܢܐܟܘܠ 20  ܡܢܫܐ ܠܐܦܪܝܡ ܘܐܦܪܝܡ ܠܡܢܫܐ ܘܐܟܚܕܐ ܥܠ ܝܗܘܕܐ ܘܒܗܠܝܢ ܟܠܗܝܢ ܠܐ ܗܦܟ ܪܘܓܙܗ ܘܬܘܒ ܐܝܕܗ ܪܡܐ܀ 

1  ܘܝ ܠܕܒܕܩܝܢ ܒܕܩܐ ܕܥܬܐ ܘܟܬܒܝܢ ܥܘܠܐ 2  ܠܡܨܠܐ ܕܝܢܐ ܕܡܣܟܢܐ ܘܠܡܒܙ ܕܝܢܐ ܕܒܝܫܐ ܕܥܡܝ ܕܢܫܒܘܢ ܠܐܪܡܠܬܐ ܘܢܒܙܘܢ ܠܝܬܡܐ 3  ܡܢܐ ܬܥܒܕܘܢ ܠܝܘܡܐ ܕܦܘܪܥܢܐ ܘܠܕܠܘܚܝܐ ܕܡܢ ܪܘܚܩܐ ܐܬܐ ܠܘܬ ܡܢ ܬܥܪܩܘܢ ܕܬܬܥܕܪܘܢ ܘܠܘܬ ܡܢ ܬܫܒܩܘܢ ܐܝܩܪܟܘܢ 4  ܕܠܐ ܬܒܪܟܘܢ ܬܚܝܬ ܐܣܝܪܐ ܬܚܝܬ ܩܛܝܠܐ ܬܦܠܘܢ ܘܒܗܠܝܢ ܟܠܗܝܢ ܠܐ ܗܦܟ ܪܘܓܙܗ ܘܬܘܒ ܐܝܕܗ ܪܡܐ܀ 5  ܘܝ ܠܐܬܘܪܝܐ ܫܒܛܐ ܗܘ ܕܪܘܓܙܝ ܘܚܘܛܪܐ ܗܘ ܒܐܝܕܗܘܢ ܕܡܚܘܬܝ 6  ܥܠ ܥܡܐ ܚܠܦܐ ܐܫܕܪܝܘܗܝ ܘܥܠ ܥܡܐ ܐܟܬܢܐ ܐܦܩܕܝܘܗܝ ܕܢܫܒܐ ܫܒܝܐ ܘܢܒܘܙ ܒܙܬܐ ܘܢܥܒܕܝܘܗܝ ܕܝܫܐ ܐܝܟ ܣܝܢܐ ܕܫܘܩܐ 7  ܘܗܘ ܠܐ ܗܘܐ ܗܟܢܐ ܕܡܝ ܘܒܠܒܗ ܠܐ ܗܘܐ ܗܟܢܐ ܐܬܚܫܒ ܐܠܐ ܕܢܘܒܕ ܒܠܒܗ ܘܢܣܝܦ ܥܡܡܐ ܣܓܝܐܐ 8  ܡܛܠ ܕܐܡܪ ܕܗܐ ܪܘܪܒܢܐ ܐܟܚܕܐ ܡܠܟܐ ܐܢܘܢ 9  ܗܐ ܐܝܟ ܟܪܟܡܘܫ ܒܠܝܘ ܘܐܝܟ ܪܦܕ ܚܡܬ ܘܐܝܟ ܕܪܡܣܘܩ ܫܡܪܝܢ 10  ܘܐܝܟܢܐ ܕܐܫܟܚܬ ܐܝܕܝ ܠܡܠܟܘܬܐ ܕܦܬܟܪܐ ܘܕܓܠܝܦܐ ܡܢ ܐܘܪܫܠܡ ܘܡܢ ܫܡܪܝܢ 11  ܘܐܝܟ ܕܥܒܕܬ ܠܫܡܪܝܢ ܘܠܦܬܟܪܝܗ ܗܟܢܐ ܐܥܒܕ ܠܐܘܪܫܠܡ ܘܠܦܬܟܪܝܗ 12  ܘܢܗܘܐ ܡܐ ܕܫܡܠܝ ܡܪܝܐ ܟܠܗܘܢ ܥܒܕܘܗܝ ܒܛܘܪܐ ܕܨܗܝܘܢ ܘܒܐܘܪܫܠܡ ܐܦܩܘܕ ܥܠ ܦܐܪܘܗܝ ܕܠܒܐ ܪܒܐ ܡܠܟܐ ܕܐܬܘܪ ܘܥܠ ܬܫܒܘܚܬܐ ܕܪܘܡܐ ܕܥܝܢܘܗܝ 13  ܡܛܠ ܕܐܡܪ ܕܒܚܝܠܐ ܕܐܝܕܝ ܥܒܕܬ ܘܒܚܟܡܬܝ ܡܛܠ ܕܣܟܘܠܬܢ ܐܢܐ ܐܥܒܪܬ ܬܚܘܡܝܗܘܢ ܕܥܡܡܐ ܘܢܟܣܝܗܘܢ ܒܙܬ ܘܟܒܫܬ ܡܕܝܢܬܐ ܕܝܬܒܢ 14  ܘܐܫܟܚܬ ܐܝܕܝ ܐܝܟ ܩܢܐ ܠܚܝܠܐ ܕܥܡܡܐ ܘܐܝܟ ܕܟܢܫܝܢ ܒܢܬܐ ܕܫܒܝܩܢ ܟܢܫܬܗ ܠܟܠܗ ܐܪܥܐ ܘܠܐ ܗܘܐ ܕܡܪܝܡ ܓܦܐ ܘܦܬܚ ܕܦܬܚ#3# ܦܘܡܗ ܘܢܨܪ 15  ܕܠܡܐ ܡܫܬܒܚ ܢܪܓܐ ܥܠ ܡܢ ܕܦܣܩ ܒܗ ܐܘ ܡܬܬܪܝܡ ܡܣܪܐ ܥܠ ܡܢ ܕܢܣܪ ܒܗ ܐܘ ܡܫܬܩܠ ܫܒܛܐ ܥܠ ܡܢ ܕܡܪܝܡ ܠܗ 16  ܡܛܠ ܗܢܐ ܢܫܕܪ ܡܪܝܐ ܐܠܗܐ ܚܝܠܬܢܐ ܐܒܕܢܐ ܥܠ ܫܡܝܢܘܗܝ ܚܠܦ ܐܝܩܪܗ ܢܐܩܕ ܝܩܕܢܗ ܐܝܟ ܝܩܕܐ ܕܢܘܪܐ 17  ܘܢܗܘܐ ܢܘܗܪܗ ܕܐܝܣܪܝܠ ܠܢܘܪܐ ܘܩܕܝܫܘܗܝ ܠܫܠܗܒܝܬܐ ܘܬܘܩܕ ܘܬܐܟܘܠ ܝܥܪܗ ܘܟܘܒܘܗܝ ܒܝܘܡܐ ܚܕ 18  ܘܫܘܒܚܐ ܕܥܒܗ ܘܕܟܪܡܠܗ ܡܢ ܢܦܫܐ ܘܥܕܡܐ ܠܒܣܪܐ ܢܓܡܪ ܘܢܗܘܐ ܐܝܟ ܕܠܐ ܗܘܐ 19  ܘܫܪܟܐ ܕܩܝܣܐ ܕܥܒܗ ܠܡܢܝܢܐ ܢܗܘܘܢ ܘܛܠܝܐ ܢܟܬܘܒ ܐܢܘܢ܀ 20  ܘܢܗܘܐ ܒܝܘܡܐ ܗܘ ܠܐ ܢܘܣܦ ܬܘܒ ܫܪܟܗ ܕܐܝܣܪܝܠ ܘܐܝܠܝܢ ܕܡܬܦܨܝܢ ܡܢ ܕܒܝܬ ܝܥܩܘܒ ܠܡܬܬܟܠܘ ܥܠ ܡܢ ܕܢܟܐ ܐܢܘܢ ܐܠܐ ܢܬܬܟܠܘܢ ܒܩܘܫܬܐ ܥܠ ܡܪܝܐ ܩܕܝܫܐ ܕܐܝܣܪܐܝܠ 21  ܘܫܪܟܐ ܢܬܦܢܘܢ ܫܪܟܗ ܕܝܥܩܘܒ ܠܘܬ ܐܝܠ ܓܢܒܪܐ 22  ܘܐܢ ܢܗܘܐ ܥܡܟ ܐܝܣܪܝܠ ܐܝܟ ܚܠܐ ܕܒܝܡܐ ܫܪܟܐ ܢܬܦܢܘܢ ܡܢܗܘܢ ܟܪܡ ܘܦܣܩ ܘܓܪܦ ܒܙܕܝܩܘܬܐ 23  ܡܛܘܠ ܕܓܡܘܪܝܐ ܘܦܣܝܩܬܐ ܥܒܕ ܡܪܝܐ ܚܝܠܬܢܐ ܒܟܠܗ ܐܪܥܐ 24  ܗܟܢܐ ܐܡܪ ܡܪܝܐ ܚܝܠܬܢܐ ܠܐ ܬܕܚܠ ܥܡܝ ܕܥܡܪ ܒܨܗܝܘܢ ܡܢ ܐܬܘܪܝܐ ܕܡܚܐ ܠܟ ܒܫܒܛܗ ܘܚܘܛܪܗ ܡܪܝܡ ܥܠܝܟ ܒܐܘܪܚܐ ܕܡܨܪܝܢ 25  ܡܛܠ ܕܥܕ ܩܠܝܠ ܙܥܘܪ ܘܢܫܬܡܠܐ ܪܘܓܙܝ ܘܚܡܬܝ ܥܠ ܚܒܠܗܘܢ 26  ܘܢܥܝܪ ܥܠܘܗܝ ܡܪܝܐ ܚܝܠܬܢܐ ܫܘܛܐ ܐܝܟ ܡܚܘܬܐ ܕܡܕܝܢ ܕܒܛܘܪܐ ܕܚܘܪܝܒ ܘܚܘܛܪܗ ܥܠ ܝܡܐ ܘܫܩܠܗ ܒܐܘܪܚܐ ܕܡܨܪܝܢ܀ 27  ܘܢܗܘܐ ܒܝܘܡܐ ܗܘ ܢܥܒܪ ܫܘܥܒܕܗ ܡܢ ܟܬܦܟ ܘܢܝܪܗ ܡܢ ܨܘܪܟ ܘܢܬܚܒܠ ܢܝܪܐ ܡܢ ܩܕܡ ܡܘܫܚܐ 28  ܐܬܐ ܠܥܢܬ ܘܥܒܪ ܒܡܓܕܘ ܘܒܡܟܡܣ ܣܡ ܡܐܢܘܗܝ 29  ܥܒܪ ܠܡܥܒܪܐ ܕܓܒܥ ܠܒܝܬ ܒܝܬܢ ܕܚܠܬ ܪܡܬܐ ܘܓܒܥܬ ܫܐܘܠ ܥܪܩܬ 30  ܨܗܠܝ ܒܩܠܟܝ ܒܪܬ ܓܠܝܡ ܨܘܬܝ ܠܝܫ ܘܥܢܝ ܥܢܬܘܬ 31  ܐܬܪܚܩ ܡܪܡܢܐ ܘܝܬܒܝ ܓܘܒܝܢ ܥܫܢܘ 32  ܥܕܟܝܠ ܝܘܡܐ ܒܢܒ ܩܐܡ ܐܢܝܦ ܐܝܕܗ ܥܠ ܛܘܪܐ ܕܒܪܬ ܨܗܝܘܢ ܘܥܠ ܪܡܬܐ ܕܐܘܪܫܠܡ܀܀ 33  ܗܐ ܡܪܝܐ ܐܠܗܐ ܚܝܠܬܢܐ ܡܣܚܦ ܠܡܫܒܚܐ ܒܥܘܫܢܐ ܘܕܪܡܝܢ ܒܩܘܡܬܐ ܢܬܡܟܟܘܢ ܘܕܪܡܝܢ ܢܫܬܦܠܘܢ 34  ܘܢܦܫܚ ܣܘܟܐ ܕܥܒܐ ܒܦܪܙܠܐ ܘܠܒܢܢ ܒܫܘܒܚܗ ܢܦܠ 

1  ܘܢܦܘܩ ܚܘܛܪܐ ܡܢ ܓܘܙܥܗ ܕܐܝܫܝ ܘܢܦܪܥ ܢܘܪܒܐ ܡܢ ܥܩܪܗ 2  ܘܬܬܢܝܚ ܘܬܫܪܐ ܥܠܘܗܝ ܪܘܚܐ ܕܐܠܗܐ ܪܘܚܐ ܕܚܟܡܬܐ ܘܕܣܘܟܠܐ ܪܘܚܐ ܕܬܪܥܝܬܐ ܘܕܓܢܒܪܘܬܐ ܪܘܚܐ ܕܐܝܕܥܬܐ ܘܕܕܚܠܬܗ ܕܡܪܝܐ 3  ܘܢܕܢܚ ܒܕܚܠܬܗ ܕܡܪܝܐ ܘܠܐ ܐܝܟ ܕܚܙܝܢ ܥܝܢܘܗܝ ܢܕܘܢ ܘܠܐ ܐܝܟ ܕܫܡܥܢ ܐܕܢܘܗܝ ܢܟܣ 4  ܢܕܘܢ ܒܩܘܫܬܐ ܠܡܣܟܢܐ ܘܢܟܣ ܒܬܪܝܨܘܬܐ ܠܒܝܫܝܗ ܕܐܪܥܐ ܢܡܚܐ ܠܐܪܥܐ ܒܫܒܛܐ ܕܦܘܡܗ ܘܒܪܘܚܐ ܕܣܦܘܬܗ ܢܡܝܬ ܠܪܫܝܥܐ 5  ܬܗܘܐ ܙܕܝܩܘܬܐ ܐܣܪ ܚܨܘܗܝ ܘܗܝܡܢܘܬܐ ܚܙܩܐ ܕܕܦܢܬܗ 6  ܢܥܡܪ ܕܐܒܐ ܥܡ ܐܡܪܐ ܘܢܡܪܐ ܥܡ ܓܕܝܐ ܢܪܒܥ ܘܥܓܠܐ ܘܓܘܪܝܐ ܕܐܪܝܐ ܘܬܘܪܐ ܐܟܚܕܐ ܢܪܥܘܢ ܘܛܠܝܐ ܙܥܘܪܐ ܢܕܒܪ ܐܢܘܢ 7  ܬܘܪܬܐ ܘܕܒܐ ܐܟܚܕܐ ܢܪܥܝܢ ܘܒܢܝܗܝܢ ܐܟܚܕܐ ܢܪܒܥܘܢ ܐܪܝܐ ܐܝܟ ܬܘܪܐ ܢܐܟܘܠ ܬܒܢܐ 8  ܘܢܫܬܥܐ ܝܠܘܕܐ ܒܚܪܡܢܐ ܘܒܚܘܪܐ ܕܐܣܦܣ ܢܘܫܛ ܐܝܕܗ ܚܣܝܠܐ 9  ܘܠܐ ܢܒܐܫܘܢ ܘܠܐ ܢܚܒܠܘܢ ܒܟܠܗ ܛܘܪܐ ܕܩܘܕܫܝ ܡܛܠ ܕܬܬܡܠܐ ܐܪܥܐ ܐܝܕܥܬܗ ܕܡܪܝܐ ܐܝܟ ܡܝܐ ܕܡܟܣܝܢ ܠܝܡܐ܀ 10  ܘܢܗܘܐ ܒܝܘܡܐ ܗܘ ܥܩܪܗ ܕܐܝܫܝ ܕܩܐܡ ܐܬܐ ܠܥܡܡܐ ܘܥܠܘܗܝ ܥܡܡܐ ܢܥܩܒܘܢ ܘܬܗܘܐ ܢܝܚܬܗ ܐܝܩܪܐ 11  ܘܢܗܘܐ ܒܝܘܡܐ ܗܘ ܢܘܣܦ ܡܪܝܐ ܬܢܝܐ ܕܐܝܕܗ ܕܢܩܢܐ ܫܪܟܐ ܕܥܡܗ ܕܐܫܬܚܪܘ ܡܢ ܐܬܘܪ ܘܡܢ ܡܨܪܝܢ ܘܡܢ ܦܬܪܘܣ ܘܡܢ ܟܘܫ ܘܡܢ ܥܝܠܡ ܘܡܢ ܣܥܝܪ ܘܡܢ ܚܡܬ ܘܡܢ ܓܙܪܬܐ ܕܝܡܐ 12  ܘܢܫܩܘܠ ܐܬܐ ܠܥܡܡܐ ܘܢܟܢܫ ܠܛܥܝܐ ܕܐܝܣܪܐܝܠ ܘܠܡܒܕܪܐ ܕܝܗܘܕܐ ܢܟܢܫ ܡܢ ܐܪܒܥܬ ܟܢܦܝܗ ܕܐܪܥܐ 13  ܘܢܥܒܪ ܛܢܢܐ ܡܢ ܐܦܪܝܡ ܘܐܠܘܨܘܗܝ ܕܝܗܘܕܐ ܢܐܒܕܘܢ ܐܦܪܝܡ ܠܐ ܢܛܢ ܒܝܗܘܕܐ ܘܝܗܘܕܐ ܠܐ ܢܐܠܘܨ ܠܐܦܪܝܡ 14  ܘܢܦܠܚܘܢ ܒܟܬܦܐ ܕܦܠܫܬܝܐ ܥܠ ܝܡܐ ܘܐܟܚܕܐ ܢܒܙܘܢ ܠܒܢܝ ܡܕܢܚܐ ܒܐܕܘܡ ܘܒܡܘܐܒ ܢܘܫܛܘܢ ܐܝܕܝܗܘܢ ܘܒܢܝ ܥܡܘܢ ܢܫܬܡܥܘܢ ܠܗܘܢ 15  ܘܢܚܪܒ ܡܪܝܐ ܠܫܢ ܝܡܐ ܕܒܡܨܪܝܢ ܘܢܪܝܡ ܐܝܕܗ ܥܠ ܢܗܪܐ ܒܐܘܚܕܢܐ ܕܪܘܚܗ ܘܢܡܚܝܘܗܝ ܠܫܒܥܐ ܢܚܠܝܢ ܕܢܬܥܒܪ ܒܡܣܢܐ 16  ܘܢܗܘܐ ܫܒܝܠܐ ܠܫܪܟܐ ܕܥܡܗ ܕܐܫܬܚܪܘ ܡܢ ܐܬܘܪ ܐܝܟ ܕܗܘܬ ܠܐܝܣܪܝܠ ܒܝܘܡܐ ܕܣܠܩܘ ܡܢ ܐܪܥܐ ܕܡܨܪܝܢ 

1  ܘܬܐܡܪ ܒܝܘܡܐ ܗܘ ܐܘܕܐ ܠܟ ܡܪܝܐ ܕܪܓܙܬ ܥܠܝ ܘܐܗܦܟܬ ܪܘܓܙܟ ܘܒܝܐܬܢܝ 2  ܗܐ ܥܠ ܐܠܗܐ ܦܪܘܩܝ ܬܟܝܠ ܐܢܐ ܘܠܐ ܐܙܘܥ ܡܛܠ ܕܬܘܩܦܝ ܘܫܘܒܚܝ ܡܪܝܐ ܗܘ ܘܢܗܘܐ ܠܝ ܠܦܘܪܩܢܐ 3  ܘܬܡܠܘܢ ܡܝܐ ܒܚܕܘܬܐ ܡܢ ܡܒܘܥܐ ܕܦܘܪܩܢܐ 4  ܘܬܐܡܪܘܢ ܒܝܘܡܐ ܗܘ ܐܘܕܘ ܠܡܪܝܐ ܘܩܪܘ ܫܡܗ ܘܚܘܘ ܒܥܡܡܐ ܨܢܥܬܗ ܐܬܕܟܪܘ ܕܥܫܝܢ ܗܘ ܫܡܗ 5  ܙܡܪܘ ܠܡܪܝܐ ܡܛܠ ܕܓܐܝܘܬܐ ܥܒܕ ܝܕܝܥܐ ܗܝ ܗܕܐ ܒܟܠܗ ܐܪܥܐ 6  ܕܘܨܝ ܘܫܒܚܝ ܥܡܘܪܬܐ ܕܨܗܝܘܢ ܡܛܠ ܕܪܒ ܗܘ ܕܒܓܘܟܝ ܩܕܝܫܐ ܕܐܝܣܪܝܠ 

1  ܡܫܩܠܐ ܕܒܒܠ ܕܚܙܐ ܐܫܥܝܐ ܒܪ ܐܡܘܨ 2  ܥܠ ܛܘܪܐ ܫܦܝܐ ܫܩܘܠܘ ܐܬܐ ܐܪܝܡܘ ܠܗܘܢ ܩܠܐ ܐܢܝܦܘ ܒܐܝܕܐ ܢܥܠܘܢ ܒܬܪܥܝܟܝ ܫܠܝܛܢܐ 

3  ܐܢܐ ܦܩܕܬ ܠܡܩܕܫܝ ܘܩܪܝܬ ܠܓܢܒܪܐ ܒܪܘܓܙܝ ܘܡܬܥܫܢܝܢ ܒܓܐܝܘܬܝ 4  ܩܠܐ ܕܪܓܘܫܝܐ ܒܛܘܪܐ ܕܘܡܝܐ ܕܥܡܡܐ ܣܓܝܐܐ ܩܠܐ ܕܪܓܘܫܝܐ ܕܡܠܟܘܬܐ ܕܥܡܡܐ ܕܡܬܟܢܫܝܢ ܡܪܝܐ ܚܝܠܬܢܐ ܣܥܪ ܚܝܠܐ ܩܪܒܬܢܐ 5  ܐܬܝܢ ܡܢ ܪܘܚܩܐ ܘܡܢ ܣܘܦܝ ܫܡܝܐ ܡܪܝܐ ܘܡܐܢܐ ܕܪܘܓܙܗ ܠܡܚܒܠܘ ܠܟܠܗ ܐܪܥܐ 6  ܐܝܠܠܘ ܡܛܠ ܕܩܪܝܒ ܗܘ ܝܘܡܗ ܕܡܪܝܐ ܘܐܝܟ ܒܙܬܐ ܡܢ ܫܠܝܐ ܢܐܬܐ 7  ܡܛܠ ܗܢܐ ܟܘܠܗܝܢ ܐܝܕܝܐ ܢܬܪܦܝܢ ܘܟܠܗ ܠܒܐ ܕܐܢܫܐ ܢܬܡܣܐ 8  ܘܢܬܕܠܚܘܢ ܘܨܘܪܢܐ ܘܚܒܠܐ ܐܝܟ ܕܝܠܕܬܐ ܢܐܚܕܘܢ ܐܢܘܢ ܘܢܬܡܗܘܢ ܓܒܪ ܒܚܒܪܗ ܘܐܦܐ ܕܫܠܗܒܝܬܐ ܐܦܝܗܘܢ 9  ܗܐ ܝܘܡܗ ܕܡܪܝܐ ܐܬܐ ܕܐܣܝܘ ܠܝܬ ܒܗ ܐܟܬܢ ܘܚܡܝܡ ܪܘܓܙܗ ܕܢܥܒܕܝܗ ܠܐܪܥܐ ܠܚܘܪܒܐ ܘܚܛܝܝܗ ܢܘܒܕ ܡܢܗ 10  ܡܛܠ ܕܟܘܟܒܐ ܕܫܡܝܐ ܘܚܝܠܘܬܗܘܢ ܠܐ ܢܢܗܪܘܢ ܢܚܫܟ ܫܡܫܐ ܒܡܦܩܗ ܘܢܘܗܪܗ ܕܣܗܪܐ ܠܐ ܢܢܗܪ 11  ܐܦܩܘܕ ܒܝܫܬܐ ܥܠ ܬܒܝܠ ܘܥܠ ܪܫܝܥܐ ܥܘܠܗܘܢ ܐܒܛܠ ܪܡܘܬܐ ܕܫܒܗܪܢܐ ܘܓܐܝܘܬܐ ܕܥܫܝܢܐ ܐܡܟܟ 12  ܐܘܩܪ ܓܒܪܐ ܡܢ ܕܗܒܐ ܘܐܢܫܐ ܡܢ ܕܗܒܐ ܕܐܘܦܝܪ 13  ܡܛܠ ܗܢܐ ܠܫܡܝܐ ܐܪܓܙ ܘܬܙܘܥ ܐܪܥܐ ܡܢ ܕܘܟܬܗ ܒܟܐܬܗ ܕܡܪܝܐ ܚܝܠܬܢܐ ܒܝܘܡܐ ܕܚܡܬܐ ܕܪܘܓܙܗ 14  ܢܗܘܘܢ ܐܝܟ ܛܒܝܐ ܕܥܪܩܝܢ ܘܐܝܟ ܥܢܐ ܕܠܝܬ ܠܗ ܡܟܢܫܢܐ ܐܢܫ ܠܥܡܗ ܢܬܦܢܘܢ ܘܓܒܪ ܠܐܪܥܗ ܢܥܪܩܘܢ 15  ܟܠ ܕܢܫܬܟܚ ܢܬܕܩܪ ܘܟܠ ܕܢܬܬܘܣܦ ܢܦܠ ܒܚܪܒܐ 16  ܝܠܘܕܝܗܘܢ ܢܫܬܩܦܘܢ ܠܥܢܝܗܘܢ ܘܢܬܒܙܘܢ ܒܬܝܗܘܢ ܘܢܫܝܗܘܢ ܢܨܛܥܪܢ 17  ܗܐ ܡܥܝܪ ܐܢܐ ܥܠܝܟܘܢ ܠܡܕܝܐ ܕܟܣܦܐ ܠܐ ܚܫܝܒ ܠܗܘܢ ܘܒܕܗܒܐ ܠܐ ܡܨܛܒܝܢ 18  ܩܫܬܬܐ ܕܥܠܝܡܐ ܢܬܬܒܪܢ ܘܥܠ ܦܐܪܐ ܕܟܪܣܐ ܠܐ ܢܪܚܡܘܢ ܘܥܠ ܒܢܝܗܘܢ ܠܐ ܢܚܘܣܢ ܥܝܢܝܗܘܢ 19  ܘܬܗܘܐ ܒܒܠ ܚܝܠܐ ܕܡܠܟܘܬܐ ܘܫܘܒܚܐ ܕܓܐܝܘܬܐ ܕܟܠܕܝܐ ܐܝܟ ܕܗܦܟ ܐܠܗܐ ܠܣܕܘܡ ܘܠܐܡܘܪܐ 20  ܠܐ ܬܬܒ ܠܥܠܡ ܘܠܐ ܬܫܪܐ ܠܕܪܕܪܝܢ ܘܠܐ ܢܫܪܘܢ ܬܡܢ ܥܪܒܝܐ ܘܪܥܘܬܐ ܠܐ ܢܪܥܘܢ ܬܡܢ 21  ܐܠܐ ܢܪܒܥܢ ܬܡܢ ܚܝܘܬܐ ܘܢܬܡܠܘܢ ܒܬܝܗܘܢ ܒܢܬ ܩܠܐ ܘܢܫܪܝܢ ܬܡܢ ܒܢܬ ܢܥܡܐ ܘܫܐܕܐ ܢܪܩܕܘܢ ܬܡܢ 22  ܘܢܥܢܝܢ ܣܝܪܝܢܣ ܒܣܚܪܬܗܘܢ ܘܝܪܘܪܐ ܒܗܝܟܠܐ ܕܦܘܢܩܝܗܘܢ ܩܪܝܒ ܗܘ ܙܒܢܗ ܠܡܐܬܐ ܘܝܘܡܬܗ ܬܘܒ ܠܐ ܢܬܡܬܚܘܢ 

  
14
1  ܡܛܠ ܕܡܪܚܡ ܡܪܝܐ ܥܠ ܝܥܩܘܒ ܘܡܨܛܒܐ ܬܘܒ ܒܐܝܣܪܝܠ ܘܢܫܒܘܩ ܐܢܘܢ ܒܐܪܥܗܘܢ ܘܢܬܠܘܘܢ ܥܠܝܗܘܢ ܥܡܘܪܐ ܘܢܬܬܘܣܦܘܢ ܥܠ ܕܒܝܬ ܝܥܩܘܒ 2  ܘܢܕܒܪܘܢ ܐܢܘܢ ܥܡܡܐ ܘܢܝܬܘܢ ܐܢܘܢ ܠܐܪܥܗܘܢ ܘܢܐܪܬܘܢ ܐܢܘܢ ܕܒܝܬ ܐܝܣܪܝܠ ܒܐܪܥܗ ܕܡܪܝܐ ܠܥܒܕܐ ܘܠܐܡܗܬܐ ܘܢܗܘܘܢ ܫܒܝܢ ܠܫܒܝܗܘܢ ܘܢܫܬܠܛܘܢ ܒܡܫܥܒܕܝܗܘܢ܀܀ 3  ܘܢܗܘܐ ܒܝܘܡܐ ܕܢܝܚܟ ܡܪܝܐ ܡܢ ܟܪܝܘܬܟ ܘܡܢ ܪܘܓܙܟ ܘܡܢ ܫܘܥܒܕܐ ܩܫܝܐ ܕܐܫܬܥܒܕܬ 4  ܬܫܩܘܠ ܡܬܠܐ ܗܢܐ ܥܠ ܡܠܟܐ ܕܒܒܠ ܘܬܐܡܪ ܐܝܟܢܐ ܒܛܠ ܫܠܝܛܐ ܘܒܛܠ ܡܚܦܛܢܐ 5  ܬܒܪ ܡܪܝܐ ܚܘܛܪܐ ܕܪܫܝܥܐ ܘܫܒܛܐ ܕܫܠܝܛܐ 6  ܕܡܚܐ ܗܘܐ ܥܡܡܐ ܒܐܟܬܐ ܡܚܘܬܐ ܕܠܐ ܡܪܕܘ ܘܪܕܐ ܗܘܐ ܒܪܘܓܙܐ ܥܡܡܐ ܘܪܕܦ ܠܗܘܢ ܕܠܐ ܚܘܣܢ 7  ܐܬܬܢܝܚܬ ܘܫܠܝܬ ܟܠܗ ܐܪܥܐ ܘܕܨܬ ܒܬܫܒܘܚܬܐ 8  ܘܐܦ ܒܪܘܬܐ ܘܐܪܙܐ ܕܠܒܢܢ ܚܕܝܘ ܠܟ ܡܢ ܙܒܢܐ ܕܫܟܒܬ ܠܐ ܣܠܩܘ ܥܠܝܢ ܠܡܦܣܩ 9  ܫܝܘܠ ܡܢ ܠܬܚܬ ܐܬܡܪܡܪܬ ܠܘܩܒܠ ܡܥܠܟ ܐܥܝܪܬ ܥܠܝܟ ܓܢܒܪܐ ܘܟܠܗܘܢ ܫܠܝܛܢܐ ܕܐܪܥܐ ܕܐܩܝܡܬ ܡܢ ܟܘܪܣܘܬܗܘܢ ܟܠܗܘܢ ܡܠܟܐ ܕܥܡܡܐ 10  ܢܥܢܘܢ ܘܢܐܡܪܘܢ ܠܟ ܐܦ ܐܢܬ ܐܬܟܪܗܬ ܐܟܘܬܢ ܘܠܘܬܢ ܐܫܬܠܡܬ 11  ܘܐܝܩܪܟ ܢܚܬ ܠܫܝܘܠ ܘܡܝܬ ܟܢܪܟ ܬܚܘܬܝܟ ܬܬܡܟܟ ܪܡܬܐ ܘܬܟܣܝܟ ܬܘܠܥܐ 12  ܐܝܟܢܐ ܢܦܠܬ ܡܢ ܫܡܝܐ ܐܝܠܠ ܒܨܦܪܐ ܢܦܠܬ ܒܐܪܥܐ ܡܨܥܪܢܐ ܕܥܡܡܐ 13  ܐܢܬ ܐܡܪܬ ܒܠܒܟ ܐܣܩ ܠܫܡܝܐ ܘܠܥܠ ܡܢ ܟܘܟܒܘܗܝ ܕܐܝܠ ܐܪܝܡ ܟܘܪܣܝ ܘܐܬܒ ܒܛܘܪܐ ܪܡܐ ܕܒܫܦܘܠܝ ܓܪܒܝܐ 14  ܘܐܣܩ ܥܠ ܪܘܡܐ ܕܥܢܢܐ ܘܐܬܕܡܐ ܠܥܠܝܐ 15  ܡܟܝܠ ܠܫܝܘܠ ܬܚܘܬ ܘܠܐܫܬܗ ܕܓܘܒܐ 16  ܟܠ ܚܙܝܝܟ ܥܠܝܟ ܢܕܝܩܘܢ ܘܒܟ ܢܣܬܟܠܘܢ ܘܢܐܡܪܘܢ ܗܢܘ ܓܒܪܐ ܕܡܪܡܪ ܗܘܐ ܐܪܥܐ ܘܐܙܝܥ ܡܠܟܘܬܐ 17  ܘܐܚܪܒ ܬܒܝܠ ܐܝܟ ܡܕܒܪܐ ܘܩܘܪܝܐ ܣܚܦ ܘܐܣܝܪܘܗܝ ܠܐ ܫܪܐ 18  ܟܠܗܘܢ ܡܠܟܐ ܕܥܡܡܐ ܫܟܒܘ ܒܐܝܩܪܐ ܐܢܫ ܒܒܝܬܗ 19  ܘܐܢܬ ܐܫܬܕܝܬ ܡܢ ܩܒܪܟ ܐܝܟ ܢܘܪܒܐ ܡܣܠܝܐ ܠܒܘܫܐ ܕܩܛܝܠܐ ܕܩܛܝܠܝܢ ܒܣܝܦܐ ܕܢܚܬܝܢ ܒܟܐܦܐ ܕܓܘܒܐ ܐܝܟ ܫܠܕܐ ܕܝܫܬܐ 20  ܘܠܐ ܬܚܕܐ ܥܡܗܘܢ ܒܩܒܪܐ ܡܛܠ ܕܐܪܥܟ ܚܒܠܬ ܘܥܡܟ ܩܛܠܬ ܠܐ ܢܩܘܡ ܠܥܠܡ ܙܪܥܐ ܒܝܫܐ 21  ܛܝܒ ܠܒܢܘܗܝ ܩܛܠܐ ܒܥܘܠܐ ܕܐܒܘܗܘܢ ܕܠܐ ܢܩܘܡܘܢ ܘܢܐܪܬܘܢ ܐܪܥܐ ܘܢܡܠܘܢ ܐܦܝ ܬܒܝܠ ܩܪܒܐ 22  ܐܩܘܡ ܥܠܝܗܘܢ ܐܡܪ ܡܪܝܐ ܚܝܠܬܢܐ ܘܐܘܒܕ ܫܡܗ ܕܒܒܠ ܘܙܪܥܗ ܘܛܘܗܡܗ ܘܫܪܒܬܗ ܐܡܪ ܡܪܝܐ 23  ܘܐܥܒܕܝܗ ܝܪܬܘܬܐ ܠܩܘܦܕܐ ܘܐܓܡܐ ܕܡܝܐ ܘܐܟܢܫܝܗ ܒܡܟܢܫܬܐ ܕܐܒܕܢܐ ܐܡܪ ܡܪܝܐ ܚܝܠܬܢܐ 24  ܐܝܡܐ ܡܪܝܐ ܚܝܠܬܢܐ ܘܐܡܪ ܕܐܝܟ ܕܐܬܚܫܒܬ ܗܟܢܐ ܢܗܘܐ ܘܐܝܟ ܕܐܬܪܥܝܬ <ܗܟܢܐ ܢܗܘܐ#3#> ܢܬܩܝܡ 25  ܕܐܬܒܪ ܠܐܬܘܪܝܐ ܒܐܪܥܝ ܘܥܠ ܛܘܪܝ ܐܕܘܫܝܘܗܝ ܘܢܥܒܪ ܢܝܪܗ ܡܢܗܘܢ ܘܫܘܥܒܕܗ ܡܢ ܟܬܦܗܘܢ ܢܥܒܪ 26  ܗܕܐ ܗܝ ܬܪܥܝܬܐ ܕܐܬܪܥܝܬ ܥܠ ܐܪܥܐ ܟܠܗ ܘܗܕܐ ܗܝ ܐܝܕܐ ܕܐܬܬܪܝܡܬ ܥܠ ܟܘܠܗܘܢ ܥܡܡܐ 27  ܡܪܝܐ ܚܝܠܬܢܐ ܐܬܪܥܝ ܡܢܘ ܢܒܛܠ ܘܠܐܝܕܗ ܪܡܬܐ ܡܢܘ ܢܗܦܟ 28  ܡܫܩܠܐ ܕܦܠܫܬ ܒܫܢܬܐ ܕܡܝܬ ܐܚܙ ܡܠܟܐ ܗܘܐ ܡܫܩܠܐ ܗܢܐ 29  ܠܐ ܬܚܕܝܢ ܟܠܟܝ ܦܠܫܬܝ ܡܛܠ ܕܐܬܬܒܪ ܫܒܛܐ ܕܡܫܥܒܕܢܟܝ ܡܛܠ ܕܡܢ ܥܩܪܗ ܕܚܘܝܐ ܢܦܩ ܓܪܣܐ ܘܦܐܪܘܗܝ ܚܪܡܢܐ ܕܦܪܚ 30  ܘܢܪܥܘܢ ܒܘܟܪܝ ܡܣܟܢܐ ܘܒܝܫܐ ܒܫܠܝܐ ܢܪܒܥܘܢ ܘܐܡܝܬ ܥܩܪܟܝ ܒܟܦܢܐ ܘܕܡܫܬܚܪ ܡܢܟܝ ܢܬܩܛܠ 31  ܐܝܠܠܝ ܩܪܝܬܐ ܒܓܢܝ ܩܪܝܬܐ ܐܬܕܠܚܬ ܦܠܫܬ ܟܠܗ ܡܛܠ ܕܡܢ ܓܪܒܝܐ ܐܬܐ ܬܢܢܐ ܘܠܝܬ ܕܝܚܝܕܝ ܒܥܕܥܐܕܘܗܝ 32  ܘܡܢܐ ܢܥܢܐ ܠܡܠܐܟܐ ܕܥܡܡܐ ܕܡܪܝܐ ܡܬܩܢ ܫܬܐܣܝܗ ܕܨܗܝܘܢ ܘܒܗ ܢܣܬܬܪܘܢ ܒܝܫܐ ܕܥܡܗ 

1  ܡܫܩܠܐ ܕܡܘܐܒ ܒܠܠܝܐ ܐܬܒܙܙܬ ܩܪܝܬܐ ܕܡܘܐܒ ܘܬܡܗܘ ܒܠܠܝܐ ܐܬܒܙܙܘ ܫܘܪܝܗ ܕܡܘܐܒ ܘܬܘܪܘ 2  ܣܠܩܘ ܠܒܝܬܐ ܕܪܝܒܘܢ ܥܠ ܥܠܘܬܐ ܠܡܒܟܐ ܥܠ ܢܒܘ ܘܥܠ ܡܕܐܒܐ ܡܘܐܒ ܡܝܠܠ ܘܒܟܠ ܪܝܫܘܗܝ ܩܘܕܚܬܐ ܘܟܠ ܕܩܢ ܓܙܝܙ 3  ܒܫܘܩܘܗܝ ܐܬܟܒܢܘ ܣܩܐ ܘܥܠ ܐܓܪܐ ܘܒܫܘܩܐ ܟܠ ܐܢܫ ܡܝܠܠ ܘܢܚܬ ܒܒܟܬܐ 4  ܬܝܠܠ ܚܫܒܘܢ ܘܐܠܥܠܐ ܘܥܕܡܐ ܠܝܨܘܬ ܢܫܬܡܥ ܩܠܗܝܢ ܡܛܘܠ ܗܢܐ ܡܚܣܢܘܗܝ ܕܡܘܐܒ ܢܩܥܘܢ ܘܢܦܫܗ ܬܩܥܐ ܠܗ 5  ܘܠܒܝ ܥܠ ܡܘܐܒ ܢܝܠܠ ܒܪܘܚܗ ܥܕܡܐ ܠܨܥܪ ܥܓܠܬܐ ܬܘܠܬܐ ܡܛܠ ܕܒܡܣܩܬܐ ܕܠܘܚܝܬ ܟܕ ܒܟܝܢ ܢܣܩܘܢ ܒܗ ܘܒܐܘܪܚܐ ܕܚܘܪܢܝܡ ܓܥܬܐ ܕܬܒܪܐ ܢܥܒܕܘܢ 6  ܡܛܠ ܕܡܝܐ ܕܢܡܪܝܡ ܢܓܘܙܘܢ ܡܛܠ ܕܝܒܫ ܥܡܝܪܐ ܘܚܡܐ ܬܕܐܐ ܘܝܘܪܩܐ ܠܐ ܗܘܐ 7  ܡܛܠ ܗܢܐ ܡܕܡ ܕܐܫܬܚܪ ܥܒܪ ܘܣܘܥܪܢܗܘܢ ܥܠ ܢܚܠܐ ܕܥܪܒܝܢ ܢܫܩܠܘܢ 8  ܡܛܠ ܕܚܕܪܬ ܝܠܠܬܐ ܠܬܚܘܡܐ ܕܡܘܐܒ ܘܥܕܡܐ ܠܓܠܥܡ ܝܠܠܬܗ ܘܠܒܪܐ ܕܐܠܝܡ ܐܝܠܠܬܗ 9  ܡܛܠ ܕܡܝܐ ܕܪܝܒܘܢ ܐܬܡܠܝܘ ܕܡܐ ܡܛܠ ܕܐܣܝܡ ܥܠ ܪܝܒܘܢ ܬܘܣܦܬܐ ܘܐܪܢܐ ܥܠ ܐܝܠܝܢ ܕܡܬܦܨܝܢ ܡܢ ܡܘܐܒ ܘܥܠ ܫܪܟܐ ܕܐܪܥܐ 

1  ܫܕܪ ܠܒܪ ܫܠܝܛܐ ܕܐܪܥܐ ܡܢ ܟܐܦܐ ܕܡܕܒܪܐ ܠܛܘܪܐ ܕܒܪܬ ܨܗܝܘܢ 2  ܘܢܗܘܐ ܐܝܟ ܦܪܚܬܐ ܕܡܫܢܝܐ ܩܢܗ ܘܒܢܬ ܡܘܐܒ ܫܒܝܩܬܐ ܢܗܘܝܢ ܒܡܥܒܪܬܐ ܕܐܪܢܘܢ 3  ܐܝܬܐ ܬܪܥܝܬܐ ܘܥܒܕܝ ܬܘܓܢܐ ܣܝܡܝ ܐܝܟ ܠܠܝܐ ܛܠܠܟܝ ܡܨܥܬ ܛܗܪܐ ܛܫܝ ܠܕܛܥܝܢ ܘܠܕܡܒܕܪܝܢ ܠܐ ܬܓܠܝܢ 4  ܢܥܡܪܘܢ ܒܟܝ ܡܒܕܪܐ ܕܡܘܐܒ ܗܘܝ ܠܗܘܢ ܣܬܪܐ ܡܢ ܩܕܡ ܒܙܘܙܐ ܡܛܠ ܕܓܡܪ ܕܚܝܚܐ ܘܣܦ ܒܙܘܙܐ ܘܓܡܪ ܕܝܘܫܐ ܡܢ ܐܪܥܐ 5  ܘܢܬܩܢ ܟܘܪܣܝܐ ܒܛܝܒܘܬܐ ܘܢܬܒ ܥܠܘܗܝ ܒܩܘܫܬܐ ܒܡܫܟܢܗ ܕܕܘܝܕ ܕܝܢܐ ܘܡܥܩܒ ܕܝܢܐ ܘܡܣܪܗܒ ܙܕܝܩܘܬܐ 6  ܫܡܥܢ ܓܐܝܘܬܗ ܕܡܘܐܒ ܕܛܒ ܐܬܓܐܝ ܓܐܝܘܬܗ ܘܪܡܘܬܗ ܘܐܠܡܗ ܠܐ ܗܘܐ ܗܟܢܐ ܒܕܩܘ ܥܠܘܗܝ ܩܨܘܡܘܗܝ 7  ܡܛܠ ܗܢܐ ܢܝܠܠ ܡܘܐܒ ܘܥܠ ܡܘܐܒ ܟܠܗ ܢܝܠܠ ܥܠ ܐܫܝܬܐ ܕܫܘܪܐ ܕܡܬܗܓܡܢ ܬܢܗܡܘܢ ܐܝܟ ܟܪܝܗܐ 8  ܡܛܠ ܕܚܩܠܬܐ ܕܚܫܒܘܢ ܚܪܒ ܓܦܬܐ ܕܣܒܡܐ ܓܢܒܪܐ ܕܥܡܡܐ ܓܡܘ ܫܒܘܩܝܗ ܘܥܕܡܐ ܠܝܥܙܝܪ ܕܝܥܙܝܪ#3# ܡܛܘ ܘܛܥܘ ܒܡܕܒܪܐ ܥܢܩܝܗ ܢܓܕܘ ܘܥܒܪܘ ܝܡܐ 9  ܡܛܠ ܗܢܐ ܐܒܟܝܟܝ ܒܒܟܬܐ ܕܝܥܙܝܪ ܓܦܬܐ ܕܣܒܡܐ ܐܪܘܝܟܝ ܡܢ ܕܡܥܬܟܝ ܚܫܒܘܢ ܘܐܠܥܠܐ ܡܛܠ ܕܥܠ ܚܨܕܟܝ ܘܥܠ ܩܛܦܟܝ ܕܝܘܫܐ ܢܦܠ 10  ܘܬܥܒܪ ܚܕܘܬܐ ܘܕܝܨܐ ܡܢ ܟܪܡܠܐ ܘܒܟܪܡܠܐ ܠܐ ܢܚܕܘܢ ܘܠܐ ܢܥܨܪܘܢ ܚܡܪܐ ܒܡܥܨܪܬܐ ܘܠܐ ܢܕܘܫ ܕܝܘܫܐ ܡܛܠ ܕܠܕܝܘܫܐ ܐܒܛܠ 11  ܡܛܠ ܗܢܐ ܟܪܣܝ ܥܠ ܡܘܐܒ ܐܝܟ ܟܢܪܐ ܬܡܠܠ ܘܓܘܝ ܥܠ ܫܘܪܐ ܕܡܬܗܓܡ 12  ܘܡܐ ܕܚܙܐ ܕܠܐܝ ܡܘܐܒ ܥܠ ܥܠܘܬܐ ܢܐܬܐ ܠܡܩܕܫܐ ܠܡܨܠܝܘ ܘܠܐ ܢܫܟܚ 13  ܗܢܐ ܦܬܓܡܐ ܡܠܠ ܡܪܝܐ ܥܠ ܡܘܐܒ ܡܢ ܗܝܕܝܢ 14  ܘܗܫܐ ܡܠܠ ܡܪܝܐ ܘܐܡܪ ܒܬܠܬ ܫܢܝܢ ܐܝܟ ܫܢܝܐ ܕܐܓܝܪܐ ܢܨܛܥܪ ܐܝܩܪܗ ܕܡܘܐܒ ܥܠ ܣܘܓܐܐ ܕܥܡܗ ܘܢܫܬܚܪ ܩܠܝܠ ܙܥܘܪ ܘܠܐ ܣܓܝ 

1  ܡܫܩܠܐ ܕܕܪܡܣܘܩ ܗܐ ܕܪܡܣܘܩ ܡܥܒܪܐ ܡܢ ܩܪܝܬܐ ܘܬܗܘܐ ܠܚܘܪܒܐ ܘܠܡܦܘܠܬܐ 2  ܘܢܗܘܝܢ ܫܒܝܩܬܐ ܩܘܪܝܐ ܕܥܕܘܥܝܪ ܘܢܗܘܝܢ ܠܓܙܪܐ ܕܢܪܒܥܘܢ ܒܗܝܢ ܘܠܐ ܢܗܘܐ ܠܗܘܢ ܡܗܪܢܐ 3  ܘܢܬܒܛܠ ܥܘܫܢܐ ܡܢ ܐܦܪܝܡ ܘܡܠܟܘܬܐ ܡܢ ܕܪܡܣܘܩ ܘܫܪܟܐ ܕܐܦܪܝܡ ܐܝܟ ܐܝܩܪܐ ܕܒܢܝ ܐܝܣܪܝܠ ܢܗܘܘܢ ܐܡܪ ܡܪܝܐ ܚܝܠܬܢܐ 4  ܘܢܗܘܐ ܒܝܘܡܐ ܗܘ ܢܬܡܣܟܢ ܐܝܩܪܗ ܕܝܥܩܘܒ ܘܫܘܡܢܐ ܕܒܣܪܗ ܢܬܪܙܐ 5  ܘܢܗܘܐ ܐܝܟ ܗܘ ܕܟܢܫ ܚܨܕܐ ܕܩܝܡܬܐ ܘܕܪܥܗ ܫܒܠܐ ܚܨܕ ܘܢܗܘܐ ܐܝܟ ܗܘ ܕܡܠܩܛ ܫܒܠܐ ܒܥܘܡܩܐ ܕܪܦܐܝܡ 6  ܘܢܫܬܚܪ ܒܗ ܒܘܥܪܐ ܐܝܟ ܙܝܬܐ ܕܚܒܝܛ ܘܬܪܝܢ ܬܠܬܐ ܙܝܬܝܢ ܒܪܝܫ ܟܢܐ ܒܣܘܟܘܗܝ ܘܐܪܒܥܐ ܘܚܡܫܐ ܐܡܪ ܡܪܝܐ ܐܠܗܐ ܕܐܝܣܪܝܠ 7  ܒܗ ܒܝܘܡܐ ܗܘ ܢܬܬܟܠ ܐܢܫ ܥܠ ܥܒܘܕܗ ܘܥܝܢܘܗܝ ܢܚܪܢ ܠܩܕܝܫܐ ܕܐܝܣܪܝܠ 8  ܘܠܐ ܢܬܬܟܠ ܥܠ ܡܕܒܚܐ ܕܥܒܕ ܐܝܕܘܗܝ ܘܥܒܕ ܨܒܥܬܗ ܘܠܐ ܢܚܘܪ ܒܦܬܟܪܐ ܘܒܕܚܠܬܐ 9  ܒܗ ܒܝܘܡܐ ܗܘ ܢܗܘܝܢ ܩܘܪܝܐ ܕܥܘܫܢܗ ܐܝܟ ܓܘܒܐ ܕܚܪܫ ܘܕܐܡܝܪ ܕܐܫܬܒܩ ܡܢ ܩܕܡ ܒܢܝ ܐܝܣܪܝܠ ܘܗܘܝܬܝ ܠܚܒܠܐ 10  ܘܛܥܝܬܝ ܠܐܠܗܐ ܦܪܘܩܟܝ ܘܠܬܩܝܦܐ ܡܥܫܢܢܟܝ ܠܐ ܐܬܕܟܪܬܝ ܡܛܠ ܗܢܐ ܬܨܒܝܢ ܢܨܒܬܐ ܝܐܝܬܐ ܒܫܒܘܩܐ ܢܘܟܪܝܐ ܬܙܪܥܝܢܗ 11  ܒܝܘܡܐ ܕܬܨܒܝܢܗ ܢܦܘܩ ܣܡܕܪܐ ܘܒܨܦܪܐ ܙܪܥܟܝ ܬܦܪܥܝܢ ܐܝܟ ܢܝܪܐ ܕܩܛܦܐ ܒܝܘܡܐ ܟܪܝܐ ܘܐܝܟ ܟܐܦܐ ܕܐܢܫܐ 12  ܘܝ ܠܚܝܠܐ ܕܥܡܡܐ ܣܓܝܐܐ ܕܐܙܠ ܩܠܗܘܢ ܐܝܟ ܩܠܐ ܕܝܡܡܐ ܘܪܓܘܫܝܐ ܕܐܡܘܬܐ ܐܝܟ ܩܠܐ ܕܡܝܐ ܣܓܝܐܐ 13  ܢܓܥܘܪ ܒܗ ܘܢܥܪܘܩ ܠܪܘܚܩܐ ܘܢܪܗܛ ܐܝܟ ܕܚܝܚܐ ܕܛܘܪܐ ܩܕܡ ܪܘܚܐ ܘܐܝܟ ܓܠܐ ܩܕܡ ܥܠܥܠܐ 14  ܒܙܒܢܐ ܕܪܡܫܐ ܘܗܐ ܚܘܛܦܐ ܥܕܠܐ ܗܘܐ ܨܦܪܐ ܘܠܐ ܢܫܬܚܪ ܗܕܐ ܗܝ ܦܠܓܘܬܐ ܕܕܝܘܫܢ ܘܡܢܬܐ ܕܒܙܘܙܢ 

1  ܘܝ ܠܐܪܥܐ ܕܛܠܠܐ ܕܟܢܦܐ ܕܒܥܒܪ ܢܗܪܘܬܐ ܕܟܘܫ 2  ܕܡܫܕܪ ܗܡܝܪܐ ܒܝܡܐ ܘܒܡܐܢܐ ܕܦܦܝܪܘܢ ܥܠ ܐܦܝ ܡܝܐ ܐܙܠܘ ܐܝܙܓܕܐ ܩܠܝܠܐ ܠܘܬ ܥܡܐ ܕܡܠܝܓ ܘܥܩܝܪ ܠܘܬ ܥܡܐ ܕܚܝܠܐ ܡܢܗ ܘܠܗܠ ܥܡܐ ܕܡܫܟܪ ܘܕܝܫ ܕܒܙܘ ܢܗܪܘܬܐ ܐܪܥܗ 3  ܟܠܗܘܢ ܥܡܘܪܝܗ ܕܬܒܝܠ ܕܫܪܝܢ ܒܐܪܥܐ ܡܐ ܕܫܩܠܘ ܐܬܐ ܛܘܪܐ ܬܚܙܘܢ ܘܡܐ ܕܩܪܐ ܫܝܦܘܪܐ ܬܫܡܥܘܢ܀ 4  ܡܛܠ ܕܗܟܢܐ ܐܡܪ ܠܝ ܡܪܝܐ ܐܫܠܐ ܘܚܘܪ ܒܛܘܝܒܝ ܐܝܟ ܚܘܡܐ ܨܚܝܚܐ ܕܥܠ ܢܗܪܐ ܘܐܝܟ ܥܢܢܐ ܕܛܠܐ ܒܝܘܡܐ ܕܚܨܕܐ 5  ܡܛܠ ܕܡܢ ܩܕܡ ܚܨܕܐ ܓܡܪ ܦܪܥܐ ܘܗܒܒܐ ܚܣܠ ܘܢܗܘܐ ܥܘܦܝܐ ܘܢܦܣܘܩ ܙܠܝܠܐ ܒܡܓܠܐ ܘܫܒܘܩܐ ܢܥܒܪ ܘܢܦܨ 6  ܘܢܫܬܒܩܘܢ ܐܟܚܕܐ ܠܛܝܪܐ ܕܛܘܪܐ ܘܠܚܝܘܬܐ ܕܐܪܥܐ ܘܬܟܢܫ ܥܠܘܗܝ ܛܝܪܐ ܘܟܠܗ ܚܝܘܬܐ ܕܐܪܥܐ ܥܠܘܗܝ ܬܪܓܙ 7  ܒܗ ܒܝܘܡܐ ܗܘ ܢܘܒܠ ܩܘܪܒܢܐ ܠܡܪܝܐ ܚܝܠܬܢܐ ܥܡܐ ܡܠܝܓܐ ܘܥܩܝܪܐ ܥܡܐ ܕܚܝܠܐ ܡܢܗ ܘܠܗܠ ܥܡܐ ܕܡܫܟܪ ܘܕܝܫ ܕܒܙܘ ܢܗܪܘܬܐ ܐܪܥܗ ܠܐܬܪܐ ܕܫܡܗ ܕܡܪܝܐ ܚܝܠܬܢܐ ܠܛܘܪܐ ܕܨܗܝܘܢ 
19
1  ܡܫܩܠܐ ܕܡܨܪܝܢ ܗܐ ܡܪܝܐ ܪܟܝܒ ܥܠ ܥܢܢܐ ܩܠܝܠܬܐ ܘܥܐܠ ܠܡܨܪܝܢ ܘܢܙܘܥܘܢ ܦܬܟܪܐ ܕܡܨܪܝܢ ܡܢ ܩܕܡܘܗܝ ܘܠܒܗ ܕܡܨܪܝܐ ܢܬܡܣܐ ܒܓܘܗ 2  ܘܐܓܪܐ ܡܨܪܝܐ ܒܡܨܪܝܐ ܘܢܬܟܬܫ ܓܒܪܐ ܥܡ ܐܚܘܝ ܘܓܒܪܐ ܥܡ ܚܒܪܗ ܡܕܝܢܬܐ ܥܡ ܡܕܝܢܬܐ ܘܡܠܟܘܬܐ ܥܡ ܡܠܟܘܬܐ 3  ܘܬܬܦܣܩ ܪܘܚܗ ܕܡܨܪܝܐ ܒܓܘܗ ܘܬܪܥܝܬܗ ܐܛܒܥ ܘܢܫܐܠܘܢ ܡܢ ܦܬܟܪܐ ܘܡܢ ܡܓܘܫܐ ܘܡܢ ܙܟܘܪܐ ܘܡܢ ܝܕܘܥܐ 4  ܘܐܫܠܡ ܠܡܨܪܝܐ ܒܐܝܕܐ ܕܡܪܝܐ ܩܫܝܐ ܘܡܠܟܐ ܥܫܝܢܐ ܢܫܬܠܛ ܒܗܘܢ ܐܡܪ ܡܪܝܐ ܚܝܠܬܢܐ 5  ܘܢܓܘܙܘܢ ܡܝܐ ܡܢ ܝܡܐ ܘܢܗܪܐ ܢܚܪܒ ܘܢܐܒܫ 6  ܘܢܓܘܙܘܢ ܢܗܪܘܬܐ ܘܢܬܡܣܟܢܘܢ ܘܢܚܪܒܘܢ ܢܗܪܘܬܐ ܥܫܝܢܐ ܩܢܝܐ ܘܐܪܒܢܐ ܘܦܦܝܪܘܢ ܢܐܒܫܘܢ 7  ܘܠܘܥܐ ܕܥܠ ܢܗܪܐ ܘܥܠ ܦܘܡܗ ܕܢܗܪܐ ܘܟܠ ܕܡܙܕܪܥ ܥܠ ܓܒܗ ܕܢܗܪܐ ܢܐܒܫ ܘܢܫܬܩܦ ܘܠܐ ܢܫܬܟܚ 8  ܘܢܐܠܘܢ ܨܝܕܐ ܘܢܬܒܘܢ ܒܐܒܠܐ ܕܪܡܝܢ ܨܢܪܝܬܐ ܒܢܗܪܐ ܘܕܦܪܣܝܢ ܡܨܝܕܬܐ ܥܠ ܐܦܝ ܡܝܐ ܐܬܟܪܗܘ 9  ܘܢܒܗܬܘܢ ܥܒܕܝ ܟܬܢܐ ܕܣܪܩܝܢ ܘܙܩܪܝܢ ܠܚܕܘܬܐ 10  ܘܢܬܡܟܟܘܢ ܟܠ ܕܥܒܕܝܢ ܫܟܪܐ ܠܡܫܬܝܐ ܕܢܦܫܐ 11  ܫܛܘ ܪܘܪܒܢܐ ܕܨܥܢ ܚܟܝܡܐ ܕܡܠܟܝܢ ܠܦܪܥܘܢ ܡܠܟܐ ܡܠܟܐ ܫܛܝܐ ܐܝܟܢܐ ܬܐܡܪܘܢ ܠܦܪܥܘܢ ܕܚܟܝܡܐ ܚܢܢ ܘܒܢܝ ܡܠܟܐ ܩܕܡܝܐ 12  ܐܝܟܐ ܐܢܘܢ ܚܟܝܡܝܟ ܢܚܘܘܢܟ ܘܢܕܥܘܢ ܡܢܐ ܐܬܪܥܝ ܡܪܝܐ ܚܝܠܬܢܐ ܥܠ ܡܨܪܝܢ 13  ܫܛܘ ܪܘܪܒܢܐ ܕܨܥܢ ܐܬܬܪܝܡܘ ܪܘܪܒܢܐ ܕܡܦܣ ܘܐܛܥܝܘ ܠܡܨܪܝܢ ܒܙܘܝܬܐ ܕܫܪܒܬܗ 14  ܡܪܝܐ ܡܙܓ ܒܓܘܗ ܪܘܚܐ ܛܥܝܬܐ ܘܐܛܥܝܗ ܠܡܨܪܝܐ ܒܟܠܗܘܢ ܥܒܕܘܗܝ ܐܝܟ ܕܛܥܐ ܪܘܝܐ ܒܬܝܒܬܗ 15  ܘܠܐ ܢܗܘܐ ܠܡܨܪܝܐ ܓܒܪܐ ܕܢܥܒܕ ܪܝܫܐ ܘܕܢܘܒܬܐ ܘܪܝܫܐ <ܒܝܘܡܐ ܗܘ#3#> 16  ܒܝܘܡܐ ܗܘ ܢܗܘܐ ܡܨܪܝܐ ܐܝܟ ܢܫܐ ܘܢܕܚܠ ܘܢܙܘܥ ܡܢ ܩܕܡ ܪܘܡܐ ܕܐܝܕܗ ܕܡܪܝܐ ܚܝܠܬܢܐ ܕܡܪܝܡ ܥܠܘܗܝ 17  ܘܬܗܘܐ ܐܪܥܐ ܕܝܗܘܕܐ ܠܡܨܪܝܐ ܠܣܘܪܕܐ ܘܟܠ ܕܢܕܟܪܝܗ ܠܗ ܢܬܪܗܒ ܡܢ ܩܕܡ ܬܪܥܝܬܗ ܕܡܪܝܐ ܚܝܠܬܢܐ ܕܐܬܪܥܝ ܥܠܘܗܝ܀ 18  ܒܝܘܡܐ ܗܘ ܢܗܘܝܢ ܚܡܫ ܩܘܪܝܐ ܒܐܪܥܐ ܕܡܨܪܝܢ ܕܡܡܠܠܢ ܒܠܫܢܐ ܟܢܥܢܝܐ ܘܝܡܝܢ ܒܡܪܝܐ ܚܝܠܬܢܐ ܘܚܕܐ ܡܢܗܝܢ ܗܪܣ ܬܬܩܪܐ܀ 19  ܒܝܘܡܐ ܗܘ ܢܗܘܐ ܡܕܒܚܐ ܠܡܪܝܐ ܒܓܘܗ ܕܐܪܥܐ ܕܡܨܪܝܢ ܘܩܝܡܬܐ ܠܡܪܝܐ ܥܠ ܓܢܒ ܬܚܘܡܗ 20  ܘܬܗܘܐ ܠܐܬܐ ܘܠܣܗܕܘܬܐ ܠܡܪܝܐ ܚܝܠܬܢܐ ܒܐܪܥܐ ܕܡܨܪܝܢ ܡܛܠ ܕܢܓܥܘܢ ܩܕܡ ܡܪܝܐ ܡܢ ܩܕܡ ܐܠܘܨܐ ܘܢܫܕܪ ܠܗܘܢ ܦܪܘܩܐ ܘܕܝܢܐ ܘܢܦܨܐ ܐܢܘܢ 21  ܘܢܬܝܕܥ ܡܪܝܐ ܠܡܨܪܝܐ ܘܢܕܥܘܢܗ ܡܨܪܝܐ ܠܡܪܝܐ ܒܝܘܡܐ ܗܘ ܘܢܩܪܒܘܢ ܕܒܚܐ ܘܣܡܝܕܐ ܘܢܕܪܘܢ ܢܕܪܐ ܠܡܪܝܐ ܘܢܫܠܡܘܢ 22  ܘܢܡܚܐ ܡܪܝܐ ܠܡܨܪܝܐ ܡܚܘܬܐ ܘܢܐܣܐ ܐܢܘܢ ܘܢܬܦܢܘܢ ܠܘܬ ܡܪܝܐ ܘܢܥܢܐ ܐܢܘܢ ܘܢܐܣܐ ܐܢܘܢ܀ 23  ܒܝܘܡܐ ܗܘ ܢܗܘܐ ܫܒܝܠܐ ܡܢ ܡܨܪܝܢ ܠܐܬܘܪ ܘܡܢ ܐܬܘܪ ܠܡܨܪܝܢ ܘܢܥܘܠ ܐܬܘܪܝܐ ܠܡܨܪܝܢ ܘܡܨܪܝܢ ܠܐܬܘܪ ܘܢܦܠܚܘܢ ܡܨܪܝܐ ܠܐܬܘܪܝܐ܀ 24  ܒܝܘܡܐ ܗܘ ܢܗܘܐ ܐܝܣܪܝܠ ܚܕ ܡܢ ܬܠܬܐ ܠܡܨܪܝܐ ܘܠܐܬܘܪܝܐ ܒܘܪܟܬܐ ܒܓܘ ܐܪܥܐ 25  ܕܠܗ ܒܪܟ ܡܪܝܐ ܚܝܠܬܢܐ ܘܐܡܪ ܒܪܝܟ ܥܡܝ ܒܡܨܪܝܢ ܘܥܒܕ ܐܝܕܝ ܕܒܐܬܘܪ ܘܝܘܪܬܢܝ ܐܝܣܪܝܠ܀ 

20

1  ܒܫܢܬܐ ܕܐܬܐ ܬܐܪܬܢ ܠܐܫܕܘܕ ܟܕ ܫܕܪܗ ܣܪܓܘܢ ܡܠܟܐ ܕܐܬܘܪ ܘܐܬܟܬܫ ܥܡ ܐܫܕܘܕ ܘܟܒܫܗ 2  ܒܗ ܒܙܒܢܐ ܗܘ ܡܠܠ ܡܪܝܐ ܒܝܕ ܐܫܥܝܐ ܢܒܝܐ ܒܪ ܐܡܘܨ ܘܐܡܪ ܠܗ ܙܠ ܫܪܝ ܣܩܐ ܡܢ ܚܨܝܟ ܘܡܣܢܝܟ ܡܢ ܪܓܠܝܟ ܘܥܒܕ ܗܟܢܐ ܘܗܠܟ ܚܦܝܝ ܘܥܪܛܠ ܘܚܦܝܝ#3# 3  ܘܐܡܪ ܡܪܝܐ ܐܝܟܢܐ ܕܗܠܟ ܥܒܕܝ ܐܫܥܝܐ ܚܦܝܝ ܘܥܪܛܠ ܗܟܢܐ ܢܗܘܝܢ ܐܬܘܬܐ ܘܬܕܡܪܬܐ ܬܠܬ ܫܢܝܢ ܥܠ ܡܨܪܝܢ ܘܥܠ ܟܘܫ 4  ܗܟܢܐ ܢܕܒܪ ܡܠܟܐ ܕܐܬܘܪ ܫܒܝܬܐ ܕܡܨܪܝܢ ܘܫܒܝܬܐ ܕܟܘܫ ܥܠܝܡܐ ܘܣܒܐ ܥܪܛܠ ܘܚܦܝܝ ܘܢܬܓܠܐ ܦܘܪܣܝܗ ܕܡܨܪܝܢ 5  ܘܢܬܬܒܪܘܢ ܘܢܒܗܬܘܢ ܡܢ ܟܘܫ ܬܘܟܠܢܗܘܢ ܘܡܢ ܡܨܪܝܢ ܬܫܒܘܚܬܗܘܢ 6  ܘܢܐܡܪ ܥܡܘܪܐ ܕܓܙܪܬܐ ܗܕܐ ܒܝܘܡܐ ܗܘ ܗܪܟܐ ܗܘ ܬܘܟܠܢܢ ܕܥܪܩܢ ܠܡܬܥܕܪܘ ܘܠܡܬܦܨܝܘ ܡܢ ܩܕܡ ܡܠܟܐ ܕܐܬܘܪ ܘܚܢܢ ܐܝܟܢܐ ܢܬܦܨܐ 

1  ܡܫܩܠܐ ܕܡܕܒܪܐ ܕܝܡܐ ܐܝܟ ܥܠܥܠܐ ܡܢ ܬܝܡܢܐ ܬܪܗܛ ܡܢ ܡܕܒܪܐ ܘܬܐܬܐ ܡܢ ܐܪܥܐ ܪܚܝܩܬܐ 2  ܚܙܘܐ ܩܫܝܐ ܐܬܚܙܝ ܠܢ ܛܠܘܡܐ ܛܠܡ ܘܒܙܘܙܐ ܒܐܙ ܣܩܝ ܥܝܠܡ ܘܛܘܪܝ ܡܕܝ ܘܟܠܗܝܢ ܬܢܚܬܗ ܒܛܠܬ 3  ܡܛܠ ܗܢܐ ܐܬܡܠܝ ܚܨܝ ܙܘܥܬܐ ܘܐܚܕܘܢܝ ܨܘܪܢܐ ܐܝܟ ܨܘܪܢܐ ܕܝܠܕܬܐ ܙܥܬ ܕܠܐ ܐܫܡܥ ܘܐܬܕܠܚܬ ܕܠܐ ܐܚܙܐ 4  ܛܥܐ ܠܒܝ ܘܨܘܪܢܐ ܐܙܝܥܘܢܝ ܘܫܘܦܪܐ ܕܨܒܝܢܝ ܣܡܘ ܠܝ ܠܣܘܪܕܐ 5  ܛܝܒܘ ܦܬܘܪܐ ܕܘܩܘ ܕܘܩܐ ܐܟܘܠܘ ܘܐܫܬܘ ܩܘܡܘ ܪܘܪܒܢܐ ܡܫܘܚܘ ܣܟܪܐ܀ 6  ܡܛܠ ܕܗܟܢܐ ܐܡܪ ܠܝ ܡܪܝܐ ܙܠ ܐܩܝܡ ܕܘܩܐ ܕܡܕܡ ܕܚܙܐ ܢܚܘܐ 7  ܘܚܙܐ ܪܟܘܒܐ ܕܬܪܝܢ ܦܪܫܝܢ ܕܪܟܝܒ ܚܡܪܐ ܘܕܪܟܝܒ ܓܡܠܐ ܘܨܬ ܫܡܥܐ ܣܓܝܐܐ 8  ܘܩܪܐ ܕܘܩܐ ܒܐܕܢܝ ܘܐܡܪ ܐܢܐ ܡܪܝܐ ܩܐܡ ܐܢܐ ܐܡܝܢܐܝܬ ܒܐܝܡܡܐ ܘܥܠ ܡܛܪܬܝ ܩܐܡ ܐܢܐ ܟܠܗܘܢ ܠܝܠܘܬܐ 9  ܘܗܐ ܐܬܐ ܓܒܪܐ ܡܢ ܪܟܒܐ ܕܦܪܫܐ ܘܥܢܐ ܘܐܡܪ ܢܦܠܬ ܒܒܠ ܘܟܘܠܗܘܢ ܐܠܗܝܗ ܓܠܝܦܐ ܐܬܬܒܪܘ ܒܐܪܥܐ 10  ܡܢ ܚܨܕ ܘܡܢ ܒܠܝ ܐܕܪ ܡܕܡ ܕܫܡܥܬ ܡܢ ܡܪܝܐ ܐܠܗܐ ܕܐܝܣܪܝܠ ܚܘܝܬܟܘܢ 11  ܡܫܩܠܐ ܕܕܘܡܐ ܠܝ ܩܪܐ ܡܢ ܣܥܝܪ ܢܛܘܪܐ ܕܒܠܠܝܐ 12  ܐܡܪ ܢܛܘܪܐ ܐܬܐ ܨܦܪܐ ܐܦ ܠܠܝܐ ܐܢ ܒܥܝܢ ܐܢܬܘܢ ܒܥܘ ܬܘܒ ܐܬܝܢ ܐܢܬܘܢ܀ 13  ܡܫܩܠܐ ܕܥܪܒ ܒܪܡܫܐ ܒܥܒܐ ܬܒܘܬܘܢ ܒܫܒܝܠܐ ܕܕܘܪܢܝܡ 14  ܠܐܘܪܥ ܨܗܝܐ ܐܝܬܘ ܡܝܐ ܥܡܘܪܐ ܕܐܪܥܐ ܕܬܝܡܢܐ ܒܠܚܡܟܘܢ ܐܪܘܥܘ ܠܡܒܕܪܐ 15  ܡܛܠ ܕܡܢ ܩܕܡ ܣܦܣܪܐ ܐܬܒܕܪܘ ܘܡܢ ܩܕܡ ܚܪܒܐ ܕܠܛܝܫܐ ܘܡܢ ܩܕܡ ܩܫܬܐ ܕܡܠܝܐ ܘܡܢ ܩܕܡ ܥܘܫܢܐ ܕܩܪܒܐ 16  ܡܛܠ ܕܗܟܢܐ ܐܡܪ ܠܝ ܡܪܝܐ ܒܡܫܠܡ ܫܢܬܐ ܐܝܟ ܫܢܝܐ ܕܐܓܝܪܐ ܢܣܘܦ ܟܠܗ ܐܝܩܪܐ ܕܩܕܪ 17  ܘܫܪܟܐ ܕܡܢܝܢܐ ܕܩܫܬܐ ܓܒܪܐ ܕܒܢܝ ܩܕܪ ܢܙܥܪܘܢ ܡܛܠ ܕܡܪܝܐ ܐܠܗܐ ܕܐܝܣܪܝܠ ܡܠܠ 

1  ܡܫܩܠܐ ܕܢܚܠܐ ܕܚܙܝܘܢ ܡܢܐ ܐܝܬ ܠܟܝ ܗܪܟܐ ܕܣܠܩܬܝ ܟܘܠܟܝ ܠܐܓܪܐ 2  ܕܠܘܚܝܐ ܐܬܡܠܝܬ ܩܪܝܬܐ ܩܠܐ ܐܬܡܠܝܬ ܩܪܝܬܐ ܥܫܝܢܬܐ ܩܛܝܠܝܟܝ ܠܐ ܗܘܘ ܩܛܝܠܐ ܕܣܝܦܐ ܐܦ ܠܐ ܡܝܬܐ ܕܩܪܒܐ 3  ܟܠܗܘܢ ܫܠܝܛܢܝܟܝ ܢܕܘ ܐܟܚܕܐ ܡܢ ܩܫܬܐ ܐܬܐܣܪܘ ܕܐܫܬܚܪܘ ܒܟܝ ܐܟܚܕܐ ܐܬܐܣܪܘ ܘܠܪܘܚܩܐ ܥܪܩܘ 4  ܡܛܠ ܗܢܐ ܐܡܪܬ ܫܘܒܩܘܢܝ ܐܬܡܪܡܪ ܒܒܟܬܐ ܠܐ ܬܐܠܨܘܢ ܠܡܒܝܐܘܬܢܝ ܥܠ ܬܒܪܗ ܕܒܪܬ ܥܡܝ 5  ܡܛܠ ܕܝܘܡܐ ܕܕܠܘܚܝܐ ܘܕܕܝܫܐ ܘܕܒܟܬܐ ܠܡܪܝܐ ܐܠܗܐ ܚܝܠܬܢܐ ܒܢܚܠܐ ܕܚܙܝܘܢ ܒܨܐ ܫܘܪܐ ܘܓܥܐ ܥܠ ܛܘܪܐ 6  ܘܥܝܠܡ ܫܩܠ ܩܛܪܩܐ ܒܪܟܒܐ ܕܐܢܫܐ ܦܪܫܐ ܘܫܘܪܐ ܓܠܐ ܣܟܪܐ 7  ܘܢܗܘܘܢ ܓܒܝܐ ܕܥܘܡܩܝܟܝ ܡܠܝܢ ܡܪܟܒܬܐ ܘܦܪܫܐ ܢܣܬܕܪܘܢ ܥܠ ܬܪܥܐ 8  ܘܝܗܘܕܐ ܢܓܠܐ ܣܕܪܐ ܘܬܚܙܐ ܒܝܘܡܐ ܗܘ ܙܝܢܐ ܕܒܝܬ ܥܒܐ 9  ܘܬܘܪܥܬܐ ܕܩܪܝܬܗ ܕܕܘܝܕ ܚܙܝܬܘܢ ܕܣܓܝ ܘܟܢܫܬܘܢ ܡܝܐ ܕܝܡܬܐ ܬܚܬܝܬܐ 10  ܘܡܠܝܬܘܢ ܒܬܐ ܕܐܘܪܫܠܡ ܘܥܩܪܬܘܢ ܒܬܐ ܕܬܥܫܢܘܢ ܫܘܪܐ 11  ܘܩܒܝܬܐ ܥܒܕܬܘܢ ܒܝܬ ܫܘܪܐ ܠܡܝܐ ܕܝܡܬܐ ܥܬܝܩܬܐ ܘܠܐ ܚܪܬܘܢ ܠܥܒܘܕܗ ܘܠܓܒܘܠܗ ܡܢ ܪܘܚܩܐ ܠܐ ܚܙܝܬܘܢ 12  ܘܩܪܐ ܡܪܝܐ ܐܠܗܐ ܚܝܠܬܢܐ ܒܝܘܡܐ ܗܘ ܠܒܟܬܐ ܘܠܡܪܩܕܬܐ ܘܠܩܘܕܚܬܐ ܘܠܟܒܢܐ ܕܣܩܐ 13  ܘܗܐ ܒܘܣܡܐ ܘܚܕܘܬܐ ܢܟܣܬܐ ܕܬܘܪܐ ܘܢܟܣܬܐ ܕܥܢܐ ܡܐܟܘܠܬܐ ܕܒܣܪܐ ܘܡܫܬܝܐ ܕܚܡܪܐ ܢܐܟܘܠ ܘܢܫܬܐ ܡܛܠ ܕܡܚܪ ܢܡܘܬ 14  ܓܠܝܐ ܗܝ ܒܐܕܢܝ ܡܪܝܐ ܚܝܠܬܢܐ ܘܐܡܪ ܠܐ ܬܣܒܘܢ ܠܟܘܢ ܚܛܝܬܐ ܗܕܐ ܥܕܡܐ ܕܬܡܘܬܘܢ ܐܡܪ ܡܪܝܐ ܐܠܗܐ ܚܝܠܬܢܐ܀ 15  ܗܟܢܐ ܐܡܪ ܡܪܝܐ ܚܝܠܬܢܐ ܙܠ ܠܘܬ ܣܘܟܢ ܗܢܐ ܠܘܬ ܫܒܢܐ ܪܒܝܬܐ ܘܐܡܪ ܠܗ 16  ܡܢܐ ܥܒܕ ܐܢܬ ܗܪܟܐ ܘܡܢܐ ܐܝܬ ܠܟ ܗܪܟܐ ܕܢܩܪܬ ܠܟ ܗܪܟܐ ܩܒܪܐ ܢܩܪ ܒܪܘܡܐ ܩܒܪܗ ܘܪܫܡ ܒܟܐܦܐ ܡܫܪܝܗ 17  ܗܐ ܡܪܝܐ ܡܫܕܐ ܫܕܐ ܠܟ ܓܒܪܐ ܘܡܛܥܐ ܛܥܐ ܠܟ 18  ܢܐܠܨܟ ܒܐܘܠܨܢܐ ܐܝܟ ܐܘܠܨܢܐ ܕܐܣܦܪܐ ܒܐܪܥܐ ܐܪܘܚܬܐ ܕܐܝܕܝܐ ܬܡܢ ܬܡܘܬ ܘܬܡܢ ܡܪܟܒܬܐ ܕܐܝܩܪܟ ܨܥܪܐ ܕܒܝܬ ܡܪܟ 19  ܘܐܗܓܡܟ ܡܢ ܐܝܩܪܟ ܘܐܣܚܦܟ ܡܢ ܩܝܡܟ 20  ܘܢܗܘܐ ܒܝܘܡܐ ܗܘ ܐܡܪ ܡܪܝܐ ܐܩܪܐ ܠܥܒܕܝ ܐܠܝܩܝܡ ܒܪ ܚܠܩܝܐ 21  ܘܐܠܒܫܝܘܗܝ ܟܘܬܝܢܟ ܘܒܗܡܝܢܟ ܐܚܙܩܝܘܗܝ ܘܫܘܠܛܢܟ ܐܬܠ ܒܐܝܕܘܗܝ ܘܢܗܘܐ ܐܒܐ ܠܥܡܘܪܝܗ ܕܐܪܫܠܡ ܘܠܓܒܪܐ ܕܒܝܬ ܝܗܘܕܐ 22  ܘܢܣܝܡ ܩܠܝܕܐ ܕܒܝܬ ܕܘܝܕ ܥܠ ܟܬܦܗ ܘܢܦܬܚ ܘܠܝܬ ܕܢܐܚܘܕ ܘܢܐܚܘܕ ܘܠܝܬ ܕܢܦܬܚ 23  ܘܐܩܫܝܘܗܝ ܣܟܬܐ ܒܐܬܪܐ ܡܗܝܡܢܐ ܘܢܗܘܐ ܟܘܪܣܝܐ ܕܐܝܩܪܐ ܠܒܝܬ ܐܒܘܗܝ 24  ܘܢܬܠܘܢ ܥܠܘܗܝ ܟܠܗ ܐܝܩܪܐ ܕܒܝܬ ܐܒܘܗܝ ܡܝܩܪܐ ܘܡܫܒܚܐ ܘܟܠ ܡܐܢܐ ܙܥܘܪܐ ܡܢ ܡܐܢܐ ܕܙܡܪܐ ܘܥܕܡܐ ܠܡܐܢܐ ܕܟܢܪܐ 25  ܒܝܘܡܐ ܗܘ ܐܡܪ ܡܪܝܐ ܚܝܠܬܢܐ ܬܬܥܩܪ ܣܟܬܐ ܕܢܩܝܫܐ ܒܐܬܪܐ ܡܗܝܡܢܐ ܘܬܣܬܚܦ ܘܬܦܠ ܘܢܐܒܕ ܫܩܠܐ ܕܣܝܡ ܥܠܝܗ ܡܛܠ ܕܡܪܝܐ ܡܠܠ 

1  ܡܫܩܠܐ ܕܨܘܪ ܐܝܠܠܝܢ ܐܠܦܐ ܕܬܪܫܝܫ ܡܛܠ ܕܐܬܒܙܙ ܡܢ ܒܝܬܐ ܡܝܬܝܢܐ ܘܡܢ ܐܪܥܐ ܕܟܬܝܡ ܐܬܓܠܝ ܠܢ 2  ܫܬܘܩܘ ܥܡܘܪܐ ܕܓܙܪܬܐ ܬܓܪܐ ܕܨܝܕܢ ܕܥܒܪ ܒܝܡܐ ܡܠܐܘܟ 3  ܒܡܝܐ ܣܓܝܐܐ ܙܪܥܐ ܕܬܓܪܐ ܚܨܕܐ ܕܢܗܪܐ ܥܠܠܬܗ ܗܘܬ ܬܐܓܘܪܬܐ ܠܥܡܡܐ 4  ܒܗܬܝ ܨܝܕܢ ܡܛܠ ܕܐܡܪ ܝܡܐ ܘܥܘܫܢܗ ܕܝܡܐ ܠܐ ܚܒܠܬ ܘܠܐ ܪܒܝܬ ܝܠܕܬ ܘܠܐ ܓܕܘܕܐ ܐܦܠܐ ܪܡܪܡܬ ܒܬܘܠܬܐ 5  ܡܐ ܕܐܫܬܡܥ ܠܡܨܪܝܢ ܚܒܠܐ ܢܐܚܕܘܢ ܐܢܘܢ ܐܝܟ ܫܡܥܐ ܕܨܘܪ 6  ܥܒܪܘ ܠܬܪܫܝܫ ܐܝܠܠܘ ܥܡܘܪܐ ܕܓܙܪܬܐ 7  ܗܕܐ ܗܝ ܠܟܘܢ ܥܫܝܢܬܐ ܕܡܢ ܝܘܡܬܐ ܩܕܡܝܐ ܩܕܡܝܗ ܢܐܙܠܢ ܪܓܠܝܗ ܕܬܥܒܪ ܒܪܘܚܩܐ 8  ܡܢܘ ܐܬܡܠܟ ܗܟܢܐ ܥܠ ܨܘܪ ܡܟܠܠܬܐ ܕܬܓܪܝܗ ܪܘܪܒܢܐ ܘܟܢܥܢܝܗ ܝܩܝܪܝܗ ܕܐܪܥܐ 9  ܡܪܝܐ ܚܝܠܬܢܐ ܐܬܪܥܝ ܠܡܒܛܠܘ ܐܝܩܪܐ ܕܟܠ ܚܝܠ ܘܠܡܨܥܪܘ ܠܟܠܗܘܢ ܝܩܝܪܝܗ ܕܐܪܥܐ 10  ܥܒܪܝ ܠܐܪܥܟܝ ܐܝܟ ܢܗܪܐ ܒܪܬ ܬܪܫܝܫ ܠܝܬ ܬܘܒ ܕܕܚܩ ܠܟܝ 11  ܐܝܕܗ ܐܪܝܡ ܥܠ ܝܡܐ ܘܐܪܓܙ ܡܠܟܘܬܐ ܡܪܝܐ ܦܩܕ ܥܠ ܟܢܥܢ ܕܢܘܒܕ ܥܫܝܢܝܗ 12  ܘܐܡܪ ܠܐ ܬܘܣܦܝܢ ܬܘܒ ܠܡܬܥܫܢܘ ܛܠܝܡܬܐ ܒܬܘܠܬܐ ܒܪܬ ܨܝܕܢ ܩܘܡܝ ܥܒܪܝ ܠܟܬܝܡ ܘܐܦ ܬܡܢ ܠܐ ܢܢܝܚ ܠܟܝ 13  ܗܐ ܐܪܥܐ ܕܟܠܕܝܐ ܗܢܘ ܥܡܐ ܕܠܐ ܗܘܐ ܐܬܘܪܝܐ ܥܒܕܗ ܠܪܘܚܐ ܘܐܩܝܡ ܒܨܘܝܐ ܒܨܘ ܣܚܪܬܗ ܘܥܒܕܘܗ ܠܡܦܘܠܬܐ 14  ܐܝܠܠܝܢ ܐܠܦܐ ܕܬܪܫܝܫ ܡܛܠ ܕܐܬܒܙܙ ܥܘܫܢܟܝܢ܀ 15  ܢܗܘܐ ܕܝܢ ܒܝܘܡܐ ܗܘ ܬܬܛܥܐ ܨܘܪ ܫܒܥܝܢ ܫܢܝܢ ܐܝܟ ܝܘܡܝ ܡܠܟܐ ܚܕ ܘܡܢ ܒܬܪ ܫܒܥܝܢ ܫܢܝܢ ܢܙܡܪܘܢ ܠܨܘܪ ܙܡܝܪܬܐ ܕܙܢܝܬܐ 16  ܣܒܝ ܟܢܪܐ ܘܐܬܟܪܟܝ ܩܪܝܬܐ ܙܢܝܬܐ ܕܐܬܛܥܝܬ ܩܘܫܝ ܫܦܝܪ ܐܣܓܝ ܙܡܪܐ ܕܬܬܕܟܪܝܢ 17  ܘܢܗܘܐ ܡܢ ܒܬܪ ܫܒܥܝܢ ܫܢܝܢ ܢܦܩܘܕ ܡܪܝܐ ܠܨܘܪ ܘܢܗܦܟܝܗ ܠܐܓܝܪܬܗ ܘܬܙܢܐ ܒܟܠܗܝܢ ܡܠܟܘܬܐ ܕܥܠ ܐܦܝ ܐܪܥܐ 18  ܘܬܗܘܐ ܬܐܓܘܪܬܗ ܘܐܓܝܪܬܗ ܩܘܕܫܐ ܠܡܪܝܐ ܠܐ ܢܬܬܣܝܡܢ ܒܝܬ ܓܙܐ ܘܠܐ ܢܬܢܛܪܢ ܐܠܐ ܠܕܥܡܪܝܢ ܩܕܡ ܡܪܝܐ ܬܗܘܐ ܬܐܓܘܪܬܗ ܠܡܐܟܠ ܘܠܡܣܒܥ ܘܠܡܟܣܝܘ ܥܬܝܩܝܗ܀ 

1  ܗܐ ܡܪܝܐ ܡܚܒܠ ܐܪܥܐ ܘܡܬܪܥ ܠܗ ܘܣܚܦ ܐܦܝܗ ܘܡܒܕܪ ܥܡܘܪܝܗ 2  ܘܢܗܘܐ ܥܡܐ ܐܝܟ ܟܗܢܐ ܘܥܒܕܐ ܐܝܟ ܡܪܗ ܘܐܡܬܐ ܐܝܟ ܡܪܬܗ ܩܢܝܐ ܐܝܟ ܡܙܒܢܢܐ ܘܝܙܘܦܐ ܐܝܟ ܡܘܙܦܢܐ ܐܝܟ ܡܪܐ ܚܘܒܬܗ ܕܚܝܒ ܠܗ 3  ܡܬܚܒܠܘ ܬܬܚܒܠ ܐܪܥܐ ܘܡܬܒܙܙܘ ܬܬܒܙܙ ܡܛܠ ܕܡܪܝܐ ܡܠܠ ܦܬܓܡܐ ܗܢܐ 4  ܐܠܬ ܘܝܬܒܬ ܒܐܒܠܐ ܐܪܥܐ ܐܠܬ ܘܝܬܒܬ ܘܐܬܐܒܠܬ ܬܒܝܠ ܐܠܐ ܪܘܡܗ ܕܐܪܥܐ 5  ܘܐܪܥܐ ܐܬܕܡܝܬ ܠܥܡܘܪܝܗ ܡܛܠ ܕܥܒܪܘ ܢܡܘܣܐ ܘܚܠܦܘ ܦܘܩܕܢܐ ܘܒܛܠܘ ܩܝܡܐ ܕܥܠܡ 6  ܡܛܠ ܗܠܝܢ ܬܬܒ ܒܐܒܠܐ ܐܪܥܐ ܘܢܬܚܝܒܘܢ ܟܠܗܘܢ ܥܡܘܪܝܗ ܡܛܠ ܗܢܐ ܢܬܚܪܒܘܢ ܟܠܗܘܢ ܥܡܘܪܝܗ ܕܐܪܥܐ ܘܢܫܬܚܪܘܢ ܐܢܫܐ ܩܠܝܠ 7  ܝܬܒ ܒܐܒܠܐ ܥܒܘܪܐ ܘܐܠܝ ܓܘܦܢܐ ܘܐܬܬܢܚܘ ܟܠ ܚܕܝܝ ܠܒܐ 8  ܒܛܠܬ ܚܕܘܬܐ ܘܦܠܓܐ ܘܫܠܝ ܩܠܐ ܕܕܝܨܐ ܒܛܠܬ ܚܕܘܬܐ ܘܟܢܪܐ 9  ܒܙܡܪܐ ܠܐ ܢܫܬܘܢ ܚܡܪܐ ܢܡܪ ܫܟܪܐ ܠܫܬܝܘܗܝ 10  ܐܬܒܙܬ ܩܪܝܬܐ ܘܐܬܬܚܕܘ ܟܠ ܒܝܬ ܡܕܢܐ 11  ܝܠܠܬܐ ܥܠ ܚܡܪܐ ܒܫܘܩܐ ܒܛܠܬ ܟܠܗ ܚܕܘܬܐ ܘܥܒܪ ܕܝܨܗ ܕܐܪܥܐ 12  ܘܐܫܬܚܪ ܒܩܪܝܬܐ ܚܒܠܐ ܘܕܘܘܢܐ ܢܦܣܩ ܬܪܥܝܗ 13  ܗܟܢܐ ܢܗܘܐ ܒܓܘܗ ܕܐܪܥܐ ܒܝܢܬ ܥܡܡܐ ܐܝܟ ܚܒܛܐ ܕܙܝܬܐ ܘܐܝܟ ܒܘܥܪܐ ܡܐ ܕܓܡܪ ܩܛܦܐ 14  ܗܢܘܢ ܢܪܝܡܘܢ ܩܠܗܘܢ ܘܢܫܒܚܘܢ ܒܓܐܝܘܬܗ ܕܡܪܝܐ ܘܢܨܗܠܘܢ ܡܢ ܝܡܐ 15  ܡܛܠ ܗܢܐ ܒܬܫܒܘܚܬܐ ܫܒܚܘ ܠܡܪܝܐ ܘܒܓܙܪܬܐ ܕܝܡܐ ܫܡܗ ܕܡܪܝܐ ܐܠܗܐ ܕܐܝܣܪܝܠ 16  ܡܢ ܟܢܦܝܗ ܕܐܪܥܐ ܙܡܝܪܬܐ ܫܡܥܢ ܚܝܠܐ ܕܙܕܝܩܐ ܕܐܡܪ ܪܐܙ ܠܝ ܪܐܙ ܠܝ ܐܘܝ ܠܝ ܥܘܠܐ ܐܥܠܝܘ ܥܘܠܐ ܥܘܠܐ ܐܥܠܝܘ 17  ܕܚܠܬܐ ܘܓܘܡܨܐ ܘܦܚܐ ܥܠܝܟ ܥܡܘܪܐ ܕܐܪܥܐ 18  ܘܡܢ ܕܢܥܪܘܩ ܡܢ ܩܠܐ ܕܕܚܠܬܐ ܢܦܠ ܒܓܘܡܨܐ ܘܡܢ ܕܢܣܩ ܡܢ ܓܘ ܓܘܡܨܐ ܢܬܬܚܕ ܒܦܚܐ ܡܛܠ ܕܡܣܘܟܐ ܡܢ ܡܪܘܡܐ ܐܬܦܬܚܘ ܘܙܥ ܫܬܐܣܝܗ ܕܐܪܥܐ 19  ܡܙܥ ܬܙܘܥ ܐܪܥܐ ܘܡܕܠ ܬܕܘܠ ܐܪܥܐ ܘܡܡܛ ܬܡܘܛ ܐܪܥܐ 20  ܘܡܙܥ ܬܙܘܥ ܐܪܥܐ ܐܝܟ ܪܘܝܐ ܘܬܢܘܕ ܐܝܟ ܥܪܙܠܐ ܘܢܥܫܢ ܥܠܝܗ ܥܘܠܗ ܘܬܦܠ ܘܠܐ ܬܘܣܦ ܠܡܩܡ 21  ܒܝܘܡܐ ܗܘ ܢܦܩܘܕ ܡܪܝܐ ܥܠ ܚܝܠܐ ܕܪܘܡܐ ܒܪܘܡܐ ܘܥܠ ܡܠܟܐ ܕܐܪܥܐ ܒܐܪܥܐ 22  ܘܢܟܢܫܘܢ ܟܢܘܫܝܐ ܥܠ ܐܣܝܪ ܓܘܒܐ ܘܢܬܚܫܒܘܢ ܥܠ ܚܒܝܫܐ ܘܠܣܘܓܐܐ ܕܝܘܡܬܐ ܢܬܦܪܩܘܢ 23  ܘܢܚܦܪ ܣܗܪܐ ܘܢܒܗܬ ܫܡܫܐ ܡܛܠ ܕܐܡܠܟ ܡܪܝܐ ܚܝܠܬܢܐ ܒܛܘܪܐ ܕܨܗܝܘܢ ܘܒܐܘܪܫܠܡ ܘܩܕܡ ܩܕܝܫܘܗܝ ܢܫܬܒܚ܀ 

1  ܡܪܝܐ ܐܠܗܝ ܐܢܬ ܐܪܡܪܡܟ ܘܐܘܕܐ ܠܫܡܟ ܕܥܒܕܬ ܕܘܡܪܐ ܘܬܪܥܝܬܐ ܡܗܝܡܢܬܐ ܡܢ ܪܘܚܩܐ ܐܡܝܢ 2  ܡܛܠ ܕܥܒܕܬ ܩܪܝܬܐ ܠܝܓܪܐ ܘܩܪܝܬܐ ܥܫܝܢܬܐ ܠܡܦܘܠܬܐ ܢܘܣܐ ܕܢܘܟܪܝܐ ܠܥܠܡ ܡܢ ܩܪܝܬܐ ܠܐ ܢܬܒܢܐ 3  ܡܛܠ ܗܢܐ ܢܫܒܚܘܢܟ ܥܡܡܐ ܣܓܝܐܐ ܘܩܪܝܬܐ ܕܥܡܡܐ ܥܫܝܢܐ ܢܕܚܠܘܢ ܠܟ 4  ܡܛܠ ܕܗܘܝܬ ܡܣܝܥܢܐ ܠܡܣܟܢܐ ܘܥܕܘܪܐ ܠܒܝܫܐ ܒܐܘܠܨܢܗ ܣܬܪܐ ܡܢ ܙܪܝܦܬܐ ܘܛܠܠܐ ܡܢ ܫܘܒܐ ܡܛܠ ܕܪܘܚܐ ܕܥܫܝܢܐ ܐܝܟ ܙܪܝܦܬܐ ܒܐܣܬܐ 5  ܘܐܝܟ ܛܠܠܐ ܒܫܘܒܐ ܪܡܘܬܐ ܕܢܘܟܪܝܐ ܬܬܡܟܟ ܘܫܘܒܐ ܒܛܠܠܐ ܕܥܢܢܐ ܫܒܘܩܐ ܕܥܫܝܢܐ ܢܬܡܟܟ 

6  ܘܢܥܒܕ ܡܪܝܐ ܚܝܠܬܢܐ ܒܟܠܗܘܢ ܥܡܡܐ ܒܛܘܪܐ ܗܢܐ ܡܫܬܝܐ ܫܡܝܢܐ ܘܡܫܬܝܐ ܢܛܝܪܐ ܘܫܡܝܢܐ ܘܢܛܝܪܐ#3# ܕܡܚܝܢܢ ܫܡܝܢܐ ܘܥܫܝܢܐ 7  ܘܢܬܒܠܥ ܒܛܘܪܐ ܗܢܐ ܐܦܝ ܫܠܝܛܐ ܕܫܠܝܛ ܗܘܐ ܥܠ ܟܠܗܘܢ ܥܡܡܐ ܘܢܟܣܬܐ ܕܐܬܢܟܣܬ ܥܠ ܐܦܝ ܟܠܗܘܢ ܥܡܡܐ 8  ܘܢܬܒܠܥ ܡܘܬܐ ܠܙܟܘ ܒܙܟܘܬܐ#3# ܠܥܠܡܝܢ ܘܢܥܒܪ ܡܪܝܐ ܐܠܗܐ ܚܝܠܬܢܐ ܕܡܥܬܐ ܡܢ ܟܠ ܐܦܝܢ ܘܚܣܕܐ ܕܥܡܗ ܢܥܒܪ ܡܢ ܟܠܗ ܐܪܥܐ ܡܛܠ ܕܡܪܝܐ ܡܠܠ 9  ܘܬܐܡܪ ܒܝܘܡܐ ܗܘ ܗܢܘ ܡܪܝܐ ܐܠܗܢ ܕܣܟܝܢ ܠܗ ܢܦܪܩܢ ܗܢܘ ܡܪܝܐ ܐܠܗܢ ܕܣܟܝܢ ܠܗ ܢܕܘܨ ܘܢܚܕܐ ܒܦܘܪܩܢܗ 10  ܡܛܠ ܕܬܬܢܝܚ ܐܝܕܗ ܕܡܪܝܐ ܒܛܘܪܐ ܗܢܐ ܘܢܬܕܝܫ ܡܘܐܒ ܬܚܘܬܘܗܝ ܐܝܟ ܕܡܬܕܝܫ ܬܒܢܐ ܒܓܪܓܪܐ 11  ܘܢܦܪܣ ܐܝܕܘܗܝ ܒܓܘܗ ܐܝܟ ܕܡܦܪܣ ܣܚܝܐ ܠܡܣܚܐ ܘܢܡܟ ܥܘܫܢܗ ܥܡ ܫܘܘܛܐ ܕܐܝܕܘܗܝ 12  ܘܒܝܬ ܡܪܕܐ ܕܥܘܫܢܐ ܕܫܘܪܝܟܝ ܢܡܟܟ ܘܢܫܦܠ ܘܢܡܛܐ ܠܐܪܥܐ ܥܕܡܐ ܠܥܦܪܐ 

1  ܒܗ ܒܝܘܡܐ ܗܘ ܬܙܕܡܪ ܙܡܝܪܬܐ ܗܕܐ ܒܐܪܥܐ ܕܝܗܘܕ ܩܪܝܬܐ ܕܥܫܢ ܦܘܪܩܢܗ ܣܡܘ ܫܘܪܐ ܘܒܪ ܫܘܪܐ 2  ܦܬܚܘ ܬܪܥܐ ܢܥܘܠ ܥܡܐ ܙܕܝܩܐ ܕܢܛܪ ܗܝܡܢܘܬܐ 3  ܕܢܛܪ ܒܫܪܪܐ ܬܛܪ ܠܢ ܫܠܡܐ ܡܛܠ ܕܒܟ ܣܒܪܢ 4  ܡܪܝܐ ܠܥܠܡ ܥܠܡܝܢ ܡܛܘܠ ܕܡܪܝܐ ܐܠܗܐ ܬܩܝܦܐ ܠܥܠܡܝܢ 5  ܡܛܠ ܕܢܡܟ ܠܕܥܡܪܝܢ ܒܪܘܡܐ ܘܩܪܝܬܐ ܥܫܝܢܬܐ ܢܡܟܟܝܗ ܥܕܡܐ ܠܐܪܥܐ ܘܢܡܛܝܗ ܥܕܡܐ ܠܥܦܪܐ 6  ܬܕܘܫܝܗ ܪܓܠܐ ܕܒܝܫܐ ܘܗܠܟܬܐ ܕܡܣܟܢܐ 7  ܫܒܝܠܐ ܬܪܝܨ ܠܡܣܟܢܐ ܘܬܪܝܨܐ ܘܫܦܝܐ ܐܘܪܚܐ ܕܙܕܝܩܐ 8  ܘܐܦ ܠܐܘܪܚܐ ܕܕܝܢܝܟ ܡܪܝܐ ܣܟܝܢ ܠܫܡܟ ܘܠܕܘܟܪܢܟ ܪܓܬ ܢܦܫܢ 9  ܢܦܫܝ ܐܬܐܘܐܒܬ ܠܟ ܒܠܠܝܐ ܘܐܦ ܪܘܚܝ ܒܓܘܝ ܡܩܕܡܐ ܠܘܬܟ ܡܛܠ ܕܐܝܟ ܕܝܢܝܟ ܥܠ ܐܪܥܐ ܙܕܝܩܘܬܐ ܝܠܦܘ ܥܡܘܪܝܗ ܕܬܒܝܠ 10  ܐܬܪܚܩ ܥܘܠܐ ܕܠܐ ܢܐܠܦ ܙܕܝܩܘܬܐ ܡܟܣܢܘܬܐ ܒܐܪܥܐ ܡܟܘܢܐ ܘܠܐ ܢܚܙܘܢ ܒܓܐܝܘܬܗ ܕܡܪܝܐ 11  ܡܪܝܐ ܒܪܡܘܬܐ ܕܐܝܕܝܟ ܠܐ ܢܚܙܘܢ ܢܚܙܘܢ ܘܢܒܗܬܘܢ ܛܢܢܗ ܕܥܡܐ ܘܐܝܟ ܬܢܘܪܐ ܬܐܟܘܠ ܐܢܘܢ ܠܒܥܠܕܒܒܝܟ 12  ܡܪܝܐ ܬܛܪ ܠܢ ܫܠܡܐ ܡܛܠ ܕܐܝܟ ܟܠܗܘܢ ܥܒܕܝܢ ܥܬܕܬ ܠܢ 13  ܡܪܝܐ ܐܠܗܢ ܗܘܘ ܥܠܝܢ ܡܪܝܐ ܠܒܪ ܡܢܟ ܒܠܚܘܕ ܫܡܟ ܕܝܠܟ ܢܬܕܟܪ 14  ܡܝܬܐ ܠܐ ܡܚܝܢ ܘܓܢܒܪܐ ܠܐ ܡܩܝܡܝܢ ܡܛܠ ܗܢܐ ܦܩܕܬ ܘܕܢܒܬ ܐܢܘܢ ܘܐܘܒܕܬ ܟܠܗ ܕܘܟܪܢܗܘܢ 15  ܐܘܣܦܬ ܡܪܝܐ ܥܠ ܥܡܐ ܐܘܣܦܬ ܥܠ ܥܡܐ ܐܬܪܚܩܬ ܘܕܚܩܬ ܠܟܠܗܘܢ ܣܘܦܝܗ ܕܐܪܥܐ܀܀ 16  ܡܪܝܐ ܒܐܘܠܨܢܐ ܦܩܕܘܟ ܘܒܚܒܘܫܝܐ ܠܚܫܘ ܡܪܕܘܬܟ 17  ܐܝܟ ܒܛܢܬܐ ܕܩܪܝܒܐ ܠܡܐܠܕ ܘܡܚܒܠܐ ܘܡܝܠܠܐ ܒܚܒܠܝܗ ܗܟܢܐ ܗܘܢ ܡܢ ܩܕܡܝܟ ܡܪܝܐ 18  ܒܛܢܢ ܘܚܒܠܢ ܐܝܟ ܗܢܝܢ ܕܝܠܕܢ ܪܘܚܐ ܦܪܘܩܝܢ ܕܠܐ ܢܐܒܕ ܒܐܪܥܐ ܘܠܐ ܢܦܠܘܢ ܥܡܘܪܝܗ ܕܬܒܝܠ 19  ܢܚܘܢ ܡܝܬܝܟ ܘܫܠܕܝܗܘܢ ܢܩܘܡܢ ܘܢܬܬܥܝܪܘܢ ܘܢܫܒܚܘܢ ܫܟܒܝ ܥܦܪܐ ܡܛܠ ܕܛܠܟ ܛܠܐ ܗܘ ܕܢܘܗܪܐ ܘܐܪܥܐ ܕܓܢܒܪܐ ܬܣܬܚܦ 20  ܙܠ ܥܡܝ ܥܘܠ ܠܬܘܢܝܟ ܘܐܚܘܕ ܬܪܥܝܟ ܒܐܦܝܟ ܘܐܬܛܫܐ ܩܠܝܠ ܙܥܘܪ ܥܕ ܥܒܪ ܪܘܓܙܝ 21  ܡܛܠ ܕܗܐ ܡܪܝܐ ܢܦܩ ܡܢ ܐܬܪܗ ܘܦܩܕ ܥܘܠܗ ܕܥܡܘܪܐ ܕܐܪܥܐ ܥܠܘܗܝ ܘܬܓܠܐ ܐܪܥܐ ܕܡܗ ܘܠܐ ܬܟܣܐ ܬܘܒ ܥܠ ܩܛܝܠܝܗ܀ 

1  ܒܝܘܡܐ ܗܘ ܢܦܩܘܕ ܡܪܝܐ ܒܚܪܒܗ ܩܫܝܬܐ ܘܪܒܬܐ ܘܥܫܝܢܬܐ ܥܠ ܠܘܝܬܢ ܚܘܝܐ ܚܪܡܢܐ ܘܥܠ ܠܘܝܬܢ ܚܘܝܐ ܥܩܠܩܠܐ ܘܢܩܛܘܠ ܠܬܢܝܢܐ ܕܒܝܡܐ܀ 2  ܒܝܘܡܐ ܗܘ ܟܪܡܐ ܕܚܡܪܐ ܥܢܘ ܠܗ 3  ܐܢܐ ܡܪܝܐ ܢܛܪ ܐܢܐ ܠܗ ܐܡܝܢܐܝܬ ܐܫܩܝܘܗܝ ܘܐܦܩܘܕ ܥܠܘܗܝ ܒܠܠܝܐ ܘܒܐܝܡܡܐ ܐܛܪܝܘܗܝ 4  ܫܘܪܐ ܠܝܬ ܠܟܝ ܡܢ ܕܝܢ ܝܗܒ ܒܟܝ ܝܥܪܐ ܘܟܘܒܐ ܒܩܘܪܒܐ ܐܦܘܚ ܒܗ ܘܐܘܩܕܝܘܗܝ ܐܟܚܕܐ 5  ܐܘ ܢܐܚܘܕ ܒܥܘܫܢܝ ܘܐܥܒܕ ܠܗ ܫܠܡܐ ܫܠܡܐ ܐܥܒܕ ܠܗ 6  ܐܝܠܝܢ ܕܡܢ ܥܩܪܗ ܕܝܥܩܘܒ ܢܥܦܐ ܘܢܦܪܥ ܐܝܣܪܝܠ ܘܢܡܠܘܢ ܐܦܝ ܬܒܝܠ ܦܐܪܐ܀܀ 7  ܐܝܟ ܡܚܘܬܐ ܕܡܚܝܗܝ ܡܚܝܗܝ ܘܐܝܟ ܩܛܠܐ ܕܩܛܠܗ ܩܛܠܗ 8  ܒܣܐܬܐ ܕܐܟܝܠ ܬܕܘܢܝܘܗܝ ܒܕܪܢܐ ܒܪܘܚܗ ܩܫܝܬܐ ܒܝܘܡܐ ܚܡܝܡܐ 9  ܡܛܠ ܗܢܐ ܒܗܕܐ ܢܫܬܒܩ ܥܘܠܗ ܕܝܥܩܘܒ ܘܒܗܠܝܢ ܟܠܗܘܢ ܦܐܪܐ ܬܥܒܪ ܚܛܝܬܗ ܡܐ ܕܣܐܡ ܟܠܗܝܢ ܟܐܦܐ ܕܡܕܒܚܐ ܐܝܟ ܟܐܦܐ ܕܟܠܫܐ ܕܡܬܦܟܟܢ ܗܟܢܐ ܠܐ ܢܬܩܝܡܘܢ ܦܬܟܪܐ ܘܕܚܠܬܐ 10  ܡܛܠ ܕܩܪܝܬܐ ܥܫܝܢܬܐ ܒܠܚܘܕܝܗ ܚܪܒܐ ܘܡܫܬܒܩܐ ܘܚܪܒܐ ܐܝܟ ܡܕܒܪܐ ܬܡܢ ܢܪܥܐ ܥܓܠܐ ܘܬܡܢ ܢܪܥܐ ܘܢܓܡܪ ܬܕܐܗ 11  ܒܝܒܫܐ ܕܚܨܕܐ ܢܬܬܒܪܢ ܢܫܐ ܕܐܬܝܢ ܡܢܗܪܢ ܠܗ ܡܛܠ ܕܠܐ ܗܘܐ ܥܡܐ ܣܟܘܠܬܢܐ ܡܛܠ ܗܢܐ ܠܐ ܢܪܚܡ ܥܠܘܗܝ ܥܒܘܕܗ ܘܓܒܘܠܗ ܠܐ ܢܪܚܦ ܥܠܘܗܝ܀ 12  ܘܢܗܘܐ ܒܝܘܡܐ ܗܘ ܢܚܒܘܛ ܡܪܝܐ ܡܢ ܫܒܠܬܐ ܕܢܗܪܐ ܘܥܕܡܐ ܠܢܚܠܐ ܕܡܨܪܝܢ ܘܐܢܬܘܢ ܬܬܠܩܛܘܢ ܚܕ ܠܘܬ ܚܕ ܒܢܝ ܐܝܣܪܝܠ܀ 13  ܘܢܗܘܐ ܒܝܘܡܐ ܗܘ ܢܬܩܪܐ ܒܫܝܦܘܪܐ ܪܒܐ ܘܢܐܬܘܢ ܕܐܒܕܘ ܒܐܪܥܐ ܕܡܨܪܝܢ ܘܕܐܬܒܕܪܘ ܒܐܪܥܐ ܕܐܬܘܪ ܘܢܣܓܕܘܢ ܒܐܪܥܗ ܕܡܪܝܐ ܠܡܪܝܐ ܒܛܘܪܗ ܩܕܝܫܐ ܒܐܘܪܫܠܡ 

1  ܘܝ ܠܟܠܝܠܐ ܓܐܝܐ ܕܪܘܝܐ ܐܦܪܝܡ ܘܠܓܕܠܐ ܡܨܥܪܐ ܚܝܠܐ ܕܫܘܒܚܗ ܕܒܪܝܫ ܢܚܠܐ ܕܫܡܝܢܐ ܕܬܘܝܪܝܢ ܒܚܡܪܐ 2  ܗܐ ܚܝܠܐ ܘܥܘܫܢܐ ܕܡܪܝܐ ܐܝܟ ܙܪܝܦܬܐ ܕܒܪܕܐ ܘܐܝܟ ܥܠܥܠܐ ܕܬܒܪܐ ܘܐܝܟ ܙܪܝܦܬܐ ܕܡܝܐ ܣܓܝܐܐ ܕܓܪܦܝܢ ܐܢܝܚ ܠܐܪܥܐ ܒܐܝܕܟ 3  ܘܒܪܓܠܐ ܢܬܕܝܫ ܟܠܝܠܐ ܓܐܝܐ ܕܪܘܝܐ ܐܦܪܝܡ 4  ܘܢܗܘܐ ܓܕܠܐ ܡܨܥܪܐ ܚܝܠܐ ܕܫܘܒܚܗ ܕܒܪܝܫ ܢܚܠܐ ܕܫܡܝܢܐ ܐܝܟ ܒܟܪܬܐ ܕܩܕܡ ܩܝܛܐ ܕܡܐ ܕܚܙܗ ܡܢ ܕܚܙܐ ܠܗ ܥܕ ܗܝ ܒܐܝܕܗ ܒܠܥ ܠܗ܀ 5  ܒܝܘܡܐ ܗܘ ܢܗܘܐ ܡܪܝܐ ܚܝܠܬܢܐ ܠܟܠܝܠܐ ܕܚܝܠܐ ܘܠܓܕܠܐ ܡܫܒܚܐ ܠܫܪܟܐ ܕܥܡܗ 6  ܠܪܘܚܐ ܕܕܝܢܐ ܠܡܢ ܕܝܬܒ ܥܠ ܕܝܢܐ ܘܓܢܒܪܘܬܐ ܕܡܗܦܟܝܢ ܩܪܒܐ ܡܢ ܬܪܥܐ 7  ܘܐܦ ܗܠܝܢ ܒܚܡܪܐ ܛܥܘ ܘܒܫܟܪܐ ܛܥܘ ܟܗܢܐ ܘܢܒܝܐ ܛܥܘ ܒܫܟܪܐ ܐܬܒܠܥܘ ܡܢ ܚܡܪܐ ܙܥܘ ܡܢ ܫܟܪܐ ܛܥܘ ܒܪܘܝܘܬܐ ܐܟܠܘ ܐܣܘܛܐܝܬ 8  ܡܛܠ ܕܟܠܗܘܢ ܦܬܘܪܐ ܐܬܡܠܝܘ ܬܝܘܒܐ ܘܬܒܬܐ ܡܢ ܒܠܝ ܐܬܪܐ 9  ܠܡܢ ܢܠܦ ܐܝܕܥܬܐ ܘܠܡܢ ܢܣܟܠ ܫܡܥܐ ܠܕܚܣܝܠܝܢ ܡܢ ܚܠܒܐ ܘܢܓܝܕܝܢ ܡܢ ܬܕܝܐ 10  ܡܛܠ ܕܬܒܬܐ ܥܠ ܬܒܬܐ ܘܬܒܬܐ ܥܠ ܬܒܬܐ ܘܬܝܘܒܐ ܥܠ ܬܝܘܒܐ ܘܬܝܘܒܐ ܥܠ ܬܝܘܒܐ ܩܠܝܠ ܠܬܡܢ ܘܩܠܝܠ ܠܬܡܢ 11  ܡܛܠ ܕܒܡܡܠܠܐ ܥܛܠܐ ܘܒܠܫܢܐ ܐܚܪܢܐ ܐܡܠܠ ܥܡܗ ܥܡ ܥܡܐ ܗܢܐ 12  ܕܐܡܪܬ ܠܗܘܢ ܗܕܐ ܗܝ ܢܝܚܬܝ ܐܢܝܚܘ ܠܡܛܪܦܐ ܘܗܢܘ ܫܠܝܐ ܘܠܐ ܨܒܘ ܠܡܫܡܥ 13  ܘܗܘܬ ܠܗܘܢ ܡܠܬܗ ܕܡܪܝܐ ܬܒܬܐ ܥܠ ܬܒܬܐ ܘܬܒܬܐ ܥܠ ܬܒܬܐ ܘܬܝܘܒܐ ܥܠ ܬܝܘܒܐ ܘܬܝܘܒܐ ܥܠ ܬܝܘܒܐ ܩܠܝܠ ܠܬܡܢ ܘܩܠܝܠ ܠܬܡܢ ܕܢܗܦܟܘܢ ܘܢܣܬܚܦܘܢ ܠܒܣܬܪܗܘܢ ܘܢܬܬܒܪܘܢ ܘܢܬܬܨܝܕܘܢ ܘܢܬܬܚܕܘܢ 14  ܡܛܠ ܗܢܐ ܫܡܥܘ ܦܬܓܡܗ ܕܡܪܝܐ ܓܒܪܐ ܡܡܝܩܢܐ ܫܠܝܛܘܗܝ ܕܥܡܐ ܗܢܐ ܕܒܐܪܫܠܡ 15  ܡܛܠ ܕܐܡܪܬܘܢ ܕܐܩܝܡܢ ܩܝܡܐ ܥܡ ܡܘܬܐ ܘܥܡ ܫܝܘܠ ܥܒܕܢ ܚܙܘܐ ܫܘܛܐ ܕܓܪܘܦܝܐ ܟܕ ܢܥܒܪ ܠܐ ܢܐܬܐ ܥܠܝܢ ܡܛܠ ܕܣܡܢ ܒܕܓܠܘܬܐ ܬܘܟܠܢܢ ܘܒܫܘܩܪܐ ܐܣܬܬܪܢ 16  ܡܛܠ ܗܢܐ ܗܟܢܐ ܐܡܪ ܡܪܝܐ ܐܠܗܐ ܗܐ ܐܢܐ ܡܬܩܢ ܐܢܐ ܒܨܗܝܘܢ ܟܐܦܐ ܟܐܦܐ ܒܚܝܪܬܐ ܒܙܘܝܬܐ ܝܩܝܪܬܐ ܪܝܫ ܐܣܬܐ ܕܫܬܐܣܬܐ ܕܡܗܝܡܢ ܠܐ ܢܕܚܠ 17  ܘܐܣܝܡ ܕܝܢܐ ܠܡܫܘܚܬܐ ܘܙܕܝܩܘܬܐ ܠܡܬܩܠܐ ܘܢܚܒܘܛ ܒܪܕܐ ܠܣܒܪܐ ܕܓܠܐ ܘܠܣܬܪܐ ܡܝܐ ܢܓܪܦܘܢ 18  ܘܢܬܟܦܪ ܩܝܡܟܘܢ ܕܥܡ ܡܘܬܐ ܘܚܙܘܟܘܢ ܕܥܡ ܫܝܘܠ ܠܐ ܢܩܘܡ ܫܘܛܐ ܕܓܪܘܦܝܐ ܟܕ ܢܥܒܪ ܬܗܘܘܢ ܠܗ ܠܕܝܫܐ 19  ܘܒܙܒܢܐ ܕܥܒܪ ܢܕܒܪܟܘܢ ܡܛܠ ܕܒܨܦܪܐ ܒܨܦܪܐ ܢܥܒܪ ܒܐܝܡܡܐ ܘܒܠܠܝܐ ܗܘܝܐ ܙܘܥܬܐ ܒܠܚܘܕ ܐܣܬܟܠ ܫܡܘܥܐ 20  ܡܛܠ ܕܟܪܝ ܡܐܢܐ ܠܡܣܬܪܗ ܘܡܫܬܝܬܐ ܩܛܢܬ ܘܠܐ ܡܡܠܝܐ 21  ܡܛܠ ܕܒܛܘܪܐ ܒܬܘܪܥܬܐ ܢܩܘܡ ܡܪܝܐ ܐܝܟ ܥܘܡܩܐ ܕܓܒܥܘܢ ܢܪܓܙ ܠܡܥܒܕ ܥܒܕܘܗܝ ܢܘܟܪܝܝܢ ܥܒܕܘܗܝ ܘܠܡܥܒܕ ܥܒܝܕܬܗ ܢܘܟܪܝܢ ܥܒܝܕܬܗ 22  ܘܗܫܐ ܠܐ ܬܡܝܩܘܢ ܕܠܐ ܢܥܫܢܢ ܡܪܕܘܬܟܘܢ ܡܛܠ ܕܓܡܘܪܝܐ ܘܦܣܝܩܬܐ ܫܡܥܬ ܡܢ ܡܪܝܐ ܚܝܠܬܢܐ ܥܠ ܟܠܗ ܐܪܥܐ 23  ܨܘܬܘ ܘܫܡܥܘ ܩܠܝ ܨܘܬܘ ܘܫܡܥܘ ܡܐܡܪܝ 24  ܕܠܡܐ ܝܘܡܐ ܟܠܗ ܕܒܪ ܐܟܪܐ ܠܡܙܪܥ ܘܙܩܦ ܘܫܦܢ ܐܪܥܗ 25  ܠܐ ܗܘܐ ܡܐ ܕܐܫܘܝ ܐܦܝܗ ܒܕܪ ܫܒܘܒܢܐ ܘܟܡܘܢܐ ܙܪܥ ܘܪܡܐ ܚܛܐ ܘܣܥܪܐ ܘܟܘܢܬܐ ܒܬܚܘܡܝܗ 26  ܢܪܕܝܘܗܝ ܒܕܝܢܐ ܕܐܠܗܐ ܘܢܫܒܚܘܢ 27  ܡܛܠ ܕܠܐ ܗܘܐ ܒܕܪܫܐ ܡܬܕܪܟ ܫܒܘܒܢܐ ܐܦ ܠܐ ܡܬܟܪܟ ܓܪܓܪܐ ܥܠ ܟܡܘܢܐ ܡܛܘܠ ܕܒܚܘܛܪܐ ܡܬܚܒܛ ܫܒܘܒܢܐ ܘܟܡܘܢܐ ܒܙܩܬܐ 28  ܥܒܘܪܐ ܡܬܕܪܟ ܡܛܠܬܢ ܡܛܠ ܕܠܐ ܗܘܐ ܠܙܟܘ ܡܕܪܟܘ ܐܕܪܟܢܝܗܝ ܘܒܣܘܓܐܐ ܕܓܝܓܠܐ ܕܓܪܓܪܘܗܝ ܘܒܦܪܣܘܗܝ ܢܕܩܘܢܗ 29  ܐܦ ܗܕܐ ܡܢ ܩܕܡ ܡܪܝܐ ܚܝܠܬܢܐ ܢܦܩܬ ܕܘܡܪܐ ܕܬܪܥܝܬܐ ܐܘܪܒ ܬܪܒܝܬܐ 

1  ܘܝ ܐܪܝܠ ܩܪܝܬܐ ܕܫܪܐ ܕܘܝܕ ܐܘܣܦܘ ܫܢܬܐ ܥܠ ܫܢܬܐ ܥܕܥܐܕܐ ܢܬܥܒܕܘܢ 2  ܘܐܥܝܩ ܠܐܪܝܠ ܘܬܗܘܐ ܢܘܗܡܐ ܘܐܘܠܝܬܐ ܘܬܗܘܐ ܐܝܟ ܐܪܝܠ 3  ܘܐܫܪܐ ܐܝܟ ܐܣܦܪܐ ܥܠܝܟܝ ܘܐܠܨܟܝ ܒܡܩܒܬܐ ܘܐܩܝܡ ܥܠܝܟܝ ܡܛܪܬܐ 4  ܘܬܬܡܟܟܝܢ ܘܡܢ ܥܦܪܐ ܬܡܠܠܝܢ ܘܡܢ ܥܦܪܐ ܢܢܨܪܢ ܡܠܝܟܝ ܘܢܫܬܡܥ ܩܠܟܝ ܡܢ ܐܪܥܐ ܐܝܟ ܙܟܘܪܐ ܘܡܢ ܥܦܪܐ ܢܢܨܪܢ ܡܠܝܟܝ 5  ܘܢܗܘܐ ܐܝܟ ܚܠܐ ܕܩܝܩܐ ܣܘܓܐܐ ܕܕܝܘܫܝܟܝ ܘܐܝܟ ܥܘܪܐ ܕܥܒܪ ܣܘܓܐܐ ܕܥܫܝܢܝܟܝ ܘܢܗܘܐ ܡܢ ܫܠܝܐ ܒܥܓܠ 6  ܡܢ ܩܕܡ ܡܪܝܐ ܚܝܠܬܢܐ ܬܬܦܩܕ ܒܙܘܥܐ ܘܒܪܥܡܐ ܘܒܩܠܐ ܪܒܐ ܘܒܩܘܕܚܬܐ ܘܒܥܠܥܠܐ ܘܒܫܠܗܒܝܬܐ ܕܢܘܪܐ ܕܡܘܩܕܐ 7  ܘܢܗܘܐ ܐܝܟ ܚܠܡܐ ܒܚܙܘܐ ܕܠܠܝܐ ܣܘܓܐܐ ܕܟܠܗܘܢ ܥܡܡܐ ܕܡܬܚܝܠܝܢ ܥܠ ܐܪܝܠ ܘܟܘܠ ܚܝܠܐ ܘܟܢܫܐ ܕܡܥܝܩܝܢ ܠܗ 8  ܘܢܗܘܐ ܐܝܟ ܟܦܢܐ ܕܚܙܐ ܒܚܠܡܗ ܕܐܟܠ ܘܡܐ ܕܐܬܬܥܝܪ ܡܛܪܦ ܘܣܪܝܩܐ ܢܦܫܗ ܗܟܢܐ ܢܗܘܐ ܣܘܓܐܐ ܕܟܠܗܘܢ ܥܡܡܐ ܕܡܬܚܝܠܝܢ ܥܠ ܛܘܪܐ ܕܨܗܝܘܢ 9  ܬܡܗܘ ܘܐܬܕܡܪܘ ܘܐܬܛܪܦܘ ܘܬܘܪܘ ܕܪܘܝܢ ܠܐ ܡܢ ܚܡܪܐ ܘܕܛܥܝܢ ܠܐ ܡܢ ܫܟܪܐ 10  ܡܛܠ ܕܢܣܟ ܥܠܝܗܘܢ ܡܪܝܐ ܪܘܚܐ ܛܒܝܥܬܐ ܘܥܫܢܬ ܥܠ ܥܝܢܝܗܘܢ ܘܥܠ ܢܒܝܐ ܘܥܠ ܪܝܫܝܗܘܢ ܕܚܙܝܢ ܟܣܝܬܐ 11  ܘܢܗܘܐ ܒܗܘܢ ܚܙܘܐ ܕܟܠܗܘܢ ܐܝܟ ܡܠܐ ܕܟܬܒܐ ܕܚܬܝܡ ܕܡܐ ܕܝܗܒܘܗܝ ܠܡܢ ܕܝܕܥ ܣܦܪܐ ܢܐܡܪܘܢ ܠܗ ܩܪܝ ܗܢܐ ܘܢܐܡܪ ܠܐ ܡܫܟܚ ܐܢܐ ܡܛܠ ܕܚܬܝܡ ܗܘ 12  ܘܢܬܠܘܢܗ ܠܟܬܒܐ ܠܡܢ ܕܠܐ ܝܕܥ ܣܦܪܐ ܘܢܐܡܪܘܢ ܠܗ ܩܪܝ ܗܢܐ ܘܢܐܡܪ ܠܐ ܝܕܥ ܐܢܐ ܣܦܪܐ 13  ܘܐܡܪ ܡܪܝܐ ܥܠ ܕܩܪܒ ܥܡܐ ܗܢܐ ܒܦܘܡܗ ܘܒܣܦܘܬܗ ܝܩܪܢܝ ܘܠܒܗ ܪܚܝܩ ܡܢܝ ܘܗܘܬ ܕܚܠܬܗܘܢ ܡܢܝ ܒܦܘܩܕܢܐ ܘܒܝܘܠܦܢܐ ܕܐܢܫܐ 14  ܡܛܠ ܗܢܐ ܗܐ ܡܘܣܦ ܐܢܐ ܠܡܦܪܫܗ ܠܥܡܐ ܗܢܐ ܒܬܕܡܘܪܬܐ ܘܒܕܘܡܪܐ ܘܬܐܒܕ ܚܟܡܬܐ ܕܚܟܝܡܘܗܝ ܘܣܘܟܠܐ ܕܣܟܘܠܬܢܘܗܝ ܢܬܓܠܙ܀ 15  ܘܝ ܠܕܡܬܥܩܡܝܢ ܡܢ ܡܪܝܐ ܠܡܛܫܝܘ ܬܪܥܝܬܐ ܘܗܘܝܢ ܒܚܫܘܟܐ ܥܒܕܝܗܘܢ ܘܐܡܪܝܢ ܡܢܘ ܚܙܐ ܠܢ ܐܘ ܡܢܘ ܝܕܥ 16  ܡܢܐ ܡܬܗܦܟܝܢܢ ܐܝܟ ܛܝܢܐ ܕܦܚܪܐ ܚܫܝܒܝܢ ܐܢܬܘܢ ܕܠܡܐ ܐܡܪ ܥܒܕܐ ܠܥܒܘܕܗ ܠܐ ܥܒܕܬܢܝ ܘܓܒܝܠܬܐ ܐܡܪܐ ܠܓܒܘܠܗ ܕܚܟܝܡܐܝܬ ܠܐ ܓܒܠܬܢܝ 17  ܗܐ ܥܕ ܩܠܝܠ ܙܥܘܪ ܘܢܗܦܘܟ ܠܒܢܢ ܠܟܪܡܠܐ ܘܟܪܡܠܐ ܠܥܒܐ ܢܬܚܫܒ 18  ܘܢܫܡܥܘܢ ܒܝܘܡܐ ܗܘ ܚܪܫܐ ܡܠܐ ܕܟܬܒܐ ܘܡܢ ܚܫܘܟܐ ܘܥܡܛܢܐ ܥܝܢܐ ܕܥܘܝܪܐ ܢܚܙܝܢ 19  ܘܢܘܣܦܘܢ ܡܟܝܟܐ ܒܡܪܝܐ ܒܚܕܘܬܐ ܘܐܢܫܐ ܒܝܫܐ ܒܩܕܝܫܐ ܕܐܝܣܪܝܠ ܢܕܘܨܘܢ 20  ܡܛܠ ܕܥܒܪ ܕܝܘܫܐ ܘܓܡܪ ܡܡܝܩܢܐ ܘܐܒܕܘ ܟܠ ܕܡܓܪܓܝܢ ܥܘܠܐ 21  ܘܡܚܛܝܢ ܠܐܢܫܐ ܒܡܠܬܐ ܘܠܕܡܟܣ ܣܝܡܝܢ ܠܗ ܬܘܩܠܬܐ ܘܨܠܝܢ ܒܚܫܘܟܐ ܠܙܕܝܩܐ܀ 22  ܡܛܠ ܗܢܐ ܗܟܢܐ ܐܡܪ ܡܪܝܐ ܥܠ ܒܝܬܗ ܕܝܥܩܘܒ ܕܦܪܩ ܠܐܒܪܗܡ ܠܐ ܡܟܝܠ ܢܒܗܬ ܝܥܩܘܒ ܘܠܐ ܡܟܝܠ ܢܚܦܪܢ ܐܦܘܗܝ 23  ܡܐ ܕܚܙܘ ܒܢܘܗܝ ܥܒܕ ܐܝܕܝ ܒܓܘܗ ܢܩܕܫܘܢ ܫܡܝ ܘܢܩܕܫܘܢ ܠܩܕܝܫܐ ܕܝܥܩܘܒ ܘܠܐܠܗܐ ܕܐܝܣܪܝܠ ܢܥܫܢܘܢ 24  ܘܢܕܥܘܢ ܣܟܠܐ ܐܝܠܝܢ ܕܛܥܝܐ ܗܘܬ ܪܘܚܗܘܢ ܘܫܛܝܐ ܢܐܠܦܘܢ ܠܡܫܬܡܥܘ܀ 

1  ܘܝ ܠܒܢܝܐ ܡܪܘܕܐ ܐܡܪ ܡܪܝܐ ܕܥܒܕܘ ܬܪܥܝܬܐ ܘܠܐ ܡܢܝ ܘܢܩܝܘ ܢܘܩܝܐ ܕܠܐ ܡܢ ܪܘܚܝ ܕܢܘܣܦܘܢ ܚܛܗܐ ܥܠ ܚܛܗܐ 2  ܕܐܙܠܘ ܠܡܚܬ ܠܡܨܪܝܢ ܘܡܢ ܦܘܡܝ ܠܐ ܫܐܠܘ ܕܢܬܥܫܢܘܢ ܒܥܘܫܢܗ ܕܦܪܥܘܢ ܘܢܣܬܬܪܘܢ ܒܛܠܠܗ ܕܡܨܪܝܢ 3  ܢܗܘܐ ܠܟܘܢ ܥܘܫܢܗ ܕܦܪܥܘܢ ܠܒܗܬܬܐ ܘܣܬܪܐ ܕܛܠܠܗ ܕܡܨܪܝܢ ܠܬܚܦܝܬܐ 4  ܡܛܠ ܕܗܘ ܒܨܥܢ ܘܪܘܪܒܢܘܗܝ ܘܡܠܐܟܘܗܝ ܚܠܦܐ ܢܠܐܘܢ 5  ܠܘܬ ܥܡܐ ܕܠܐ ܡܘܬܪ ܠܗܘܢ ܠܐ ܠܥܘܕܪܢܐ ܘܠܐ ܠܗܢܝܢܐ ܐܠܐ ܠܒܗܬܬܐ ܘܠܚܣܕܐ 6  ܡܫܩܠܐ ܕܒܥܝܪܐ ܕܬܝܡܢܐ ܒܐܪܥܐ ܕܬܝܡܢܐ#3# ܐܠܝܨܬܐ ܘܡܥܝܩܬܐ ܐܪܝܐ ܘܓܘܪܝܐ ܕܐܪܝܐ ܘܡܢܗܘܢ ܐܣܦܣ ܘܚܪܡܢܐ ܕܦܪܚ ܢܫܩܠܘܢ ܥܠ ܚܨܐ ܕܥܝܠܐ ܥܘܬܪܗܘܢ ܘܥܠ ܓܒܐ ܕܓܡܠܐ ܓܙܝܗܘܢ ܠܘܬ ܥܡܐ ܕܠܐ ܡܗܢܐ ܠܗܘܢ 7  ܘܡܨܪܝܐ ܒܣܪܝܩܘܬܐ ܘܒܕܓܠܘܬܐ ܡܥܕܪܝܢ ܡܛܠ ܗܢܐ ܩܪܝܬ ܠܗܘܢ ܕܣܪܝܩ ܗܘ ܬܘܟܠܢܗܘܢ ܗܢܐ 8  ܡܟܝܠ ܬܐ ܟܬܘܒ ܥܠ ܠܘܚܐ ܗܠܝܢ ܘܥܠ ܟܬܒܐ ܕܩܝܡܗܘܢ ܕܢܗܘܐ ܠܝܘܡܐ ܐܚܪܝܐ ܠܣܗܕܘܬܐ ܠܥܠܡ ܥܠܡܝܢ 9  ܡܛܠ ܕܥܡܐ ܗܘ ܡܡܪܡܪܢܐ ܒܢܝܐ ܐܢܘܢ ܕܓܠܐ ܒܢܝܐ ܕܠܐ ܨܒܘ ܠܡܫܡܥ ܢܡܘܣܗ ܕܡܪܝܐ 10  ܕܐܡܪܘ ܠܚܙܝܐ ܕܠܐ ܬܚܙܘܢ ܘܠܢܒܝܐ ܕܠܐ ܬܬܢܒܘܢ ܠܢ ܡܟܣܢܘܬܐ ܡܠܠܘ ܠܢ ܦܠܓܘܬܐ ܘܚܙܘ ܠܢ ܟܕܒܘܬܐ 11  ܘܐܣܛܐܘܢ ܡܢ ܐܘܪܚܐ ܘܐܗܦܟܘܢ ܡܢ ܫܒܝܠܐ ܘܒܛܠܘ ܡܢܢ ܠܩܕܝܫܐ ܕܐܝܣܪܝܠ 12  ܡܛܠ ܗܢܐ ܗܟܢܐ ܐܡܪ ܩܕܝܫܐ ܕܐܝܣܪܝܠ ܥܠ ܕܐܣܠܝܬܘܢ ܡܠܬܐ ܗܕܐ ܘܐܬܬܟܠܬܘ ܒܛܠܘܡܝܐ ܘܪܛܢܬܘܢ ܘܐܬܬܟܠܬܘܢ ܥܠܘܗܝ 13  ܡܛܠ ܗܢܐ ܬܗܘܐ ܠܟܘܢ ܚܛܝܬܐ ܗܕܐ ܐܝܟ ܬܘܪܥܬܐ ܕܢܦܠܬ ܘܐܝܟ ܫܘܪܐ ܪܡܐ ܕܡܢ ܫܠܝܐ ܗܘܐ ܬܒܪܗ 14  ܘܬܒܪܗ ܐܝܟ ܬܒܪܐ ܕܡܐܢܐ ܕܦܚܪܐ ܕܬܒܝܪ ܕܠܐ ܚܘܣܢ ܕܠܐ ܡܫܬܟܚ ܒܬܒܪܘܗܝ ܚܨܦܐ ܠܡܣܒ ܒܗ ܢܘܪܐ ܡܢ ܝܩܕܢܐ ܐܦܠܐ ܠܡܓܪܦ ܒܗ ܡܝܐ ܡܢ ܓܘܒܐ 15  ܡܛܠ ܕܗܟܢܐ ܐܡܪ ܩܕܝܫܐ ܕܐܝܣܪܝܠ ܡܐ ܕܬܒܬܘܢ ܘܐܬܬܢܚܬܘܢ ܬܬܦܪܩܘܢ ܘܒܫܠܝܐ ܘܒܣܒܪܐ ܬܗܘܐ ܓܢܒܪܘܬܟܘܢ ܘܠܐ ܐܬܛܦܝܣܬܘܢ 16  ܘܐܡܪܬܘܢ ܠܐ ܗܟܢܐ ܥܠ ܪܟܫܐ ܢܪܟܒ ܘܥܠ ܩܠܝܠܐ ܢܥܪܘܩ ܡܛܠ ܗܢܐ ܬܥܪܩܘܢ ܘܢܗܘܘܢ ܩܠܝܠܝܢ ܪܕܦܝܟܘܢ 17  ܐܠܦ ܡܢ ܟܐܬܐ ܕܚܕ ܘܡܢ ܟܐܬܐ ܕܚܡܫܐ ܬܥܪܩܘܢ ܥܕܡܐ ܕܬܫܬܚܪܘܢ ܐܝܟ ܥܪܕܐ ܥܠ ܪܝܫ ܛܘܪܐ ܘܐܝܟ ܐܬܐ ܥܠ ܪܡܬܐ 18  ܡܛܠ ܕܢܫܪܐ ܡܪܝܐ ܠܡܪܚܡܘ ܥܠܝܟܘܢ ܘܢܬܬܪܝܡ ܠܡܪܚܦܘ ܥܠܝܟܘܢ ܡܛܠ ܕܐܠܗܐ ܗܘ ܕܝܢܐ ܡܪܝܐ ܘܛܘܒܝܗܘܢ ܠܟܠ ܕܡܣܟܝܢ ܠܗ 19  ܡܛܠ ܕܥܡܐ ܒܨܗܝܘܢ ܝܬܒ ܘܒܐܘܪܫܠܡ ܡܒܟܐ ܠܐ ܬܒܟܘܢ ܡܪܚܡܘ ܢܪܚܡ ܥܠ ܩܠܐ ܕܓܥܬܟܘܢ ܡܐ ܕܫܡܥ ܢܥܢܝܟܘܢ 20  ܘܢܬܠ ܠܟܘܢ ܡܪܝܐ ܠܚܡܐ ܒܐܘܠܨܢܐ ܘܡܝܐ ܒܐܘܠܨܢܐ ܘܠܐ ܢܟܢܫ ܬܘܒ ܠܡܛܥܝܢܝܟܘܢ ܘܢܚܙܝܢ ܥܝܢܝܟܘܢ ܒܡܛܥܝܢܝܟܘܢ 21  ܘܐܕܢܝܟܘܢ ܢܫܡܥܢ ܡܠܬܐ ܡܢ ܒܣܬܪܟܘܢ ܕܐܡܪܐ ܗܕܐ ܗܝ ܐܘܪܚܐ ܙܠܘ ܒܗ ܘܠܐ ܬܣܛܘܢ ܠܝܡܝܢܐ ܘܠܣܡܠܐ ܠܣܡܠܐ#3# 22  ܘܬܛܘܫܘܢ ܣܐܡܐ ܕܩܪܝܡ ܠܦܬܟܪܝܟܘܢ ܘܦܕܬܐ ܕܢܣܟܬܐ ܕܕܗܒܗܘܢ ܘܬܕܪܘܢ ܐܢܘܢ ܐܝܟ ܡܝܐ ܕܟܦܣܢܝܬܐ ܘܐܝܟ ܢܦܬܐ ܬܦܩܘܢ ܐܢܘܢ 23  ܘܢܬܝܗܒ ܡܛܪܐ ܠܙܪܥܟܘܢ ܒܐܪܥܐ ܘܥܒܘܪܐ ܕܙܪܥܐ ܕܐܪܥܐ ܢܗܘܐ ܕܗܝܢ ܘܫܡܝܢ ܪܥܝܐ ܕܒܥܝܪܟܘܢ ܒܝܘܡܐ ܗܘ ܒܐܬܪܐ ܫܡܝܢܐ 24  ܘܒܩܪܐ ܘܐܪܘܢܐ ܕܦܠܚܝܢ ܒܐܪܥܐ ܒܠܝܠܐ ܚܡܝܡܐ ܢܐܟܠܘܢ ܕܡܣܠܩ ܒܪܦܫܐ ܘܒܡܕܪܝܐ܀ 25  ܘܢܗܘܐ ܥܠ ܟܠ ܛܘܪ ܕܪܡ ܘܥܠ ܟܠ ܪܡܬܐ ܕܪܡܐ ܢܪܕܘܢ ܬܦܐ ܕܡܝܐ ܒܝܘܡܐ ܕܩܛܠܐ ܪܒܐ ܘܒܣܘܚܦܐ ܕܡܓܕܠܐ 26  ܘܢܗܘܐ ܢܘܗܪܗ ܕܣܗܪܐ ܐܝܟ ܢܘܗܪܗ ܕܫܡܫܐ ܘܢܘܗܪܗ ܕܫܡܫܐ ܢܗܘܐ ܚܕ ܒܫܒܥܐ ܐܝܟ ܢܘܗܪܐ ܕܫܒܥܐ ܝܘܡܝܢ ܒܝܘܡܐ ܕܢܥܨܘܒ ܡܪܝܐ ܬܒܪܐ ܕܥܡܗ ܘܟܐܒܐ ܕܡܚܘܬܗ ܢܐܣܐ܀ 27  ܗܐ ܫܡܗ ܕܡܪܝܐ ܐܬܐ ܡܢ ܪܘܚܩܐ ܝܩܕ ܪܘܓܙܗ ܘܫܒܝܚ ܡܫܩܠܗ ܘܣܦܘܬܗ ܡܠܝܢ ܪܘܓܙܐ ܘܠܫܢܗ ܐܝܟ ܢܘܪܐ ܕܝܩܕܐ 28  ܘܪܘܚܗ ܐܝܟ ܢܚܠܐ ܕܓܪܦ ܥܕܡܐ ܠܨܘܪܐ ܢܦܣܘܩ ܠܡܕܠܚ ܥܡܡܐ ܡܛܠ ܛܥܝܘܬܗܘܢ ܣܪܝܩܬܐ ܘܠܦܓܘܕܬܐ ܡܛܥܝܢܝܬܐ ܕܥܠ ܦܟܝܗܘܢ ܕܥܡܡܐ 29  ܬܫܒܘܚܬܐ ܢܗܘܐ ܠܟܘܢ ܟܠܝܠܐ ܕܐܬܩܕܫ ܒܚܓܐ ܘܚܕܘܬܗ ܕܠܒܐ ܐܝܟ ܗܘ ܕܡܗܠܟ ܒܚܕܘܬܐ ܠܡܐܬܐ ܠܛܘܪܗ ܕܡܪܝܐ ܠܘܬ ܬܩܝܦܐ ܕܐܝܣܪܝܠ 30  ܘܢܫܡܥ ܡܪܝܐ ܫܘܒܚܐ ܕܩܠܗ ܘܡܚܘܬܐ ܕܕܪܥܗ ܢܚܘܐ ܒܚܡܬܐ ܕܪܘܓܙܐ ܘܒܫܠܗܒܝܬܐ ܕܢܘܪܐ ܕܐܟܠܐ ܒܙܪܝܦܬܐ ܕܚܒܛܐ ܘܟܐܦܐ ܕܒܪܕܐ 31  ܡܛܠ ܕܡܢ ܩܕܡ ܪܒܘܬܗ ܕܡܪܝܐ ܢܬܬܒܪ ܐܬܘܪܝܐ ܘܒܫܒܛܐ ܢܒܠܥ 32  ܘܢܗܘܐ ܒܟܠܗܘܢ ܥܒܕܘܗܝ ܚܘܛܪܐ ܕܫܘܥܒܕܐ ܕܢܢܝܚ ܡܪܝܐ ܥܠܘܗܝ ܒܦܠܓܐ ܘܒܟܢܪܐ ܘܒܩܪܒܐ ܥܫܝܢܐ ܢܬܟܬܫ ܒܗ 33  ܡܛܠ ܕܡܛܝܒ ܡܢ ܩܕܡ ܝܘܡܬܐ ܡܐܟܘܠܬܗ ܐܦ ܗܝ ܐܬܛܝܒܬ ܕܬܡܠܟ ܘܥܡܩܬ ܘܪܘܚܬ ܒܝܬ ܡܥܡܪܗ ܣܓܝܐܝܢ ܩܝܣܐ ܘܢܘܪܐ ܘܢܫܡܬܗ ܕܡܪܝܐ ܐܝܟ ܢܚܠܐ ܘܟܒܪܝܬܐ ܕܝܩܕܐ ܒܗ 

1  ܘܝ ܠܕܢܚܬܝܢ ܠܡܨܪܝܢ ܠܡܬܥܕܪܘ ܘܥܠ ܪܟܫܐ ܡܬܬܟܠܝܢ ܘܡܬܬܟܠܝܢ ܥܠ ܡܪܟܒܬܐ ܣܓܝܐܬܐ ܘܥܠ ܦܪܫܐ ܕܛܒ ܥܫܝܢܝܢ ܘܠܐ ܐܬܬܟܠܘ ܥܠ ܩܕܝܫܐ ܕܐܝܣܪܝܠ ܘܠܡܪܝܐ ܠܐ ܒܥܘ 2  ܘܒܚܟܡܬܗ ܐܝܬܝ ܒܝܫܬܐ ܘܡܠܘܗܝ ܠܐ ܐܥܒܪ ܘܩܡ ܥܠ ܒܝܬܐ ܕܒܝܫܐ ܘܥܠ ܥܘܕܪܢܐ ܕܥܒܕܝ ܥܘܠܐ 3  ܘܡܨܪܝܐ ܐܢܫܐ ܐܢܘܢ ܘܠܐ ܗܘܘ ܐܠܗܐ ܘܪܟܫܗܘܢ ܕܒܣܪܐ ܐܢܘܢ ܘܠܐ ܗܘܘ ܕܪܘܚܐ ܘܡܪܝܐ ܢܪܟܢ ܐܝܕܗ ܘܢܣܬܚܦ ܡܥܕܪܢܐ ܘܢܦܠ ܐܦ ܗܘ ܕܡܬܥܕܪ ܘܟܠܗܘܢ ܐܟܚܕܐ ܢܣܘܦܘܢ 4  ܡܛܠ ܕܗܟܢܐ ܐܡܪ ܠܝ ܡܪܝܐ ܐܝܟ ܕܢܗܡ ܐܪܝܐ ܘܓܘܪܝܐ ܕܐܪܝܐ ܥܠ ܡܕܡ ܕܬܒܪ ܘܩܥܝܢ ܒܗ ܣܘܓܐܐ ܕܪܥܘܬܐ ܘܡܢ ܩܠܗܘܢ ܠܐ ܕܚܠ ܘܡܢ ܣܘܓܐܗܘܢ ܠܐ ܡܬܬܙܝܥ ܗܟܢܐ ܢܚܘܬ ܡܪܝܐ ܚܝܠܬܢܐ ܠܡܬܚܝܠܘ ܥܠ ܛܘܪܐ ܕܨܗܝܘܢ ܘܥܠ ܪܡܬܗ 5  ܐܝܟ ܨܦܪܐ ܕܦܪܚܢ ܗܟܢܐ ܢܓܢ ܡܪܝܐ ܚܝܠܬܢܐ ܥܠ ܐܘܪܫܠܡ ܢܓܢ ܘܢܦܨܐ ܘܢܣܝܥ ܘܢܥܕܪ܀ 6  ܬܘܒܘ ܒܢܝ ܐܝܣܪܝܠ ܕܐܥܫܢܬܘܢ ܡܕܪܘܬܐ 7  ܡܛܠ ܕܒܝܘܡܐ ܗܘ ܢܣܠܘܢ ܐܢܫܐ ܦܬܟܪܐ ܕܣܐܡܐ ܘܕܕܗܒܐ ܕܥܒܕ ܠܟܘܢ ܐܝܕܝܟܘܢ ܚܛܝܬܐ 8  ܘܢܦܠ ܐܬܘܪܝܐ ܒܚܪܒܐ ܚܪܒܐ ܠܐ ܕܓܒܪܐ ܘܚܪܒܐ ܠܐ ܕܓܢܒܪܐ ܬܐܟܠܝܘܗܝ ܘܢܥܪܘܩ ܠܗ ܡܢ ܩܕܡ ܚܪܒܐ ܘܥܠܝܡܘܗܝ ܠܐܬܐ ܢܗܘܘܢ 9  ܘܫܩܝܦܐ ܕܡܥܡܪܗ ܢܥܒܪ ܘܢܬܬܒܪܘܢ ܡܢ ܐܬܐ ܪܘܪܒܢܘܗܝ ܐܡܪ ܡܪܝܐ ܕܢܘܗܪܗ ܒܨܗܝܘܢ ܘܬܢܘܪܗ ܒܐܘܪܫܠܡ 

1  ܗܐ ܒܙܕܝܩܘܬܐ ܡܠܟܐ ܘܪܘܪܒܢܐ ܒܕܝܢܐ ܢܫܬܠܛܘܢ 2  ܘܢܗܘܐ ܓܒܪܐ ܐܝܟ ܓܢܝܐ ܠܪܘܚܐ ܘܐܝܟ ܣܬܪܐ ܠܙܪܝܦܬܐ ܘܐܝܟ ܬܦܐ ܕܡܝܐ ܒܨܗܝܐ ܘܐܝܟ ܛܠܠܐ ܕܟܐܦܐ ܥܫܝܢܬܐ ܒܐܪܥܐ ܡܛܪܦܬܐ 3  ܘܠܐ ܢܬܬܫܝܥܢ ܥܝܢܝܗܘܢ ܕܐܝܠܝܢ ܕܚܙܝܢ ܘܐܕܢܝܗܘܢ ܕܐܝܠܝܢ ܕܫܡܥܝܢ ܢܨܘܬܢ 4  ܘܠܒܐ ܕܣܟܠ ܢܣܬܟܠ ܝܕܥܬܐ ܘܠܫܢܐ ܕܠܥܓܐ ܢܣܬܪܗܒ ܠܡܡܠܠܘ ܫܠܡܐ 5  ܘܠܐ ܢܩܪܘܢ ܬܘܒ ܠܫܛܝܐ ܫܠܝܛܐ ܐܦ ܠܐ ܠܣܪܝܩܐ ܢܩܪܘܢ ܦܪܘܩܐ 6  ܡܛܠ ܕܫܛܝܐ ܫܛܝܘܬܐ ܡܡܠܠ ܘܠܒܗ ܚܫܠ ܥܘܠܐ ܕܢܥܒܕ ܚܠܦܘܬܐ ܘܢܡܠܠ ܥܠ ܛܥܝܘܬܐ ܘܢܣܪܩ ܢܦܫܐ ܕܟܦܢܐ ܘܡܫܬܝܐ ܕܨܗܝܐ ܢܓܝܙ 7  ܒܝܫܝܢ ܐܢܘܢ ܡܐܢܘܗܝ ܕܣܪܝܩܐ ܘܗܘ ܬܪܥܝܬܐ ܡܬܚܫܒ ܠܡܚܒܠܘ ܡܣܟܢܐ ܒܡܐܡܪܐ ܕܫܘܩܪܐ ܘܡܠܬܗ ܕܒܝܫܐ ܒܕܝܢܐ 8  ܘܪܒܐ ܪܒܘܬܐ ܡܬܪܥܐ ܘܗܘ ܥܠ ܪܒܘܬܐ ܢܩܘܡ 9  ܢܫܐ ܥܬܝܪܬܐ ܩܘܡܝܢ ܫܡܥܝܢ ܩܠܝ ܒܢܬܐ ܕܡܣܒܪܢ ܨܘܬܝܢ ܡܠܝ 10  ܝܘܡܬܐ ܕܫܢܬܐ ܢܪܓܙܢ ܐܝܠܝܢ ܕܡܣܒܪܢ ܡܛܠ ܕܓܡܪ ܩܛܦܐ ܘܐܬܚܡܠ ܘܠܐ ܐܬܐ 11  ܙܘܥܝܢ ܥܬܝܪܬܐ ܘܪܓܙܝܢ ܐܝܠܝܢ ܕܡܣܒܪܢ ܫܠܚܝܢ ܥܪܛܠ ܡܚܝܢ ܣܩܐ ܒܚܨܝܟܝܢ 12  ܘܥܠ ܬܕܝܟܝܢ ܐܪܩܕܝܢ ܥܠ ܬܕܐܐ ܕܚܩܠܐ ܘܥܠ ܓܦܬܐ ܕܦܐܪܝܗ 13  ܘܥܠ ܐܪܥܗ ܕܥܡܝ ܟܘܒܐ ܘܝܥܪܐ ܢܐܥܘܢ ܘܒܟܠܗܘܢ ܒܬܐ ܕܚܕܘܬܐ ܘܒܩܪܝܬܐ ܥܫܝܢܬܐ 14  ܡܛܠ ܕܢܘܣܐ ܐܬܛܥܝ ܘܚܝܠܐ ܕܩܪܝܬܐ ܐܫܬܒܩ ܘܫܘܦܪܗܘܢ ܕܒܬܐ ܗܘܐ ܠܡܥܪܐ ܥܕܡܐ ܠܥܠܡ ܟܘܒܐ ܘܚܕܘܬܐ ܠܥܪܕܐ ܘܒܝܬ ܪܥܝܐ ܠܓܙܪܐ ܕܥܢܐ 15  ܥܕܡܐ ܕܬܬܥܝܪ ܥܠܝܢ ܪܘܚܐ ܡܢ ܡܪܘܡܐ ܘܢܗܘܐ ܡܕܒܪܐ ܐܝܟ ܟܪܡܠܐ ܘܟܪܡܠܐ ܐܝܟ ܥܒܐ ܢܬܚܫܒ 16  ܘܢܫܪܐ ܕܝܢܐ ܒܡܕܒܪܐ ܘܙܕܝܩܘܬܐ ܒܟܪܡܠܐ ܬܬܝܗܒ 17  ܘܢܗܘܐ ܥܒܕܗ ܕܙܕܝܩܘܬܐ ܫܠܡܐ ܘܦܘܠܚܢܗ ܕܙܕܝܩܘܬܐ ܫܠܝܐ ܘܣܒܪܐ ܠܥܠܡ ܥܠܡܝܢ 18  ܘܢܬܒ ܥܡܝ ܒܕܝܪܐ ܕܫܠܡܐ ܘܒܡܫܟܢܐ ܕܣܒܪܐ ܘܒܝܬ ܡܫܪܝܐ ܕܣܒܪܐ 19  ܘܒܪܕܐ ܢܚܘܬ ܥܠ ܥܒܐ ܘܐܝܟ ܦܩܥܬܐ ܬܬܡܟܟ ܡܕܝܢܬܐ 20  ܛܘܒܝܟܘܢ ܕܙܪܥܝܢ ܥܠ ܟܠ ܡܝܢ ܟܪ ܕܕܪܟ ܬܘܪܐ ܘܚܡܪܐ 

1  ܘܝ ܠܕܒܐܙ ܐܢܬܘܢ ܠܐ ܬܒܙܘܢ ܘܕܓܠܐ ܠܐ ܢܬܕܓܠ ܒܟܘܢ ܡܐ ܕܨܒܝܬܘܢ ܠܡܒܙ ܬܬܒܙܘܢ ܘܡܐ ܕܨܒܝܬܘܢ ܠܡܕܓܠܘ ܢܬܕܓܠ ܒܟܘܢ܀ 2  ܡܪܝܐ ܪܚܡ ܥܠܝܢ ܡܛܠ ܕܥܠܝܟ ܗܘ ܣܒܪܢ ܗܘܝ ܥܕܘܪܢ ܒܨܦܪܐ ܘܦܪܘܩܢ ܒܙܒܢܐ ܕܐܘܠܨܢܐ 3  ܡܢ ܩܠ ܕܚܠܬܟ ܢܕܘ ܥܡܡܐ ܘܡܢ ܪܡܘܬܟ ܐܬܒܕܪܘ ܥܡܡܐ 4  ܡܟܝܠ ܬܬܟܢܫ ܒܙܬܟܘܢ ܐܝܟ ܟܢܘܫܝܐ ܕܙܚܠܐ ܘܐܝܟ ܟܢܘܫܝܐ ܕܩܡܨܐ ܕܟܢܝܫ 5  ܐܬܬܪܝܡ ܡܪܝܐ ܕܥܡܪ ܒܡܪܘܡܐ ܘܡܠܗ ܠܨܗܝܘܢ ܕܝܢܐ ܘܙܕܝܩܘܬܐ 6  ܘܢܗܘܐ ܙܒܢܟ ܗܝܡܢܘܬܐ ܘܦܘܪܩܢܟ ܒܣܬܪܐ ܚܟܡܬܐ ܘܐܝܕܥܬܐ ܕܚܠܬܗ ܕܡܪܝܐ ܗܝ ܓܙܗ 7  ܐܢ ܐܬܚܙܐ ܠܗܘܢ ܢܝܠܠܘܢ ܩܫܝܐܝܬ ܘܡܠܐܟܐ ܕܫܠܡܐ ܢܒܟܘܢ ܡܪܝܪܐܝܬ 8  ܨܕܘ ܫܒܝܠܐ ܘܒܛܠܘ ܥܒܪܝ ܐܘܪܚܐ ܘܒܛܠ ܩܝܡܐ ܘܩܘܪܝܐ ܐܣܬܠܝ ܘܐܢܫܐ ܠܐ ܐܬܚܫܒܘ 9  ܐܠܬ ܘܝܬܒܬ ܒܐܒܠܐ ܐܪܥܐ ܘܐܚܦܪ ܠܒܢܢ ܘܒܗܬ ܘܗܘܐ ܫܪܘܢܐ ܐܝܟ ܦܩܥܬܐ ܚܪܒܬ ܒܝܫܢ ܘܟܪܡܠܐ܀ 10  ܡܟܝܠ ܐܩܘܡ ܐܡܪ ܡܪܝܐ ܡܟܝܠ ܐܬܬܪܝܡ ܘܡܟܝܠ ܐܫܬܩܠ 11  ܘܬܒܛܢܘܢ ܟܘܒܐ ܘܬܐܠܕܘܢ ܩܫܬܐ ܒܪܘܚܟܘܢ ܢܘܪܐ ܬܐܟܘܠܟܘܢ12  ܘܢܗܘܘܢ ܥܡܡܐ ܡܘܩܕܝܢ ܐܝܟ ܟܠܫܐ ܘܐܝܟ ܟܘܒܐ ܕܟܢܝܫܝܢ ܒܢܘܪܐ ܢܐܩܕܘܢ 13  ܫܡܥܘ ܪܚܝܩܐ ܡܕܡ ܕܥܒܕܬ ܘܕܥܘ ܩܪܝܒܐ ܓܢܒܪܘܬܝ 14  ܐܬܪܗܒܘ ܚܛܝܐ ܒܨܗܝܘܢ ܘܐܪܬܝܬܐ ܢܦܠ ܒܚܢܦܐ ܡܢܘ ܢܥܡܪ ܠܢ ܡܢ ܢܘܪܐ ܐܟܠܬܐ ܘܡܢܘ ܢܥܡܪ ܠܢ ܥܡ ܡܘܩܕܬ ܥܠܡܐ 15  ܕܡܗܠܟ ܒܙܕܝܩܘܬܐ ܘܡܡܠܠ ܬܪܝܨܘܬܐ ܘܣܢܐ ܢܟܠܐ ܘܛܠܘܡܝܐ ܘܢܦܨ ܐܝܕܗ ܡܢ ܕܠܡܣܒ ܫܘܚܕܐ ܘܡܣܟܪ ܐܕܢܘܗܝ ܕܠܐ ܢܫܡܥ ܘܡܥܡܨ ܥܝܢܘܗܝ ܕܠܐ ܢܚܙܐ ܒܝܫܬܐ 16  ܗܢܐ ܒܡܪܘܡܐ ܢܥܡܪ ܘܒܥܘܫܢܐ ܕܫܩܝܦܐ ܡܫܪܝܗ ܠܚܡܗ ܝܗܝܒ ܘܡܘܗܝ ܡܗܝܡܢܝܢ 17  ܠܡܠܟܐ ܒܫܘܦܪܗ ܢܚܙܝܢ ܥܝܢܝܢ ܥܝܢܝܟ ܒܐܪܥܬܐ ܪܚܝܩܬܐ 18  ܘܠܒܟ ܢܬܝܠܦ ܕܚܠܬܐ ܐܝܟܘ ܣܦܪܐ ܐܝܟܘ ܬܩܘܠܐ ܐܝܟܘ ܕܡܢܐ ܡܓܕܠܐ 19  ܠܥܡܐ ܥܫܝܢܐ ܠܐ ܢܚܘܪ ܠܥܡܐ ܕܥܛܠ ܫܡܥܗ ܘܠܥܓ ܠܫܢܗ ܘܠܐ ܡܣܬܟܠ 20  ܚܙܝ ܠܨܗܝܘܢ ܩܪܝܬܐ ܕܥܕܥܐܕܝܢ ܘܥܝܢܝܟ ܢܚܘܪܢ ܒܐܘܪܫܠܡ ܕܝܪܐ ܥܬܝܪܬܐ ܡܫܟܢܐ ܕܠܐ ܙܐܥ ܘܠܐ ܡܬܥܩܪܢ ܣܟܘܗܝ ܠܥܠܡܝܢ ܘܟܘܠܗܘܢ ܛܘܢܒܘܗܝ ܠܐ ܡܬܦܣܩܝܢ 21  ܡܛܠ ܕܡܪܝܐ ܫܡܐ ܗܘ ܠܢ ܡܫܒܚܐ ܘܗܘ ܢܗܘܐ ܠܢ ܐܬܪܐ ܢܗܝܪܐ ܘܢܗܝܪܘܬܐ ܘܐܪܘܚܬܐ ܕܐܝܕܝܐ ܕܠܐ ܬܡܠܟ ܡܪܘܬܐ ܕܫܠܝܛܐ ܘܥܫܝܢܐ ܕܢܫܬܟܚ ܠܐ ܢܥܒܪ ܒܗ 22  ܡܛܠ ܕܡܪܝܐ ܗܘ ܕܝܢܐ ܘܡܪܝܐ ܗܘ ܡܒܕܩܢܐ ܘܡܪܝܐ ܗܘ ܡܠܟܢ ܘܗܘܝܘ ܦܪܘܩܢ 23  ܐܫܬܪܝܘ ܚܒܠܝܟܝ ܕܠܐ ܐܫܬܪܪܘ ܘܐܬܪܟܢܘ ܥܡܘܕܝܟܝ ܕܠܐ ܦܫܛܘ ܐܬܐ ܥܕܡܐ ܕܦܠܓܘ ܒܙܬܐ ܘܣܘܓܐܐ ܕܚܓܝܪܐ ܫܒܘ ܫܒܝܬܐ 24  ܘܠܐ ܢܐܡܪ ܥܡܘܪܐ ܕܟܪܝܗ ܐܢܐ ܥܡܐ ܕܝܬܒ ܒܗ ܩܒܠ ܚܛܗܐ ܐܬܪܐ ܕܕܝܢܐ 

1  ܩܪܘܒܘ ܥܡܡܐ ܠܡܫܡܥ ܘܨܘܬܝܢ ܐܡܘܬܐ ܬܫܡܥ ܐܪܥܐ ܒܡܠܐܗ ܬܒܝܠ ܘܟܠܗܘܢ ܥܡܘܪܝܗ 2  ܡܛܠ ܕܪܘܓܙܗ ܕܡܪܝܐ ܥܠ ܟܠܗܘܢ ܥܡܡܐ ܘܚܡܬܗ ܥܠ ܟܠܗ ܚܝܠܗܘܢ ܕܢܚܪܘܒ ܐܢܘܢ ܘܢܫܠܡ ܐܢܘܢ ܠܩܛܠܐ 3  ܘܢܫܬܕܘܢ ܩܛܝܠܝܗܘܢ ܘܢܡܚܐ ܪܝܚܐ ܕܫܠܕܝܗܘܢ ܘܢܬܡܣܘܢ ܛܘܪܐ ܡܢ ܕܡܗܘܢ 4  ܘܢܬܡܣܘܢ ܟܠ ܚܝܠܘܬܐ ܕܫܡܝܐ ܘܢܬܟܪܟܘܢ ܫܡܝܐ ܐܝܟ ܡܓܠܬܐ ܘܟܠܗ ܚܝܠܗܘܢ ܢܬܪ ܐܝܟ ܛܪܦܐ ܕܢܬܪ ܡܢ ܓܦܬܐ ܘܐܝܟ ܦܩܘܥܐ ܡܢ ܬܬܐ 5  ܡܛܠ ܕܬܬܪܘܐ ܚܪܒܝ ܒܫܡܝܐ ܗܐ ܥܠ ܐܕܘܡܝܐ ܬܚܘܬ ܥܠ ܥܡܐ ܕܐܬܚܝܒ ܒܕܝܢܐ 6  ܚܪܒܗ ܕܡܪܝܐ ܡܠܝܐ ܕܡܐ ܐܬܕܗܢܬ ܡܢ ܕܡܐ ܘܡܢ ܬܪܒܐ ܕܡܦܛܡܐ ܘܕܓܕܝܐ ܘܬܪܒܐ ܕܟܘܠܝܬܐ ܕܕܟܪܐ ܡܛܠ ܕܕܒܚܬܐ ܠܡܪܝܐ ܒܒܘܨܪ ܘܩܛܠܐ ܪܒܐ ܒܐܪܥܐ ܕܐܕܘܡ 7  ܘܢܦܠܘܢ ܪܝܡܐ ܥܡܗܘܢ ܘܬܘܪܐ ܥܡ ܐܪܘܢܐ ܘܬܬܪܐ ܐܪܥܐ ܡܢ ܕܡܗܘܢ ܘܥܦܪܐ ܡܢ ܬܪܒܗܘܢ ܢܕܗܢ 8  ܡܛܠ ܕܝܘܡܐ ܕܬܒܥܬܐ ܠܡܪܝܐ ܘܫܢܬܐ ܕܦܘܪܥܢܐ ܠܕܝܢܐ ܕܨܗܝܘܢ 9  ܘܢܬܗܦܟܘܢ ܢܚܠܝܗ ܠܙܦܬܐ ܘܥܦܪܗ ܠܟܒܪܝܬܐ ܘܬܗܘܐ ܐܪܥܗ ܙܦܬܐ ܕܝܩܕܐ 10  ܘܠܐ ܬܕܥܟ ܠܠܝܐ ܘܐܝܡܡܐ ܘܠܥܠܡ ܢܣܩ ܬܢܢܗ ܘܬܚܪܒ ܠܕܪܕܪܝܢ ܘܠܥܠܡ ܥܠܡܝܢ ܐܢܫ ܠܐ ܢܥܒܪ ܒܗ 11  ܢܐܪܬܘܢܗ ܩܩܐ ܘܩܘܦܕܐ ܘܩܦܘܦܐ ܘܢܥܒܐ ܢܫܪܘܢ ܒܗ ܘܢܬܡܬܚ ܥܠܝܗ ܚܘܛܐ ܕܚܪܒܐ 12  ܘܠܐ ܬܗܘܐ ܬܡܢ ܚܕܘܬܐ ܐܦ ܠܐ ܢܩܪܘܢ ܡܠܟܘܬܐ ܘܟܠܗܘܢ ܪܘܪܒܢܝܗ ܢܗܘܘܢ ܠܐܒܕܢܐ 13  ܘܢܐܥܘܢ ܟܘܒܐ ܒܣܚܪܬܗ ܘܩܘܪܛܒܐ ܘܕܪܕܪܐ ܒܥܘܫܢܗ ܘܬܗܘܐ ܕܝܢܐ ܠܝܪܘܪܐ ܘܒܝܬ ܪܥܝܐ ܠܒܢܬ ܢܥܡܐ 14  ܘܢܐܪܥܘܢ ܒܗ ܪܘܚܐ ܒܦܓܥܐ ܘܫܐܕܐ ܠܚܒܪܗ ܢܩܪܐ ܬܡܢ ܐܬܬܢܝܚܬ ܠܠܝܬܐ ܘܐܫܟܚܬ ܠܗ ܢܝܚܐ 15  ܘܬܡܢ ܐܩܢܬ ܩܘܦܕܐ ܘܐܬܢܦܨܬ ܘܚܠܕܬ ܘܒܙܥܬ ܒܛܠܠܗ ܘܬܡܢ ܐܬܟܢܫ ܕܝܬܐ ܚܕܐ ܠܘܬ ܚܕܐ 16  ܒܥܘ ܒܟܬܒܗ ܕܡܪܝܐ ܘܩܪܘ ܕܚܕܐ ܡܢܗܝܢ ܠܐ ܛܥܬ ܘܚܕܐ ܠܚܕܐ ܠܐ ܒܥܝ ܐܠܐ ܗܘ ܦܩܕ ܒܦܘܡܗ ܘܪܘܚܗ ܟܢܫܬ ܐܢܝܢ 17  ܘܗܘ ܐܪܡܝ ܠܗܝܢ ܦܨܐ ܘܐܝܕܗ ܦܠܓܬ ܠܗܝܢ ܡܘܫܚܬܐ ܕܥܕܡܐ ܠܥܠܡ ܢܐܪܬܢܗ ܘܠܕܪܕܪܝܢ ܢܫܪܝܢ ܒܗ܀ 

1  ܢܚܕܐ ܡܕܒܪܐ ܨܗܝܐ ܘܬܕܘܨ ܦܩܥܬܐ ܘܬܦܪܥ ܐܝܟ ܚܡܨܠܝܬܐ 2  ܘܬܕܘܨ ܐܝܟ ܕܝܨܐ ܘܒܫܘܒܚܐ ܐܝܩܪܐ ܕܠܒܢܢ ܢܬܝܗܒ ܠܗ ܘܗܕܪܗ ܕܟܪܡܠܐ ܘܕܫܪܘܢܐ ܗܢܘܢ ܢܚܙܘܢ ܐܝܩܪܗ ܕܡܪܝܐ ܘܗܕܪܗ ܕܐܠܗܢ ܙܘܗܪܐ ܘܠܘܒܒܐ ܕܡܚܝܠܐ ܕܐܬܐ ܦܪܘܩܐ ܘܦܪܩ ܠܗܘܢ 3  ܐܬܚܝܠܝܢ ܐܝܕܝܐ ܕܡܪܦܝܢ ܘܒܘܪܟܐ ܕܪܥܠܢ ܐܫܬܪܪܝܢ 4  ܐܡܪܘ ܠܙܥܘܪܝ ܠܒܐ ܐܬܚܝܠܘ ܘܠܐ ܬܕܚܠܘܢ ܗܐ ܐܠܗܟܘܢ ܬܒܘܥܐ ܐܬܐ ܐܠܗܐ ܦܪܘܩܐ ܐܬܐ ܘܦܪܩ ܠܟܘܢ 5  ܗܝܕܝܢ ܢܬܦܬܚܢ ܥܝܢܝܗܘܢ ܕܥܘܝܪܐ ܘܐܕܢܝܗܘܢ ܕܚܪܫܐ ܢܬܦܬܚܢ 6  ܗܝܕܝܢ ܢܩܝܙ ܚܓܝܪܐ ܐܝܟ ܐܝܠܐ ܘܢܬܦܫܛ ܠܫܢܗ ܕܦܐܩܐ ܡܛܠ ܕܐܬܬܪܥܘ ܡܝܐ ܒܡܕܒܪܐ ܘܢܚܠܐ ܒܦܩܥܬܐ 7  ܢܗܘܘܢ ܐܓܡܐ ܒܐܬܪܐ ܚܘܪܒܐ ܘܡܒܘܥܐ ܕܡܝܐ ܒܝܬ ܨܗܘܢܐ ܢܐܥܐ ܥܡܝܪܐ ܘܩܢܝܐ ܘܐܪܒܢܐ ܒܕܝܪܐ ܕܝܪܘܪܐ 8  ܘܢܗܘܐ ܬܡܢ ܫܒܝܠܐ ܘܐܘܪܚܐ ܩܕܝܫܬܐ ܢܬܩܪܐ ܘܠܐ ܬܥܒܪ ܒܗ ܛܢܦܘܬܐ ܘܠܐ ܬܗܘܐ ܒܗ ܐܘܪܚܐ ܘܣܟܠܐ ܠܐ ܢܛܥܘܢ ܬܡܢ 9  ܘܠܐ ܢܗܘܐ ܬܡܢ ܐܪܝܐ ܘܚܝܘܬܐ ܒܝܫܬܐ ܠܐ ܢܣܩܢ ܘܠܐ ܢܫܬܟܚܢ ܬܡܢ ܘܢܐܙܠܘܢ ܦܪܝܩܐ 10  ܦܪܝܩܘܗܝ ܕܡܪܝܐ ܘܢܬܦܢܘܢ ܘܢܥܠܘܢ ܠܨܗܝܘܢ ܒܫܘܒܚܐ ܘܠܥܠܡܝܢ ܬܗܘܐ ܚܕܘܬܐ ܥܠ ܪܝܫܝܗܘܢ ܒܘܣܡܐ ܘܚܕܘܬܐ ܢܕܪܟܘܢ ܘܢܥܪܩܘܢ ܕܘܘܢܐ ܘܬܐܢܚܬܐ܀܀ 

1  ܘܗܘܐ ܒܫܢܬ ܐܪܒܥܣܪܐ ܕܚܙܩܝܐ ܡܠܟܐ ܕܝܗܘܕܐ ܣܠܩ ܣܢܚܪܝܒ ܡܠܟܐ ܕܐܬܘܪ ܥܠ ܟܠܗܝܢ ܡܕܝܢܬܐ ܥܫܝܢܬܐ ܕܝܗܘܕܐ ܘܐܚܕ ܐܢܝܢ 2  ܘܫܕܪ ܡܠܟܐ ܕܐܬܘܪ ܡܢ ܠܟܝܫ ܠܪܒ ܫܩܐ ܠܘܬ ܚܙܩܝܐ ܡܠܟܐ ܠܐܘܪܫܠܡ ܒܚܝܠܐ ܣܓܝܐܐ ܘܩܡ ܒܡܣܩܬܐ ܕܝܡܬܐ ܥܠܝܬܐ ܒܐܘܪܚܐ ܕܚܩܠܗ ܕܩܨܪܐ 3  ܘܢܦܩ ܠܘܬܗ ܐܠܝܩܝܡ ܒܪ ܚܠܩܝܐ ܪܒ ܒܝܬܐ ܘܫܒܢܐ ܣܦܪܐ ܘܝܘܐܚ ܒܪ ܐܣܦ ܡܥܗܕܢܐ 4  ܘܐܡܪ ܠܗܘܢ ܪܒ ܫܩܐ ܐܡܪܘ ܠܚܙܩܝܐ ܗܟܢܐ ܐܡܪ ܡܠܟܐ ܪܒܐ ܡܠܟܐ ܕܐܬܘܪ ܡܢܘ ܬܘܟܠܢܐ ܗܢܐ ܕܐܬܬܟܠܬ 5  ܘܐܡܪܬ ܕܐܝܬ ܒܟ ܡܡܠܠܐ ܕܣܦܘܬܐ ܘܬܪܥܝܬܐ ܘܓܢܒܪܘܬܐ ܠܩܪܒܐ ܗܫܐ ܥܠ ܡܢܘ ܐܬܬܟܠܬ ܕܡܪܕܬ ܥܠܝ 6  ܗܐ ܐܬܬܟܠܬ ܥܠ ܣܡܟܐ ܕܩܢܝܐ ܪܥܝܥܐ ܥܠ ܡܨܪܝܐ ܕܡܐ ܕܐܣܬܡܟ ܓܒܪܐ ܥܠܘܗܝ ܥܐܠ ܒܐܝܕܗ ܘܒܙܥ ܠܗ ܗܟܢܐ ܗܘ ܦܪܥܘܢ ܡܠܟܐ ܕܡܨܪܝܢ ܠܟܠ ܕܡܬܬܟܠܝܢ ܥܠܘܗܝ 7  ܘܐܢ ܬܐܡܪ ܠܝ ܕܥܠ ܡܪܝܐ ܐܠܗܢ ܐܬܬܟܠܢ ܡܢܐ ܐܘܬܪ ܚܙܩܝܐ ܕܐܥܒܪ ܥܠܘܬܐ ܘܡܕܒܚܐ ܘܐܡܪ ܠܝܗܘܕܐ ܘܠܐܘܪܫܠܡ ܕܩܕܡ ܡܕܒܚܐ ܚܕ ܬܣܓܕܘܢ 8  ܘܗܫܐ ܐܬܚܠܛ ܥܡ ܡܪܝ ܡܠܟܐ ܐܬܘܪܝܐ ܘܐܬܠ ܠܟ ܬܪܝܢ ܐܠܦܝܢ ܪܟܫܐ ܐܢ ܐܝܬ ܠܟ ܦܪܫܐ ܕܬܪܟܒ ܥܠܝܗܘܢ 9  ܘܐܝܟܢܐ ܡܗܦܟ ܐܢܬ ܐܦܐ ܕܚܕ ܡܢ ܥܒܕܘܗܝ ܙܥܘܪܐ ܕܡܪܝ ܘܐܬܬܟܠܬ ܠܟ ܥܠ ܡܨܪܝܐ ܕܢܬܠ ܠܟ ܡܪܟܒܬܐ ܘܦܪܫܐ 10  ܗܫܐ ܓܝܪ ܒܠܥܕ ܡܢ ܡܪܝܐ ܣܠܩܬ ܠܐܪܥܐ ܗܕܐ ܠܡܚܪܒܘܬܗ ܡܪܝܐ ܗܘ ܐܡܪ ܠܝ ܕܐܣܩ ܥܠ ܐܪܥܐ ܗܕܐ ܘܐܚܪܒܝܗ 11  ܘܐܡܪ ܐܠܝܩܝܡ ܘܫܒܢܐ ܘܝܘܐܚ ܠܪܒ ܫܩܐ ܡܠܠ ܥܡ ܥܒܕܝܟ ܐܪܡܐܝܬ ܡܛܠ ܕܫܡܥܝܢܢ ܘܠܐ ܬܡܠܠ ܥܡܢ ܝܗܘܕܐܝܬ ܩܕܡ ܥܡܐ ܕܩܝܡܝܢ ܥܠ ܫܘܪܐ 12  ܘܐܡܪ ܠܗܘܢ ܪܒ ܫܩܐ ܠܐ ܗܘܐ ܠܘܬܟܘܢ ܘܠܘܬ ܡܪܟܘܢ ܫܕܪܢܝ ܡܪܝ ܠܡܐܡܪ ܡܠܐ ܗܠܝܢ ܐܠܐ ܠܓܒܪܐ ܕܝܬܒܝܢ ܥܠ ܫܘܪܐ ܕܠܐ ܢܐܟܠܘܢ ܬܒܬܗܘܢ ܘܢܫܬܘܢ ܬܝܢܝܗܘܢ ܥܡܟܘܢ܀ 13  ܘܩܡ ܪܒ ܫܩܐ ܘܩܪܐ ܒܩܠܐ ܪܡܐ ܝܗܘܕܐܝܬ ܘܐܡܪ ܫܡܥܘ ܡܠܘܗܝ ܕܡܠܟܐ ܪܒܐ ܡܠܟܐ ܕܐܬܘܪ 14  ܗܟܢܐ ܐܡܪ ܡܠܟܐ ܠܐ ܢܛܥܝܟܘܢ ܚܙܩܝܐ ܡܛܠ ܕܠܐ ܡܫܟܚ ܠܡܦܨܝܘܬܟܘܢ 15  ܘܠܐ ܢܬܟܠܟܘܢ ܚܙܩܝܐ ܥܠ ܡܪܝܐ ܘܢܐܡܪ ܕܡܦܨܝܘ ܡܦܨܐ ܠܢ ܡܪܝܐ ܘܠܐ ܡܫܬܠܡܐ ܩܪܝܬܐ ܗܕܐ ܒܐܝܕܘܗܝ ܕܡܠܟܐ ܕܐܬܘܪ 16  ܠܐ ܬܫܡܥܘܢ ܠܚܙܩܝܐ ܡܛܠ ܕܗܟܢܐ ܐܡܪ ܡܠܟܐ ܕܐܬܘܪ ܥܒܕܘ ܥܡܝ ܒܘܪܟܬܐ ܘܦܘܩܘ ܠܘܬܝ ܘܐܟܘܠܘ ܐܢܫ ܓܘܦܢܘܗܝ ܘܐܢܫ ܬܐܢܘܗܝ ܘܐܫܬܘ ܐܢܫ ܡܝܐ ܕܓܘܒܗ 17  ܥܕ ܐܬܐ ܘܐܕܒܪܟܘܢ ܠܐܪܥܐ ܕܐܝܟ ܐܪܥܟܘܢ ܐܪܥܐ ܕܥܒܘܪܐ ܘܕܡܫܚܐ ܐܪܥܐ ܕܙܝܬܐ ܘܕܟܪܡܐ 18  ܘܠܐ ܢܛܥܝܟܘܢ ܚܙܩܝܐ ܘܢܐܡܪ ܕܡܪܝܐ ܡܦܨܐ ܠܢ ܕܠܡܐ ܦܨܝܘ ܐܠܗܝܗܘܢ ܕܥܡܡܐ ܐܢܫ ܐܪܥܗ ܡܢ ܐܝܕܘܗܝ ܕܡܠܟܐ ܕܐܬܘܪ 19  ܐܝܟܐ ܐܢܘܢ ܐܠܗܐ ܕܚܡܬ ܘܕܪܦܕ ܘܐܝܟܐ ܐܢܘܢ ܐܠܗܐ ܕܣܦܪܘܝܡ ܕܠܡܐ ܦܨܝܘ ܠܫܡܪܝܢ ܡܢ ܐܝܕܝ 20  ܡܢ ܡܢ ܟܠܗܘܢ ܐܠܗܐ ܕܐܪܥܬܐ ܗܠܝܢ ܦܨܝ ܐܪܥܗ ܡܢ ܐܝܕܝ ܕܡܦܨܐ ܡܪܝܐ ܠܐܘܪܫܠܡ ܡܢ ܐܝܕܝ 21  ܘܫܬܩܘ ܠܗܘܢ ܘܐܢܫ ܠܐ ܝܗܒ ܠܗ ܦܬܓܡ ܡܛܠ ܕܦܩܕ ܡܠܟܐ ܘܐܡܪ ܠܐ ܬܬܠܘܢ ܠܗ ܦܬܓܡܐ 22  ܘܐܬܐ ܐܠܝܩܝܡ ܒܪ ܚܠܩܝܐ ܪܒܝܬܐ ܘܫܒܢܐ ܣܦܪܐ ܘܝܘܐܚ ܒܪ ܐܣܦ ܡܥܗܕܢܐ ܠܘܬ ܚܙܩܝܐ ܟܕ ܡܨܪܝܢ ܢܚܬܝܗܘܢ ܘܚܘܝܘܗܝ ܡܠܘܗܝ ܕܪܒ ܫܩܐ܀ 

1  ܘܗܘܐ ܕܟܕ ܫܡܥ ܚܙܩܝܐ ܡܠܟܐ ܨܪܝ ܢܚܬܘܗܝ ܘܐܬܟܣܝ ܣܩܐ ܘܥܠ ܠܒܝܬܗ ܕܡܪܝܐ 2  ܘܫܕܪ ܠܐܠܝܩܝܡ ܪܒ ܒܝܬܐ ܘܠܫܒܢܐ ܣܦܪܐ ܘܠܣܒܐ ܕܟܗܢܐ ܟܕ ܡܟܣܝܢ ܣܩܐ ܠܘܬ ܐܫܥܝܐ ܢܒܝܐ ܒܪ ܐܡܘܨ 3  ܘܐܡܪܘ ܠܗ ܗܟܢܐ ܐܡܪ ܚܙܩܝܐ ܝܘܡܐ ܗܘ ܕܐܘܠܨܢܐ ܘܕܡܟܣܢܘܬܐ ܘܕܪܘܓܙܐ ܝܘܡܢܐ ܡܛܠ ܕܡܛܝܘ ܚܒܠܐ ܕܒܢܝܐ ܘܠܝܬ ܚܝܠܐ ܒܝܠܕܬܐ 4  ܟܒܪ ܢܫܡܥ ܡܪܝܐ ܐܠܗܟ ܡܠܘܗܝ ܕܪܒ ܫܩܐ ܕܫܕܪܗ ܡܪܗ ܡܠܟܐ ܐܬܘܪܝܐ ܕܢܚܣܕ ܠܐܠܗܐ ܚܝܐ ܘܢܟܣܝܘܗܝ ܒܡܠܐ ܕܫܡܥ ܐܠܗܟ ܘܬܒܥܐ ܘܬܨܠܐ ܥܠ ܫܪܟܐ ܕܐܫܬܚܪܘ܀ 5  ܘܐܬܘ ܥܒܕܘܗܝ ܕܚܙܩܝܐ ܡܠܟܐ ܠܘܬ ܐܫܥܝܐ 6  ܘܐܡܪ ܠܗܘܢ ܐܫܥܝܐ ܗܟܢܐ ܐܡܪܘ ܠܡܪܟܘܢ ܗܟܢܐ ܐܡܪ ܡܪܝܐ ܠܐ ܬܕܚܠ ܡܢ ܡܠܐ ܕܫܡܥܬ ܕܓܕܦܘ ܩܕܡܝ ܐܝܙܓܕܘܗܝ ܕܡܠܟܐ ܕܐܬܘܪ 7  ܗܐ ܝܗܒ ܐܢܐ ܥܠܘܗܝ ܪܘܚܐ ܘܢܫܡܥ ܛܒܐ ܘܢܗܦܘܟ ܠܐܪܥܗ ܘܐܪܡܝܘܗܝ ܒܚܪܒܐ ܒܐܪܥܗ 8  ܘܗܦܟ ܪܒ ܫܩܐ ܘܐܫܟܚ ܠܡܠܟܐ ܕܐܬܘܪ ܟܕ ܡܬܟܬܫ ܥܠ ܠܒܢܐ ܟܕ ܫܡܥ ܕܫܩܠ ܡܢ ܠܟܝܫ 9  ܘܫܡܥ ܥܠ ܬܪܗܩ ܡܠܟܐ ܕܟܘܫ ܘܢܦܩ ܠܡܬܟܬܫܘ ܥܡܗ ܘܫܡܥ ܘܫܕܪ ܐܝܙܓܕܐ ܠܘܬ ܚܙܩܝܐ 10  ܗܟܢܐ ܐܡܪܘ ܠܚܙܩܝܐ ܡܠܟܐ ܕܝܗܘܕܐ ܠܡܐܡܪ ܠܐ ܢܛܥܝܟ ܐܠܗܟ ܕܬܟܝܠ ܐܢܬ ܥܠܘܗܝ ܘܐܡܪ ܐܢܬ ܕܠܐ ܡܫܬܠܡܐ ܐܪܫܠܡ ܒܐܝܕܘܗܝ ܕܡܠܟܐ ܕܐܬܘܪ 11  ܗܐ ܐܢܬ ܫܡܥܬ ܟܠ ܕܥܒܕܘ ܡܠܟܐ ܕܐܬܘܪ ܠܟܠܗܝܢ ܐܪܥܬܐ ܠܡܚܪܒܘ ܐܢܝܢ ܘܐܢܬ ܡܬܦܨܐ ܐܢܬ 12  ܕܠܡܐ ܦܨܝܘ ܐܢܘܢ ܐܠܗܝܗܘܢ ܠܥܡܡܐ ܕܚܪܒܘ ܐܒܗܝ ܠܓܘܙܢ <ܡܠܟܐ ܕܚܡܬ ܘܡܠܟܐ ܕܪܦܕ#3#> ܘܠܚܪܢ ܘܠܪܨܦ ܘܠܒܢܝ ܥܕܢ ܕܒܕܠܣܪ 13  ܐܝܟܘ ܡܠܟܐ ܕܚܡܬ ܘܡܠܟܐ ܕܪܦܕ ܘܡܠܟܐ ܘܩܪܝܬܐ ܣܦܪܘܝܡ ܘܕܢܥ ܘܕܥܘܐ 14  ܘܩܒܠ ܚܙܩܝܐ ܐܓܪܬܐ ܡܢ ܐܝܕܐ ܕܐܝܙܓܕܐ ܘܩܪܐ ܐܢܝܢ ܘܣܠܩ ܠܒܝܬܗ ܕܡܪܝܐ ܘܦܪܣ ܐܢܝܢ ܚܙܩܝܐ ܩܕܡ ܡܪܝܐ 15  ܘܨܠܝ ܚܙܩܝܐ ܩܕܡ ܡܪܝܐ ܘܐܡܪ 16  ܡܪܝܐ ܚܝܠܬܢܐ ܐܠܗܐ ܕܐܝܣܪܝܠ ܝܬܒ ܥܠ ܟܪܘܒܐ ܐܢܬ ܗܘ ܐܠܗܐ ܒܠܚܘܕܝܟ ܥܠ ܟܠܗܝܢ ܡܠܟܘܬܐ ܕܐܪܥܐ ܐܢܬ ܥܒܕܬ ܫܡܝܐ ܘܐܪܥܐ 17  ܨܠܝ ܡܪܝܐ ܐܕܢܟ ܘܫܡܥ ܦܬܚ ܡܪܝܐ ܥܝܢܝܟ ܘܚܙܝ ܘܫܡܥ ܡܠܘܗܝ ܕܣܢܚܪܝܒ ܕܫܠܚ ܠܡܚܣܕܘ ܠܐܠܗܐ ܚܝܐ 18  ܫܪܝܪܐܝܬ ܡܪܝܐ ܚܪܒܘ ܡܠܟܐ ܕܐܬܘܪ ܠܟܠܗܝܢ ܐܪܥܬܐ ܘܐܪܥܗܘܢ 19  ܘܐܠܗܝܗܘܢ ܐܘܩܕܘ ܒܢܘܪܐ ܡܛܠ ܗܘܘ ܐܠܗܐ ܐܠܐ ܥܒܕ ܐܝܕܝܐ ܕܐܢܫܐ ܕܩܝܣܐ ܘܕܟܣܦܐ ܘܕܟܐܦܐ ܘܐܘܒܕܘ ܐܢܘܢ 20  ܘܗܫܐ ܡܪܝܐ ܐܠܗܢ ܦܪܘܩܝܢ ܡܢ ܐܝܕܘܗܝ ܕܢܕܥܢ ܟܠܗܝܢ ܡܠܟܘܬܐ ܕܐܪܥܐ ܕܐܢܬ ܗܘ ܐܠܗܐ ܒܠܚܘܕܝܟ܀ 21  ܘܐܫܬܠܚ ܐܫܥܝܐ ܒܪ ܐܡܘܨ ܠܘܬ ܚܙܩܝܐ ܘܐܡܪ ܠܗ ܗܟܢܐ ܐܡܪ ܡܪܝܐ ܚܝܠܬܢܐ ܐܠܗܐ ܕܐܝܣܪܝܠ ܟܠ ܕܨܠܝܬ ܩܕܡܝ ܥܠ ܣܢܚܪܝܒ ܡܠܟܐ ܕܐܬܘܪ ܫܡܥܬ 22  ܗܢܐ ܦܬܓܡܐ ܕܐܡܪ ܥܠܘܗܝ ܡܪܝܐ ܫܝܛܐ ܠܟ ܘܡܡܝܩܐ ܒܟ ܒܬܘܠܬܐ ܒܪܬ ܨܗܝܘܢ ܘܡܢܝܕܐ ܪܝܫܗ ܒܬܪܟ ܒܪܬ ܐܘܪܫܠܡ 23  ܠܡܢ ܚܣܕܬ ܘܓܕܦܬ ܘܥܠ ܡܢ ܐܪܝܡܬ ܩܠܟ ܐܪܝܡܬ ܥܝܢܝܟ ܠܡܪܘܡܐ ܥܠ ܩܕܝܫܐ ܕܐܝܣܪܝܠ 24  ܘܒܐܝܕܐ ܕܐܝܙܓܕܝܟ ܚܣܕܬ ܠܡܪܝܐ ܘܐܡܪܬ ܕܒܣܘܓܐܐ ܕܡܪܟܒܬܝ ܐܢܐ ܐܣܩ ܠܪܘܡܐ ܕܛܘܪܐ ܘܠܫܦܘܠܘܗܝ ܕܠܒܢܢ ܘܐܦܣܘܩ ܩܘܡܬܐ ܕܐܪܙܘܗܝ ܘܓܒܝܐ ܕܫܪܘܝܢܘܗܝ ܘܐܥܘܠ ܠܪܘܡܐ ܕܣܟܗ ܕܥܒܐ ܕܟܪܡܠܐ 25  ܐܢܐ ܐܚܦܘܪ ܘܐܫܬܐ ܡܝܐ ܘܐܘܒܫ ܒܦܪܣܬܐ ܕܪܟܫܝ ܟܠܗܘܢ ܢܗܪܘܬܐ ܥܫܝܢܐ 26  ܠܐ ܫܡܥܬ ܕܡܢ ܪܘܚܩܐ ܠܗ ܥܒܕܬ ܘܡܢ ܝܘܡܬܐ ܩܕܡܝܐ ܠܗ ܥܬܕܬ ܘܗܫܐ ܐܝܬܝܬܗ ܕܬܗܘܐ ܠܚܘܪܒܐ ܘܠܨܕܝܐ ܐܝܟ ܡܕܝܢܬܐ ܥܫܝܢܬܐ 27  ܕܥܡܘܪܝܗܝܢ ܐܪܦܝܘ ܒܗܝܢ ܐܝܕܝܐ ܐܬܬܒܪܘ ܘܒܗܬܘ ܘܗܘܘ ܐܝܟ ܥܣܒܐ ܕܚܩܠܐ ܘܐܝܟ ܝܘܪܩܐ ܕܬܕܐܐ ܘܐܝܟ ܫܒܠܐ ܕܐܓܪܐ ܘܐܝܟ ܒܘܚܫܝܢܐ ܩܕܡ ܩܝܡܬܐ 28  ܡܘܬܒܟ ܘܡܥܠܟ ܘܡܦܩܟ ܝܕܥ ܐܢܐ ܘܕܐܡܪܚܬ ܩܕܡܝ 29  ܥܠ ܕܐܡܪܚܬ ܩܕܡܝ ܘܓܘܕܦܟ ܣܠܩ ܒܐܕܢܝ ܐܪܡܐ ܩܠܕܐ ܒܢܚܝܪܟ ܘܒܠܡܐ ܒܣܦܘܬܟ ܘܐܗܦܟܟ ܒܐܘܪܚܐ ܘܐܬܝܬ ܒܗ 30  ܘܗܕܐ ܠܟ ܐܬܐ ܐܟܠ ܐܢܬ ܫܢܬܐ ܗܕܐ ܟܬܐ ܘܫܢܬܐ ܕܬܪܬܝܢ ܟܬܟܬܐ ܘܫܢܬܐ ܬܠܝܬܝܬܐ ܙܪܥܝܢ ܐܢܬܘܢ ܘܚܨܕܝܢ ܘܢܨܒܝܢ ܐܢܬܘܢ ܟܪܡܐ ܘܐܟܠܝܢ ܐܢܬܘܢ ܦܐܪܝܗܘܢ 31  ܘܢܬܗܦܟܘܢ ܫܪܟܐ ܕܒܝܬ ܝܗܘܕܐ ܕܐܫܬܚܪܘ ܐܝܟ ܥܩܪܐ ܕܪܡܐ ܠܬܚܬ ܘܥܒܕ ܦܐܪܐ ܠܥܠ 32  ܡܛܠ ܕܡܢ ܐܪܫܠܡ ܢܦܩ ܫܪܟܢܐ ܘܢܫܬܘܙܒ ܡܢ ܛܘܪܐ ܕܨܗܝܘܢ ܛܢܢܗ ܕܡܪܝܐ ܚܝܠܬܢܐ ܥܒܕ ܗܕܐ܀܀ 33  ܡܛܠ ܗܢܐ ܗܟܢܐ ܐܡܪ ܡܪܝܐ ܥܠ ܡܠܟܐ ܕܐܬܘܪ ܠܐ ܢܥܘܠ ܠܩܪܝܬܐ ܗܕܐ ܘܠܐ ܢܫܕܐ ܬܡܢ ܓܐܪܐ ܘܠܐ ܢܐܪܥܝܗ ܒܣܟܪܐ ܘܠܐ ܢܟܡܢ ܥܠܝܗ ܟܡܐܢܐ 34  ܐܠܐ ܒܐܘܪܚܐ ܕܐܬܐ ܒܗ ܢܗܦܘܟ ܘܠܩܪܝܬܐ ܗܕܐ ܠܐ ܢܥܘܠ ܐܡܪ ܡܪܝܐ 35  ܘܐܓܢ ܥܠ ܩܪܝܬܐ ܗܕܐ ܘܐܦܪܩܝܗ ܡܛܠܬܝ ܘܡܛܠ ܕܘܝܕ ܥܒܕܝ܀ 36  ܘܢܦܩ ܡܠܐܟܗ ܕܡܪܝܐ ܘܚܪܒ ܒܡܫܪܝܬܗ ܕܐܬܘܪܝܐ ܡܐܐ ܘܬܡܢܐܝܢ ܘܚܡܫܐ ܐܠܦܝܢ ܘܩܕܡܘ ܒܫܦܪܐ ܘܗܐ ܟܠܗܘܢ ܫܠܕܐ ܡܝܬܬܐ 37  ܘܫܩܠ ܣܢܚܪܝܒ ܘܗܦܟ ܐܙܠ ܝܬܒ ܒܢܝܢܘܐ 38  ܘܟܕ ܣܓܕ ܗܘܐ ܒܝܬ ܢܣܪܟ ܐܠܗܗ ܐܕܪܡܠܟ ܘܫܪܐܨܪ ܒܢܘܗܝ ܩܛܠܘܗܝ ܒܚܪܒܐ ܘܗܢܘܢ ܥܪܩܘ ܠܐܪܥܐ ܕܩܪܕܘܝܐ ܘܐܡܠܟ ܣܪܚܕܘܡ ܒܪܗ ܒܬܪܗ܀ 

1  ܒܗܘܢ ܒܝܘܡܬܐ ܗܢܘܢ ܐܬܟܪܗ ܚܙܩܝܐ ܠܡܡܬ ܘܐܬܐ ܠܘܬܗ ܐܫܥܝܐ ܢܒܝܐ ܒܪ ܐܡܘܨ ܘܐܡܪ ܠܗ ܗܟܢܐ ܐܡܪ ܡܪܝܐ ܦܩܕ ܥܠ ܒܝܬܟ ܡܛܠ ܕܡܐܬ ܐܢܬ ܘܠܐ ܚܝܐ ܐܢܬ 2  ܘܐܦܢܝ ܚܙܩܝܐ ܐܦܘܗܝ ܠܐܣܬܐ ܘܨܠܝ ܚܙܩܝܐ ܩܕܡ ܡܪܝܐ 3  ܘܐܡܪ ܐܘܢ ܡܪܝܐ ܐܬܕܟܪ ܕܗܠܟܬ ܩܕܡܝܟ ܒܩܘܫܬܐ ܘܒܠܒܐ ܫܠܡܐ ܘܕܫܦܝܪ ܩܕܡܝܟ ܥܒܕܬ ܘܒܟܐ ܚܙܩܝܐ ܒܟܬܐ ܪܒܬܐ 4  ܘܗܘܐ ܦܬܓܡܗ ܕܡܪܝܐ ܥܠ ܐܫܥܝܐ ܠܡܐܡܪ 5  ܙܠ ܐܡܪ ܠܚܙܩܝܐ ܡܠܟܐ ܕܝܗܘܕܐ ܗܟܢܐ ܐܡܪ ܡܪܝܐ ܐܠܗܗ ܕܕܘܝܕ ܐܒܘܟ ܫܡܥܬ ܨܠܘܬܟ ܘܚܙܝܬ ܕܡܥܝܟ ܗܐ ܡܘܣܦ ܐܢܐ ܥܠ ܝܘܡܬܟ ܚܡܫܥܣܪܐ ܫܢܝܢ 6  ܘܡܢ ܐܝܕܘܗܝ ܕܡܠܟܐ ܕܐܬܘܪ ܐܦܨܝܟ ܘܠܡܕܝܢܬܐ ܗܕܐ ܘܐܓܢ ܥܠ ܡܕܝܢܬܐ ܗܕܐ 7  ܘܗܕܐ ܠܟ ܐܬܐ ܡܢ ܩܕܡ ܡܪܝܐ ܕܥܒܕ ܡܪܝܐ ܦܬܓܡܐ ܗܢܐ ܕܐܡܪ 8  ܗܐ ܡܗܦܟ ܐܢܐ ܛܠܠܐ ܕܕܪܓܐ ܕܢܚܬ ܒܕܪܓܐ ܕܐܚܙ ܐܒܘܟ ܫܡܫܐ ܠܒܣܬܪܗ ܥܣܪܐ ܕܪܓܝܢ ܘܗܦܟ ܫܡܫܐ ܠܒܣܬܪܗ ܥܣܪܐ ܕܪܓܝܢ ܒܕܪܓܐ ܕܢܚܬ 9  ܟܬܒܗ ܕܚܙܩܝܐ ܡܠܟܐ ܕܝܗܘܕܐ ܟܕ ܐܬܟܪܗ ܘܚܝܐ ܡܢ ܟܘܪܗܢܗ 10  ܐܢܐ ܐܡܪܬ ܕܒܦܠܓܘܬ ܝܘܡܝ ܐܙܠ ܒܬܪܥܐ ܕܫܝܘܠ ܫܒܩܬ ܫܪܟܐ ܕܫܢܝ 11  ܐܡܪܬ ܕܠܐ ܐܚܙܐ ܠܡܪܝܐ ܒܐܪܥܐ ܕܚܝܐ ܘܬܘܒ ܠܐ ܐܚܙܐ ܐܢܫܐ ܥܡ ܥܡܪܝ ܚܦܪܐ 12  ܕܪܝ ܫܩܠ ܘܥܒܪ ܘܫܩܠ#3# ܡܢܝ ܐܝܟ ܡܫܟܢܐ ܕܪܥܘܬܐ ܐܬܩܦܕܘ ܐܝܟ ܣܝܪܣ ܚܝܝ ܘܐܝܟ ܢܘܠܐ ܕܩܪܝܒ ܠܡܬܓܕܕܘ ܡܢ ܐܝܡܡܐ ܘܥܕܡܐ ܠܠܠܝܐ ܐܫܠܡܬܢܝ 14  ܐܝܟ ܣܢܘܢܝܬܐ ܕܡܢܨܪܐ ܢܨܪܬ ܘܐܝܟ ܝܘܢܐ ܢܗܡܬ ܐܪܝܡܬ ܥܝܢܝ ܠܡܪܘܡܐ ܡܪܝܐ ܦܨܢܝ ܘܒܣܡܝܢܝ 15  ܘܡܢܐ ܐܡܠܠ ܐܡܪ ܠܝ ܘܗܘ ܥܒܪ ܘܐܢܕ ܟܠܗ ܫܢܬܝ ܥܠ ܡܪܪܐ ܕܢܦܫܝ 16  ܡܪܝܐ ܥܠܝܗܘܢ ܢܚܘܢ ܡܛܠ ܗܠܝܢ ܚܝܐ ܕܪܘܚܝ ܐܚܠܡܝܢܝ ܘܐܚܢܝ 17  ܗܐ ܠܫܠܡܐ ܡܪ ܠܝ ܡܪܪܐ ܘܐܢܬ ܨܒܝܬ ܒܢܦܫܝ ܕܠܐ ܬܒܠܐ ܒܚܒܠܐ ܡܛܠ ܕܫܕܝܬ ܒܣܬܪ ܓܘܫܡܟ ܟܠܗܘܢ ܚܛܗܝ 18  ܡܛܠ ܕܠܐ ܫܝܘܠ ܬܘܕܐ ܠܟ ܐܦ ܠܐ ܡܘܬܐ ܢܫܒܚܟ ܘܠܐ ܢܣܒܪܘܢ ܠܩܘܫܬܟ ܐܝܠܝܢ ܕܢܚܬܝܢ ܠܓܘܒܐ 19  ܐܠܐ ܢܘܕܘܢ ܠܟ ܚܝܐ ܕܐܟܘܬܝ ܝܘܡܢܐ ܘܐܒܐ ܠܒܢܝܐ ܢܚܘܐ ܗܝܡܢܘܬܟ 20  ܡܪܝܐ ܢܦܪܩܢ ܘܬܫܒܚܬܗ ܢܫܒܚ ܟܠܗܘܢ ܝܘܡܬܐ ܕܚܝܝܢ ܒܒܝܬܗ ܕܡܪܝܐ 22  ܘܐܡܪ ܚܙܩܝܐ ܡܢܐ ܗܝ ܐܬܐ ܕܣܠܩ ܐܢܐ ܠܒܝܬܗ ܕܡܪܝܐ 21  ܘܐܡܪ ܐܫܥܝܐ ܢܣܒܘܢ ܕܒܠܬܐ ܕܬܐܢܐ ܘܢܣܝܡܘܢ ܥܠ ܫܘܚܢܐ ܘܡܬܚܠܡ 

1  ܒܙܒܢܐ ܗܘ ܫܕܪ ܡܪܘܕܟ ܒܠܕܢ ܒܪ ܒܠܕܢ ܡܠܟܐ ܕܒܒܠ ܐܝܓܪܬܐ ܘܩܘܪܒܢܐ ܠܚܙܩܝܐ ܡܛܠ ܕܫܡܥ ܕܐܬܟܪܗ ܘܚܣܢ ܘܐܬܚܠܡ 2  ܘܚܕܝ ܒܗܘܢ ܚܙܩܝܐ ܘܚܘܝ ܐܢܘܢ ܒܝܬ ܓܙܗ ܟܣܦܐ ܘܕܗܒܐ ܘܒܣܡܐ ܘܡܫܚܐ ܛܒܐ ܘܟܠܗܘܢ ܒܝܬ ܡܐܢܘܗܝ ܘܟܠ ܕܐܫܬܟܚ ܒܓܙܘܗܝ ܘܠܐ ܫܒܩ ܡܕܡ ܚܙܩܝܐ ܕܠܐ ܚܘܝ ܐܢܘܢ ܒܒܝܬܗ ܘܒܟܠܗ ܒܝܬ ܫܘܠܛܢܗ 3  ܘܐܬܐ ܐܫܥܝܐ ܢܒܝܐ ܠܘܬ ܚܙܩܝܐ ܡܠܟܐ ܘܐܡܪ ܠܗ ܡܢܐ ܐܡܪܘ ܠܟ ܗܠܝܢ ܓܒܪܐ ܘܡܢ ܐܝܡܟܐ ܐܬܘ ܠܘܬܟ ܘܐܡܪ ܚܙܩܝܐ ܡܢ ܐܪܥܐ ܪܚܝܩܬܐ ܕܒܒܠ ܐܬܘ ܠܘܬܝ 4  ܘܐܡܪ ܡܢܐ ܚܙܘ ܒܒܝܬܟ ܘܐܡܪ ܚܙܩܝܐ ܟܠ ܕܐܝܬ ܒܒܝܬܝ ܚܙܘ ܘܠܐ ܫܒܩܬ ܡܕܡ ܒܒܝܬܝ ܕܠܐ ܚܘܝܬ ܐܢܘܢ 5  ܘܐܡܪ ܐܫܥܝܐ ܠܚܙܩܝܐ ܫܡܥ ܦܬܓܡܗ ܕܡܪܝܐ ܚܝܠܬܢܐ 6  ܗܐ ܝܘܡܬܐ ܐܬܝܢ ܘܢܫܬܩܠ ܟܠ ܕܐܝܬ ܒܒܝܬܟ ܘܓܙܐ ܕܐܒܗܝܟ ܕܥܕܡܐ ܠܝܘܡܢܐ ܠܒܒܠ ܢܐܙܠ ܘܡܕܡ ܠܐ ܢܫܬܚܪ ܠܟ ܐܡܪ ܡܪܝܐ 7  ܘܡܢ ܒܢܝܟ ܕܢܦܩܝܢ ܡܢܟ ܕܡܘܠܕ ܐܢܬ ܢܬܕܒܪܘܢ ܘܢܗܘܘܢ ܡܗܝܡܢܐ ܒܗܝܟܠܗ ܕܡܠܟܐ ܕܒܒܠ 8  ܘܐܡܪ ܚܙܩܝܐ ܠܐܫܥܝܐ ܫܦܝܪ ܦܬܓܡܗ ܕܡܪܝܐ ܕܐܡܪܬ ܢܗܘܐ ܫܠܡܐ ܘܩܘܫܬܐ ܒܝܘܡܝ܀ 

1  ܒܝܐܘܗܝ ܠܥܡܝ ܐܡܪ ܐܠܗܟܘܢ 2  ܡܠܘ ܒܠܒܗ ܕܐܘܪܫܠܡ ܘܩܪܘ ܠܗ ܡܛܠ ܕܐܬܡܠܝܬ ܚܝܠܐ ܘܨܒܬ ܒܚܛܝܬܐ ܘܩܒܠܬ ܡܢ ܐܝܕܗ ܕܡܪܝܐ ܐܥܦܐ ܕܟܠܗܘܢ ܚܛܗܝܗ܀ 3  ܩܠܐ ܕܩܪܐ ܒܡܕܒܪܐ ܦܢܘ ܐܘܪܚܐ ܠܡܪܝܐ ܘܬܪܘܨܘ ܒܦܩܥܬܐ ܫܒܝܠܐ ܠܐܠܗܢ 4  ܟܠܗܘܢ ܢܚܠܐ ܢܬܡܠܘܢ ܘܟܠܗܘܢ ܛܘܪܐ ܘܪܡܬܐ ܢܬܡܟܟܘܢ ܘܢܗܘܐ ܥܪܡܐ ܠܫܦܝܐ ܘܐܬܪܐ ܥܣܩܐ ܠܦܩܥܬܐ 5  ܘܢܬܓܠܐ ܐܝܩܪܗ ܕܡܪܝܐ ܘܢܚܙܘܢܗ ܐܟܚܕܐ ܟܠ ܒܣܪ ܡܛܠ ܕܦܘܡܗ ܕܡܪܝܐ ܡܠܠ 6  ܩܠܐ ܕܐܡܪ ܩܪܝ ܘܐܡܪ ܡܢܐ ܐܩܪܐ ܟܠ ܒܣܪ ܥܡܝܪܐ ܘܟܠܗ ܝܐܝܘܬܗ ܐܝܟ ܥܘܦܝܐ ܕܚܩܠܐ 7  ܐܝܒܫ ܥܡܝܪܐ ܘܚܡܐ ܥܘܦܝܐ ܡܛܠ ܕܪܘܚܗ ܕܡܪܝܐ ܢܫܒܬ ܒܗ ܗܟܢܐ ܗܘ ܥܡܝܪܗ ܕܥܡܐ ܗܢܐ 8  ܝܒܫ ܥܡܝܪܐ ܘܚܡܐ ܥܘܦܝܐ ܘܡܠܬܗ ܕܐܠܗܐ ܩܝܡܐ ܠܥܠܡܝܢ 9  ܥܠ ܛܘܪܐ ܪܡܐ ܣܩܝ ܠܟܝ ܨܗܝܘܢ ܡܣܒܪܬܐ ܐܪܝܡܝ ܩܠܟܝ ܒܚܝܠܐ ܐܘܪܫܠܡ ܡܣܒܪܬܐ ܐܪܝܡܝ ܘܠܐ ܬܕܚܠܝܢ ܐܡܪܘ ܠܩܘܪܝܐ ܕܝܗܘܕܐ ܗܐ ܐܠܗܟܝܢ 10  ܗܐ ܡܪܝܐ ܐܠܗܐ ܐܬܐ ܒܥܘܫܢܐ ܘܕܪܥܗ ܒܚܝܠܐ ܗܐ ܐܓܪܗ ܥܡܗ ܘܥܒܕܗ ܩܕܡܘܗܝ 11  ܐܝܟ ܪܥܝܐ ܕܪܥܐ ܠܓܙܪܗ ܘܒܕܪܥܗ ܡܟܢܫ ܐܡܪܐ ܘܒܚܢܗ ܫܩܠ ܠܗܘܢ ܘܠܕܡܝܢܩܢ ܡܬܪܣܐ 12  ܡܢܘ ܐܟܝܠ ܡܝܐ ܒܫܘܥܠܗ ܘܫܡܝܐ ܡܫܚ ܒܙܪܬܗ ܘܐܟܝܠ ܒܙܘܪܗ ܥܦܪܐ ܕܐܪܥܐ ܘܬܩܠ ܛܘܪܐ ܒܡܬܩܠܐ ܘܪܡܬܐ ܒܡܣܐܬܐ 13  ܡܢܘ ܬܩܢ ܪܘܚܗ ܕܡܪܝܐ ܐܘ ܡܢܘ ܗܘܐ ܠܗ ܒܥܠ ܡܠܟܐ 14  ܒܡܢܘ ܐܬܡܠܟ ܘܐܠܦܗ ܘܣܟܠܗ ܐܘܪܚܐ ܕܕܝܢܐ ܘܐܠܦܗ ܝܕܥܬܐ ܘܐܘܪܚܐ ܕܣܘܟܠܐ ܚܘܝܗ 15  ܗܐ ܥܡܡܐ ܐܝܟ ܢܘܛܦܬܐ ܡܢ ܩܕܣܐ ܘܐܝܟ ܢܙܠܐ ܕܡܣܐܬܐ ܘܓܙܪܬܐ ܐܝܟ ܕܚܝܚܐ ܢܫܬܕܝܢ 16  ܘܠܒܢܢ ܠܐ ܚܫܝܒ ܠܗ ܠܝܩܕܢܐ ܘܚܝܘܬܗ ܠܐ ܚܫܝܒܐ ܠܗ ܠܥܠܬܐ 17  ܘܟܠܗܘܢ ܥܡܡܐ ܐܝܟ ܠܐ ܡܕܡ ܚܫܝܒܝܢ ܠܗ ܠܐܒܕܢܐ ܘܠܚܪܒܐ ܚܫܝܒܝܢ ܠܗ 18  ܠܡܢ ܕܡܝܬܘܢܝܗܝ ܠܐܠܗܐ ܘܠܐܝܕܐ ܕܡܘܬܐ ܕܡܝܬܘܢܝܗܝ 19  ܨܠܡܐ ܗܘ ܕܥܒܕ ܢܓܪܐ ܘܩܝܢܝܐ ܒܕܗܒܐ ܩܪܡܗ ܘܣܐܡܐ ܨܪܝܦܐ 20  ܩܒܥ ܒܗ ܦܪܝܫ ܗܘ ܩܝܣܐ ܕܠܐ ܡܒܠܛ ܘܓܒܐ ܢܓܪܐ ܘܒܚܟܡܬܗ ܓܠܦܗ ܘܡܬܩܢ ܨܠܡܐ ܕܠܐ ܙܐܥ 21  ܠܐ ܫܡܥܬܘܢ ܘܠܐ ܝܕܥܬܘܢ ܘܠܐ ܐܬܐܡܪ ܠܟܘܢ ܡܢ ܪܫܝܬܐ ܘܠܐ ܐܣܬܟܠܬܘܢ ܫܬܐܣܝܗ ܕܐܪܥܐ 22  ܘܠܡܢ ܕܝܬܒ ܥܠ ܚܘܓܬܗ ܕܐܪܥܐ ܘܥܡܘܪܝܗ ܐܝܟ ܩܡܨܐ ܕܡܬܚ ܫܡܝܐ ܐܝܟ ܟܦܬܐ ܘܡܬܚ ܐܢܘܢ ܐܝܟ ܡܫܟܢܐ ܠܝܬܒܐ 23  ܕܥܒܕ ܫܠܝܛܐ ܠܐ ܡܕܡ ܘܕܝܢܐ ܕܐܪܥܐ ܐܝܟ ܕܠܝܬ ܐܢܘܢ 24  ܠܐ ܢܨܒܘܢ ܘܠܐ ܢܙܪܥܘܢ ܘܠܐ ܢܪܡܘܢ ܥܩܪܐ ܒܐܪܥܐ ܢܦܘܚ ܒܗܘܢ ܘܢܐܒܫܘܢ ܘܥܠܥܠܐ ܬܫܩܘܠ ܐܢܘܢ ܐܝܟ ܕܠܚܒܬܐ܀ 25  ܠܡܢ ܕܡܝܬܘܢܢܝ ܕܦܚܡ ܐܢܐ ܠܗ ܐܡܪ ܩܕܝܫܐ 26  ܐܪܝܡܘ ܥܝܢܝܟܘܢ ܠܡܪܘܡܐ ܘܚܙܘ ܡܢܘ ܒܪܐ ܗܠܝܢ ܕܡܦܩ ܒܡܢܝܢܐ ܚܝܠܘܬܗܘܢ ܘܠܟܠܗܘܢ ܩܪܐ ܫܡܗܐ ܒܣܘܓܐܐ ܕܐܝܩܪܗ ܘܒܥܘܫܢܐ ܕܚܝܠܗ ܐܢܫ ܠܐ ܛܥܐ 27  ܠܡܢܐ ܡܡܠܠ ܐܢܬ ܝܥܩܘܒ ܘܐܡܪ ܐܢܬ ܐܝܣܪܝܠ ܕܡܛܫܝܢ ܐܘܪܚܬܝ ܡܢ ܡܪܝܐ ܘܡܥܒܪ ܕܝܢܝ ܡܢ ܐܠܗܝ 28  ܠܐ ܝܕܥܬ ܘܠܐ ܫܡܥܬ ܕܐܠܗܐ ܠܥܠܡ ܡܪܝܐ ܗܘ ܕܒܪܐ ܣܘܦܝܗ ܕܐܪܥܐ ܠܐ ܡܬܛܪܦ ܘܠܐ ܠܐܐ ܘܠܝܬ ܒܘܕܩܐ ܠܣܘܟܠܗ 29  ܝܗܒ ܚܝܠܐ ܠܡܛܪܦܐ ܘܠܡܟܐܒܝ ܟܐܒܐ ܡܣܓܐ ܥܘܫܢܐ 30  ܢܬܛܪܦܘܢ ܥܠܝܡܐ ܘܢܠܐܘܢ ܘܓܕܘܕܐ ܡܬܬܩܠܘ ܢܬܬܩܠܘܢ 31  ܘܐܝܠܝܢ ܕܡܣܒܪܝܢ ܒܡܪܝܐ ܢܚܠܦܘܢ ܚܝܠܗܘܢ ܘܢܘܥܘܢ ܓܦܐ ܐܝܟ ܕܝܘܢܐ ܘܢܪܗܛܘܢ ܘܠܐ ܢܠܐܘܢ ܘܢܗܠܟܘܢ ܘܠܐ ܢܬܛܪܦܘܢ 

1  ܫܬܘܩܝܢ ܓܙܪܬܐ ܘܐܡܘܬܐ ܢܚܠܦܢ ܚܝܠܐ ܢܩܪܒܢ ܘܗܝܕܝܢ ܢܡܠܠܢ ܘܐܟܚܕܐ ܠܕܝܢܐ ܢܩܪܒܢ 2  ܡܢܘ ܐܥܝܪ ܙܕܝܩܘܬܐ ܡܢ ܡܕܢܚܐ ܘܩܪܗ ܠܪܓܠܗ ܢܫܬܠܡܘܢ ܩܕܡܘܗܝ ܥܡܡܐ ܘܡܠܟܐ ܢܬܘܪܘܢ ܢܬܠ ܐܝܟ ܥܦܪܐ ܚܪܒܗ ܘܐܝܟ ܩܫܬܐ ܕܢܬܪܐ ܩܫܬܗ 3  ܢܪܕܘܦ ܐܢܘܢ ܘܢܥܒܕ ܫܠܡܐ ܘܐܘܪܚܐ ܒܪܓܠܘܗܝ ܠܐ ܢܥܠ 4  ܡܢܘ ܥܬܕ ܘܥܒܕ ܡܢ ܕܩܪܐ ܠܕܪܐ ܡܢ ܪܫܝܬܐ ܐܢܐ ܡܪܝܐ ܩܕܡܝܐ ܘܐܚܪܝܐ ܐܢܐ ܐܢܐ 5  ܚܙܝܢܝ ܓܙܪܬܐ ܘܕܚܠܘ ܣܘܦܝܗ ܕܐܪܥܐ ܕܚܠܘ ܘܩܪܒܘ ܘܐܬܘ 6  ܘܓܒܪ ܠܚܒܪܗ ܡܥܕܪܝܢ ܘܠܐܚܘܗܝ ܐܡܪ ܐܬܚܝܠ 7  ܘܠܒܒ ܢܓܪܐ ܠܩܝܢܝܐ ܠܢܓܪܐ#3# ܕܐܪܫ ܒܩܘܪܢܣܐ ܘܦܠܚ ܘܐܡܪ ܥܠ ܕܒܩܐ ܕܫܦܝܪ ܗܘ ܘܩܒܥܝܢ ܠܗ ܒܨܨܐ ܕܠܐ ܢܬܬܙܝܥ 8  ܗܫܐ ܐܝܣܪܝܠ ܥܒܕܝ ܝܥܩܘܒ ܕܓܒܝܬܟ <ܘܠܐ ܐܣܠܝܬܟ#3#> ܙܪܥܗ ܕܐܒܪܗܡ ܪܚܡܝ 9  ܕܚܝܠܬܟ ܡܢ ܣܘܦܝܗ ܕܐܪܥܐ ܘܡܢ ܕܘܩܝܗ ܩܪܝܬܟ ܘܐܡܪܬ ܠܟ ܥܒܕܝ ܐܢܬ ܓܒܝܬܟ ܘܠܐ ܐܣܠܝܬܟ 10  ܠܐ ܬܕܚܠ ܡܛܠ ܕܥܡܟ ܐܢܐ ܘܠܐ ܬܬܪܗܒ ܡܛܠ ܕܐܢܐ ܐܢܐ ܐܠܗܟ ܚܝܠܬܟ ܐܦ ܥܕܪܬܟ ܐܦ ܣܡܟܬܟ ܒܝܡܝܢܝ ܙܕܝܩܬܐ 11  ܢܒܗܬܘܢ ܘܢܚܦܪܘܢ ܐܝܠܝܢ ܕܣܩܪܝܢ ܠܟ ܢܗܘܘܢ ܐܝܟ ܠܐ ܡܕܡ ܘܢܐܒܕܘܢ ܓܒܪܐ ܕܢܨܝܢ ܥܡܟ 12  ܬܒܥܐ ܐܢܘܢ ܘܠܐ ܬܫܟܚ ܐܢܘܢ ܠܓܒܪܐ ܕܢܨܝܢ ܥܡܟ ܢܗܘܘܢ ܐܝܟ ܕܠܐ ܐܝܬܝܗܘܢ ܓܒܪܐ ܕܡܬܟܬܫܝܢ ܥܡܟ 13  ܡܛܠ ܕܐܢܐ ܐܢܐ ܡܪܝܐ ܐܠܗܟ ܡܚܝܠܢܐ ܕܝܡܝܢܟ ܐܡܪܬ ܠܟ ܠܐ ܬܕܚܠ ܐܢܐ ܥܕܘܪܟ <ܐܡܪ ܡܪܝܐ#3#>܀܀ 14  ܠܐ ܬܕܚܠܝܢ ܬܘܠܥܗ ܕܝܥܩܘܒ ܘܡܢܝܢܗ ܕܐܝܣܪܝܠ ܐܢܐ ܥܕܘܪܟܝ ܐܡܪ ܡܪܝܐ ܘܦܪܘܩܟܝ ܩܕܝܫܐ ܕܐܝܣܪܝܠ 15  ܗܐ ܥܒܕܬܟ ܐܝܟ ܓܪܓܪܐ ܚܕܬܐ ܕܫܚܩ ܘܡܕܩ ܬܕܘܫ ܛܘܪܐ ܘܬܕܩ ܘܪܡܬܐ ܬܥܒܕ ܐܝܟ ܥܘܪܐ 16  ܬܕܪܐ ܐܢܘܢ ܘܪܘܚܐ ܬܫܩܘܠ ܐܢܘܢ ܘܥܠܥܠܐ ܬܒܕܪ ܐܢܘܢ ܘܐܢܬ ܬܕܘܨ ܒܡܪܝܐ ܘܒܩܕܝܫܐ ܕܐܝܣܪܝܠ ܬܫܬܒܚ 17  ܡܣܟܢܐ ܘܒܝܫܐ ܒܥܝܢ ܡܝܐ ܘܠܝܬ ܘܠܫܢܗܘܢ ܒܨܗܝܐ ܝܒܫ ܐܢܐ ܡܪܝܐ ܐܥܢܐ ܐܢܘܢ ܐܠܗܗ ܕܐܝܣܪܝܠ ܘܠܐ ܐܫܒܘܩ ܐܢܘܢ 18  ܐܦܬܚ ܢܗܪܘܬܐ ܒܛܘܪܐ ܘܒܓܘ ܦܩܥܬܐ ܡܒܘܥܐ ܐܥܒܕ ܡܕܒܪܐ ܠܐܓܡܐ ܕܡܝܐ ܘܐܪܥܐ ܨܗܝܬܐ ܠܡܒܘܥܐ ܕܡܝܐ 19  ܐܬܠ ܒܡܕܒܪܐ ܐܪܙܐ ܘܐܫܟܪܥܐ ܘܐܣܐ ܘܩܝܣܐ ܕܡܫܚܐ ܐܣܝܡ ܒܦܩܥܬܐ ܫܪܘܝܢܐ ܗܕܝܪܐ ܐܟܚܕܐ 20  ܕܢܚܙܘܢ ܘܢܕܥܘܢ ܘܢܬܒܝܢܘܢ ܘܢܣܬܟܠܘܢ ܐܟܚܕܐ ܕܐܝܕܗ ܕܡܪܝܐ ܥܒܕܬ ܗܕܐ ܘܩܕܝܫܐ ܕܐܝܣܪܝܠ ܒܪܗ 21  ܩܪܒܘ ܕܝܢܝܟܘܢ ܐܡܪ ܡܪܝܐ ܩܪܒܘ ܬܪܥܝܬܟܘܢ ܐܡܪ ܡܠܟܗ ܕܝܥܩܘܒ 22  ܢܩܪܒܘܢ ܘܢܚܘܘܢ ܐܝܠܝܢ ܕܥܬܝܕܢ ܩܕܡܝܬܐ ܡܢܐ ܐܢܝܢ ܚܘܐܘܢ ܘܢܣܝܡ ܒܠܒܢ ܘܢܕܥ ܐܚܪܝܬܗܝܢ ܐܘ ܕܐܬܝܢ ܐܫܡܥܘܢ 23  ܚܘܐܘܢ ܐܬܘܬܐ ܕܥܬܝܕܢ ܘܢܕܥ ܕܐܠܗܐ ܐܢܬܘܢ ܐܦ ܡܛܐܒܝܢ ܐܢܬܘܢ ܐܦ ܡܒܐܫܝܢ ܐܢܬܘܢ ܘܢܫܬܥܐ ܘܢܚܙܐ ܐܟܚܕܐ 24  ܗܐ ܐܢܬܘܢ ܠܐ ܡܕܡ ܐܢܬܘܢ ܘܥܒܕܝܟܘܢ ܡܢ ܚܪܒܐ ܘܛܢܦܘܬܐ ܗܝ ܓܒܝܬܟܘܢ 25  ܐܥܝܪܬ ܡܢ ܓܪܒܝܐ ܕܢܐܬܐ ܡܢ ܡܕܢܚܝ ܫܡܫܐ ܘܢܩܪܐ ܒܫܡܝ ܘܢܐܬܘܢ ܫܠܝܛܐ ܘܢܬܕܝܫܘܢ ܐܝܟ ܛܝܢܐ ܕܕܐܫ ܦܚܪܐ 26  ܡܢܘ ܕܢܚܘܐ ܡܢ ܪܫܝܬܐ ܘܢܕܥ ܘܢܐܡܪ ܕܙܕܝܩ ܠܝܬ ܕܡܚܘܐ ܐܦܠܐ ܕܡܫܡܥ ܐܦ ܠܐ ܕܫܡܥ ܡܠܝܟܘܢ 27  ܪܫܝܬܐ ܕܨܗܝܘܢ ܗܠܝܢ ܐܢܝܢ ܘܠܐܘܪܫܠܡ ܡܣܒܪܢܐ ܐܬܠ 28  ܚܪܬ ܘܠܝܬ ܐܢܫ ܕܡܬܪܥܐ ܥܠ ܗܠܝܢ ܕܐܫܐܠ ܐܢܘܢ ܘܢܬܠܘܢ ܠܝ ܦܬܓܡܐ 29  ܗܐ ܟܠܗܘܢ ܠܐ ܡܕܡ ܐܢܘܢ ܘܥܒܕܝܗܘܢ ܣܪܝܩܝܢ ܘܪܘܚܐ ܪܝܩܢܝܬܐ ܥܒܕܝܗܘܢ 

1  ܗܐ ܠܥܒܕܝ ܣܡܟܬ ܘܒܓܒܝܝ ܨܒܬ ܢܦܫܝ ܝܗܒܬ ܪܘܚܝ ܥܠܘܗܝ ܕܢܦܩ ܕܝܢܐ ܠܥܡܡܐ 2  ܠܐ ܢܩܥܐ ܘܠܐ ܢܪܝܒ ܘܠܐ ܢܫܡܥ ܩܠܗ ܒܫܘܩܐ 3  ܩܢܝܐ ܪܥܝܥܐ ܠܐ ܢܬܒܪ ܘܫܪܓܐ ܕܡܛܦܛܦ ܠܐ ܢܕܥܟ ܒܩܘܫܬܐ ܢܦܩ ܕܝܢܐ 4  ܠܐ ܢܕܥܟ ܘܠܐ ܢܛܦܛܦ ܥܕܡܐ ܕܢܣܝܡ ܕܝܢܐ ܒܐܪܥܐ ܘܠܢܡܘܣܗ ܓܙܪܬܐ ܢܣܟܝܢ 5  ܗܟܢܐ ܐܡܪ ܡܪܝܐ ܐܠܗܐ ܕܒܪܐ ܫܡܝܐ ܘܡܬܚ ܐܢܘܢ ܘܪܩܥ ܐܪܥܐ ܘܟܠ ܕܒܗ ܘܝܗܒ ܢܫܡܬܐ ܠܥܡܐ ܕܥܠܝܗ ܘܪܘܚܐ ܠܕܡܗܠܟܝܢ ܒܗ 6  ܐܢܐ ܡܪܝܐ ܩܪܝܬܟ ܒܙܕܝܩܘܬܐ ܘܐܚܕܬ ܒܐܝܕܟ ܘܚܝܠܬܟ ܘܝܗܒܬܟ ܩܝܡܐ ܠܥܡܐ ܘܢܘܗܪܐ ܠܥܡܡܐ 7  ܕܬܦܬܚ ܥܝܢܐ ܕܥܘܝܪܐ ܘܬܦܩ ܠܐܣܝܪܐ ܡܢ ܚܒܘܫܝܐ ܘܡܢ ܒܝܬ ܐܣܝܪܐ ܠܕܝܬܒܝܢ ܒܚܫܘܟܐ 8  ܐܢܐ ܡܪܝܐ ܘܗܢܘ ܫܡܝ ܘܐܝܩܪܝ ܠܐܚܪܝܢ ܠܐ ܐܬܠ ܐܦ ܠܐ ܬܫܒܘܚܬܝ ܠܓܠܝܦܐ 9  ܚܕܬܬܐ ܐܢܐ ܡܚܘܐ ܘܩܕܡܝܬܐ ܗܐ ܐܬܝ ܘܥܕ ܠܐ ܢܨܡܚܢ ܐܫܡܥܬ ܐܢܝܢ ܠܟܘܢ 10  ܬܫܒܘܚܬܐ ܕܐܫܥܝܐ ܫܒܚܘ ܠܡܪܝܐ ܬܫܒܘܚܬܐ ܚܕܬܐ ܬܫܒܘܚܬܗ ܡܢ ܣܘܦܝܗ ܕܐܪܥܐ ܢܚܬܝ ܝܡܐ ܒܡܠܐܗ ܘܓܙܪܬܐ ܘܕܥܡܪܝܢ ܒܗܝܢ 11  ܢܚܕܐ ܡܕܒܪܐ ܘܩܘܪܝܗ ܘܡܪܓܐ ܬܗܘܐ ܩܕܪ ܘܢܫܒܚܘܢ ܝܬܒܝ ܫܩܝܦܐ ܘܡܢ ܪܝܫܐ ܕܛܘܪܐ ܢܩܥܘܢ 12  ܘܢܬܠܘܢ ܬܫܒܘܚܬܐ ܠܡܪܝܐ ܘܬܫܒܚܬܗ ܢܚܘܘܢ ܒܓܙܪܬܐ 13  ܡܪܝܐ ܐܝܟ ܓܢܒܪܐ ܢܦܘܩ ܘܐܝܟ ܓܒܪܐ ܩܪܒܬܢܐ ܢܓܪܓ ܛܢܢܐ ܢܩܥܐ ܘܢܬܓܢܒܪ ܘܢܩܛܘܠ ܠܒܥܠܕܒܒܘܗܝ܀ 14  ܫܬܩܬ ܡܢ ܥܠܡ ܐܫܬܘܩ ܣܝܒܪܬ ܐܝܟ ܝܠܕܬܐ ܐܬܡܗ ܘܐܬܘܪ ܐܟܚܕܐ 15  ܐܚܪܒ ܛܘܪܐ ܘܪܡܬܐ ܘܟܠܗ ܥܘܫܢܗܘܢ ܐܘܒܫ ܐܥܒܕ ܢܗܪܘܬܐ ܠܓܙܪܬܐ ܘܐܓܡܐ ܐܘܒܫ 16  ܐܕܒܪ ܥܘܝܪܐ ܒܐܘܪܚܐ ܕܠܐ ܝܕܥܝܢ ܘܒܫܒܝܠܐ ܕܠܐ ܝܕܥܝܢ ܗܘܘ ܐܠܗܟ ܐܢܘܢ ܐܥܒܕ ܚܫܘܟܐ ܩܕܡܝܗܘܢ ܢܘܗܪܐ ܘܥܪܡܐ ܐܫܦܐ ܗܠܝܢ ܦܬܓܡܐ ܥܒܕܬ ܐܢܘܢ ܘܠܐ ܫܒܩܬ ܐܢܘܢ 17  ܢܗܦܟܘܢ ܠܒܣܬܪܗܘܢ ܘܢܒܗܬܘܢ ܒܒܗܬܬܐ ܐܝܠܝܢ ܕܬܟܝܠܝܢ ܥܠ ܓܠܝܦܐ ܘܐܡܪܝܢ ܠܢܣܝܟܐ ܕܐܢܬܘܢ ܐܢܘܢ ܐܠܗܝܢ 18  ܚܪܫܐ ܫܡܥܘ ܘܥܘܝܪܐ ܐܣܬܟܠܘ ܘܚܙܘ 19  ܡܢܘ ܥܘܝܪܐ ܐܠܐ ܥܒܕܝ ܘܚܪܫܐ ܐܝܟ ܡܠܐܟܝ ܕܐܫܕܪ ܡܢܘ ܥܘܝܪܐ ܐܝܟ ܫܠܝܛܐ ܘܥܘܝܪܐ ܐܝܟ ܥܒܕܗ ܕܡܪܝܐ 20  ܚܪܬ ܣܓܝ ܘܠܐ ܢܛܪܝܢ ܐܢܬܘܢ ܘܦܬܚܬ ܐܕܢܐ ܘܠܐ ܫܡܥܝܢ ܐܢܬܘܢ 21  ܡܪܝܐ ܨܒܐ ܡܛܠ ܙܕܝܩܘܬܗ ܕܢܘܪܒ ܢܡܘܣܐ ܘܢܫܒܚܝܘܗܝ 22  ܘܗܘ ܥܡܐ ܒܙܝܙܐ ܘܕܝܫܐ ܦܚܐ ܐܢܘܢ ܟܠܗܘܢ ܓܕܘܕܐ ܘܒܒܬܐ ܐܣܝܪܐ ܛܫܝܘ ܗܘܘ ܠܒܙܬܐ ܘܠܝܬ ܕܡܦܨܐ ܘܠܕܝܫܐ ܘܠܝܬ ܕܡܦܢܐ 23  ܡܢܘ ܐܝܬ ܒܟܘܢ ܕܢܫܡܥ ܗܕܐ ܘܢܨܘܬ ܘܢܫܡܥ ܠܐܚܪܬܐ 24  ܡܢܘ ܝܗܒ ܠܝܥܩܘܒ ܠܕܝܫܐ ܘܠܐܝܣܪܐܝܠ ܠܒܙܙܐ ܠܐ ܗܘܐ ܡܪܝܐ ܥܠ ܕܚܛܝܢ ܠܗ ܘܠܐ ܨܒܝܢ ܠܡܗܠܟܘ ܒܐܘܪܚܬܗ ܘܠܐ ܫܡܥܢ ܢܡܘܣܗ ܘܢܡܘܣܗ#3# 25  ܐܫܕ ܥܠܝܗܘܢ ܚܡܬܐ ܕܪܘܓܙܗ ܘܥܘܫܢܐ ܕܩܪܒܐ ܐܘܩܕ ܐܢܘܢ ܡܢ ܚܕܪܝܗܘܢ ܘܠܐ ܝܕܥܘ ܘܚܒܬ ܒܗܘܢ ܢܘܪܐ ܘܠܐ ܐܝܬܝܘ ܥܠ ܒܠܗܘܢ܀ 

1  ܗܫܐ ܗܟܢܐ ܐܡܪ ܡܪܝܐ ܕܒܪܟ ܝܥܩܘܒ ܘܓܒܠܟ ܐܝܣܪܝܠ ܠܐ ܬܕܚܠ ܡܛܠ ܕܦܪܩܬܟ ܘܩܪܝܬܟ ܒܫܡܟ ܕܕܝܠܝ ܐܢܬ 2  ܐܢ ܬܥܒܪ ܒܝܡܐ ܥܡܟ ܐܢܐ ܘܢܗܪܘܬܐ ܠܐ ܢܓܪܦܘܢܟ ܘܐܢ ܬܗܠܟ ܥܠ ܢܘܪܐ ܠܐ ܬܬܟܘܐ ܘܫܠܗܒܝܬܐ ܠܐ ܬܘܩܕܟ 3  ܡܛܠ ܕܐܢܐ ܐܢܐ ܡܪܝܐ ܐܠܗܟ ܩܕܝܫܐ ܕܐܝܣܪܝܠ ܦܪܘܩܟ ܝܗܒܬ ܠܡܨܪܝܢ ܚܠܦܝܟ ܘܠܟܘܫ ܘܠܒܫܐ ܥܠ ܐܦܝܟ 4  ܡܢ ܕܝܩܝܪ ܐܢܬ ܒܥܝܢܝ ܐܫܬܒܚܬ ܘܐܢܐ ܪܚܡܬܟ ܝܗܒܬ ܐܢܫܐ ܚܠܦܝܟ ܘܐܡܘܬܐ ܚܠܦ ܢܦܫܟ 5  ܠܐ ܬܕܚܠ ܡܛܠ ܕܥܡܟ ܐܢܐ ܡܢ ܡܕܢܚܐ ܐܝܬܐ ܙܪܥܟ ܘܡܢ ܡܥܪܒܐ ܐܟܢܫܟ 6  ܐܡܪ ܠܓܪܒܝܐ ܕܗܒܝ ܘܠܬܝܡܢܐ ܕܠܐ ܬܟܠܝܢ ܐܝܬܐ ܒܢܝ ܡܢ ܪܘܚܩܐ ܘܒܢܬܝ ܡܢ ܣܘܦܝܗ ܕܐܪܥܐ 7  ܟܠ ܕܩܪܐ ܒܫܡܝ ܠܐܝܩܪܝ ܒܪܝܬܗ ܘܓܒܠܬܗ ܘܥܒܕܬܗ 8  ܐܦܩ ܥܡܐ ܥܘܝܪܐ ܕܥܝܢܐ ܐܝܬ ܠܗܘܢ <ܘܠܐ ܚܙܝܢ#3#> ܘܐܕܢܐ ܐܝܬ ܠܗܘܢ ܘܚܪܫܝܢ 9  ܟܠܗܘܢ ܥܡܡܐ ܢܬܟܢܫܘܢ ܐܟܚܕܐ ܘܢܬܟܢܫܢ ܐܡܘܬܐ ܡܢܘ ܐܝܬ ܒܟܘܢ ܕܢܚܘܐ ܗܕܐ ܘܩܕܡܝܬܐ ܢܫܡܥ ܢܝܬܘܢ ܣܗܕܝܗܘܢ ܘܢܙܕܕܩܘܢ ܘܢܫܡܥܘܢ ܘܢܐܡܪܘܢ ܒܩܘܫܬܐ 10  ܐܢܬܘܢ ܐܢܘܢ ܣܗܕܝ ܐܡܪ ܡܪܝܐ ܘܥܒܕܝ ܕܓܒܝܬ ܘܬܕܥܘܢ ܘܬܗܝܡܢܘܢ ܒܝ ܘܬܣܬܟܠܘܢ ܕܐܢܐ ܗܘ ܘܩܕܡܝ ܠܐ ܐܬܒܪܝ ܐܠܗ ܘܒܬܪܝ ܠܐ ܢܗܘܐ 11  ܐܢܐ ܡܪܝܐ ܘܠܝܬ ܬܘܒ ܠܒܪ ܡܢܝ 12  ܐܢܐ ܚܘܝܬ ܘܦܪܩܬ ܘܐܫܡܥܬ ܘܠܝܬ ܒܟܘܢ ܢܘܟܪܝܐ ܘܐܢܬܘܢ ܣܗܕܝ ܐܡܪ ܡܪܝܐ ܘܐܢܐ ܐܠܗܐ 13  ܐܦ ܡܢ ܝܘܡܐ ܩܕܡܝܐ ܐܢܐ ܐܢܐ ܠܝܬ ܕܡܬܦܨܐ ܡܢ ܐܝܕܝ ܘܡܕܡ ܕܥܒܕ ܐܢܐ ܡܢܘ ܡܗܦܟ܀ 14  ܗܟܢܐ ܐܡܪ ܡܪܝܐ ܦܪܘܩܟܘܢ ܩܕܝܫܐ ܕܐܝܣܪܝܠ ܡܛܘܠܬܟܘܢ ܫܕܪܬ ܠܒܒܠ ܘܐܝܬܝܬ ܠܟܠܗܘܢ ܥܪܘܩܐ ܘܠܟܠܕܝܐ ܕܒܣܝܢܐ ܡܫܬܒܚܝܢ 15  ܐܢܐ ܡܪܝܐ ܩܕܝܫܟܘܢ ܕܒܪܝܬ ܠܐܝܣܪܐܝܠ ܡܠܟܟܘܢ܀ 16  ܗܟܢܐ ܐܡܪ ܡܪܝܐ ܕܝܗܒ ܐܘܪܚܐ ܒܝܡܐ ܘܫܒܝܠܐ ܒܡܝܐ ܥܫܝܢܐ 17  ܕܡܦܩ ܡܪܟܒܬܐ ܘܪܟܫܐ ܘܚܝܠܐ ܥܫܝܢܐ ܘܐܟܚܕܐ ܢܫܟܒܘܢ ܘܠܐ ܢܩܘܡܘܢ ܘܢܕܥܟܘܢ ܐܝܟ ܫܪܓܐ ܕܡܛܦܛܦ 18  ܠܐ ܬܬܕܟܪܘܢ ܩܕܡܝܬܐ ܘܕܡܢ ܪܫܝܬܐ ܠܐ ܬܣܬܟܠܘܢ 19  ܗܐ ܥܒܕ ܐܢܐ ܚܕܬܐ ܘܗܫܐ ܬܐܥܐ ܘܬܕܥܘܢܗ ܘܐܥܒܕ ܐܘܪܚܐ ܒܡܕܒܪܐ ܘܢܗܪܘܬܐ ܒܐܫܝܡܘܢ 20  ܬܫܒܚܢܝ ܚܝܘܬܐ ܕܕܒܪܐ ܝܪܘܪܐ ܘܒܢܬ ܢܥܡܐ ܡܛܠ ܕܝܗܒܬ ܡܝܐ ܒܡܕܒܪܐ ܘܢܗܪܘܬܐ ܒܐܫܝܡܘܢ ܕܢܫܬܐ ܥܡܝ ܓܒܝܐ 21  ܥܡܐ ܗܢܐ ܕܓܒܝܬ ܠܝ ܢܫܬܘܢ܀ 22  ܠܐ ܗܘܐ ܠܝ ܩܪܝܬ ܝܥܩܘܒ ܕܩܪܝܬܟ ܐܝܣܪܝܠ 23  ܠܐ ܐܝܬܝܬ ܠܝ ܐܡܪܐ ܕܝܩܕܝܟ ܘܒܕܒܚܝܟ ܠܐ ܝܩܪܬܢܝ ܠܐ ܫܥܒܕܬܟ ܒܩܘܪܒܢܐ ܘܠܐ ܐܠܐܝܬܟ ܒܠܒܘܢܬܐ 24  ܠܐ ܙܒܢܬ ܠܝ ܒܟܣܦܐ ܩܢܝܐ ܕܒܣܡܐ ܘܒܬܪܒܐ ܕܕܒܚܝܟ ܠܐ ܐܪܘܝܬܢܝ ܐܠܐ ܫܥܒܕܬܢܝ ܒܚܛܗܝܟ ܘܒܥܘܠܟ ܐܠܐܝܬܢܝ 25  ܐܢܐ ܕܥܛܐ ܐܢܐ ܥܘܠܟ ܡܛܠܬܝ ܘܚܛܗܝܟ ܬܘܒ ܠܐ ܐܬܕܟܪ 26  ܐܬܕܟܪܝܢܝ ܢܬܕܝܢ ܐܟܚܕܐ ܐܡܪܬ ܕܬܙܕܕܩ 27  ܐܒܘܟ ܩܕܡܝܐ ܚܛܐ ܫܠܝܛܢܝܟ ܐܥܠܝܘ ܒܝ 28  ܛܘܫܘ ܪܘܪܒܢܝܟ ܩܘܕܫܐ ܝܗܒܬ ܠܝܥܩܘܒ ܠܚܪܡܐ ܘܠܐܝܣܪܝܠ ܠܚܣܕܐ 

1  ܡܟܝܠ ܫܡܥܝܢܝ ܝܥܩܘܒ ܥܒܕܝ ܘܐܝܣܪܝܠ ܕܓܒܝܬ 2  ܗܟܢܐ ܐܡܪ ܡܪܝܐ ܕܥܒܕܟ ܘܓܒܠܟ ܒܡܪܒܥܐ ܘܥܕܪܟ ܠܐ ܬܕܚܠ ܥܒܕܝ ܝܥܩܘܒ ܘܐܝܣܪܝܠ ܕܓܒܝܬ 3  ܡܛܠ ܕܐܬܠ ܡܝܐ ܒܐܬܪܐ ܨܗܝܐ ܘܪܕܝܐ ܒܝܒܫܐ ܐܫܘܕ ܪܘܚܝ ܥܠ ܙܪܥܟ ܘܒܘܪܟܬܝ ܥܠ ܒܢܝܟ 4  ܘܢܐܥܘܢ ܡܢ ܒܝܢܬ ܥܡܝܪܐ ܐܝܟ ܥܪܒܐ ܕܥܠ ܬܦܐ ܕܡܝܐ 5  ܗܢܐ ܢܐܡܪ ܕܡܪܝܐ ܐܢܐ ܘܗܢܐ ܢܩܪܐ ܒܫܡܗ ܕܝܥܩܘܒ ܘܗܢܐ ܢܟܬܒ ܐܝܕܗ ܠܡܪܝܐ ܘܒܫܡ ܐܝܣܪܝܠ ܢܬܟܢܐ܀ 6  ܗܟܢܐ ܐܡܪ ܡܪܝܐ ܡܠܟܗ ܕܐܝܣܪܝܠ ܘܦܪܘܩܗ ܡܪܝܐ ܚܝܠܬܢܐ ܫܡܗ ܐܢܐ ܩܕܡܝܐ ܘܐܢܐ ܐܢܐ ܐܚܪܝܐ ܘܠܝܬ ܐܠܗ ܠܒܪ ܡܢܝ 7  ܘܡܢܘ ܐܟܘܬܝ ܢܩܪܐ ܘܢܬܛܝܒ ܘܢܚܘܐ ܡܢ ܕܣܡܬ ܥܡܐ ܠܥܠܡ ܘܐܬܘܬܐ ܕܐܬܝܢ ܢܚܘܘܢ 8  ܠܐ ܬܕܚܠܘܢ ܘܠܐ ܬܬܪܗܒܘܢ ܠܐ ܐܫܡܥܬܟܘܢ ܡܢ ܩܕܝܡ ܘܚܘܝܬܟܘܢ ܘܐܢܬܘܢ ܣܗܕܝ ܕܠܝܬ ܐܠܗ ܠܒܪ ܡܢܝ ܘܠܝܬ ܕܬܩܝܦ ܕܠܐ ܝܕܥ ܐܢܐ 9  ܣܪܝܩܝܢ ܐܢܘܢ ܟܘܠܗܘܢ ܐܘܡܢܐ ܕܥܒܕܝܢ ܨܠܡܐ ܘܠܝܬ ܝܘܬܪܢ ܒܥܒܕܝܗܘܢ ܕܪܓܘ ܠܡܥܒܕ ܘܣܗܕܝܢ ܐܘܡܢܐ ܕܥܒܕܘ ܐܢܘܢ ܕܠܐ ܚܙܝܢ ܘܠܐ ܫܡܥܝܢ ܘܠܐ ܝܕܥܝܢ ܡܛܠ ܗܢܐ ܢܒܗܬܘܢ 10  ܐܝܠܝܢ ܕܥܒܕܝܢ ܐܠܗܐ ܘܓܠܦܝܢ ܢܣܝܟܐ ܕܝܘܬܪܢ ܠܝܬ ܒܗܘܢ 11  ܗܐ ܟܠܗܘܢ ܐܘܡܢܝܗܘܢ ܚܪܫܝܢ ܐܢܘܢ ܡܢ ܒܢܝ ܐܢܫܐ ܢܬܟܢܫܘܢ ܟܘܠܗܘܢ ܘܢܩܘܡܘܢ ܘܢܒܗܬܘܢ ܘܢܚܦܪܘܢ ܐܟܚܕܐ 12  ܕܠܛܫ ܦܪܙܠܐ ܢܓܪܐ ܘܒܥܫܦܐ ܫܦܝܗ ܘܒܡܩܪܐ ܓܠܦܗ ܘܥܒܕܗ ܒܚܝܠܐ ܕܕܪܥܗ ܐܦ ܟܦܢ ܐܦ ܨܗܝ ܘܠܐ ܐܫܬܝ ܡܝܐ ܘܐܬܛܪܦ 13  ܓܒܐ ܢܓܪܐ ܩܝܣܐ ܘܡܫܚܗ ܘܒܬܬܐ ܕܒܩܗ ܘܓܠܦܗ ܘܥܒܕܗ ܒܕܡܘܬܐ ܕܓܒܪܐ ܐܝܟ ܝܐܝܘܬܐ ܕܒܪܢܫܐ ܘܐܩܝܡܗ ܒܒܝܬܐ 14  ܠܩܝܣܐ ܕܦܣܝܩ ܡܢ ܥܒܐ ܕܒܡܛܪܐ ܐܬܪܒܝ 15  ܕܢܗܘܐ ܠܐܢܫܐ ܠܝܩܕܢܐ ܘܢܣܒܘ ܡܢܗ ܘܐܚܡܘ ܘܐܦܘ ܠܚܡܐ ܘܐܦ ܥܒܕܘ ܐܠܗܐ ܘܣܓܕܝܢ ܠܗ ܥܒܕܘ ܓܠܝܦܐ ܘܣܓܕܘ ܠܗ 16  ܦܠܓܗ ܐܘܩܕܘ ܒܢܘܪܐ ܘܛܘܝܘ ܒܣܪܐ ܥܠ ܓܘܡܪܘܗܝ ܘܐܟܠܘ ܘܣܒܥܘ ܘܐܦ ܫܚܢܘ ܘܐܡܪܘ ܐܚܢ ܫܚܢܬ ܘܚܙܝܬ ܢܘܪܐ 17  ܘܫܪܟܐ ܥܒܕܘ ܐܠܗܐ ܓܠܝܦܐ ܘܣܓܕܘ ܠܗ ܘܨܠܝܘ ܠܗ ܘܐܡܪܘ ܦܨܢ ܡܛܠ ܕܐܢܬ ܗܘ ܐܠܗܢ 18  ܘܠܐ ܝܕܥܘ ܘܠܐ ܐܣܬܟܠܘ ܕܫܝܥ ܗܘ ܚܙܘܐ ܕܥܝܢܝܗܘܢ ܘܣܘܟܠܐ ܕܠܒܗܘܢ 19  ܘܠܐ ܐܝܬܝܘ ܥܠ ܒܠܗܘܢ ܘܠܐ ܝܕܥܘ ܘܠܐ ܐܬܪܥܝܘ ܘܐܡܪܘ ܕܦܠܓܗ ܐܘܩܕܘ ܒܢܘܪܐ ܘܥܠ ܓܘܡܪܘܗܝ ܐܦܘ ܠܚܡܐ ܘܛܘܝܘ ܒܣܪܐ ܘܐܟܠܘ ܘܫܪܟܗ ܥܒܕܘ ܠܗܘܢ ܦܬܟܪܐ ܕܩܝܣܐ ܘܣܓܕܘ ܠܗ 20  ܪܥܐ ܗܘ ܒܩܛܡܐ ܠܒܗܘܢ ܘܡܛܥܐ ܗܘ ܛܥܝܢ ܘܠܐ ܡܦܨܝܢ ܢܦܫܗܘܢ ܘܠܐ ܐܡܪܝܢ ܕܕܓܠܘܬܐ ܥܒܕܬ ܝܡܝܢܢ 21  ܐܬܕܟܪ ܗܠܝܢ ܝܥܩܘܒ ܘܐܝܣܪܝܠ ܕܥܒܕܝ ܐܢܬ ܓܒܠܬܟ ܠܝ ܥܒܕܐ ܡܟܝܠ ܐܝܣܪܝܠ ܠܐ ܬܛܥܬܢܝ 22  ܐܥܒܪܬ ܥܘܠܟ ܐܝܟ ܥܪܦܠܐ ܘܚܛܗܝܟ ܐܝܟ ܥܢܢܐ ܐܬܦܢܝ ܠܘܬܝ ܕܦܪܩܬܟ 23  ܫܒܚܘ ܫܡܝܐ ܡܛܠ ܕܥܒܕ ܡܪܝܐ ܝܒܒܝܢ ܫܬܐܣܝܗ ܕܐܪܥܐ ܐܬܦܨܚܘ ܛܘܪܐ ܒܬܫܒܘܚܬܐ ܘܥܒܐ ܘܟܠ ܐܝܠܢܐ ܕܒܗ ܕܦܪܩ ܡܪܝܐ ܠܝܥܩܘܒ ܘܒܐܝܣܪܝܠ ܐܫܬܒܚ 24  ܗܟܢܐ ܐܡܪ ܡܪܝܐ ܕܦܪܩܟ ܘܓܒܠܟ ܒܡܪܒܥܐ ܘܥܕܪܟ ܐܢܐ ܡܪܝܐ ܕܥܒܕܬ ܟܠ ܡܬܚܬ ܫܡܝܐ ܒܠܚܘܕܝ ܘܩܥܬ ܐܪܥܐ ܡܢܝ ܘܠܝ 25  ܡܒܛܠ ܐܬܘܬܐ ܕܙܟܘܪܐ ܘܩܨܡܝܗܘܢ ܡܫܛܐ ܐܢܐ ܡܗܦܟ ܚܟܝܡܐ ܠܒܣܬܪܗܘܢ ܘܝܕܥܬܗܘܢ ܡܣܟܠ ܐܢܐ 26  ܡܩܝܡ ܡܠܬܐ ܕܥܒܕܗ ܘܬܪܥܝܬܐ ܕܡܠܐܟܘܗܝ ܡܫܠܡ ܕܐܡܪ ܠܐܪܫܠܡ ܕܬܬܝܬܒ ܘܠܩܘܪܝܐ ܕܝܗܘܕܐ ܕܢܬܒܢܝܢ ܘܠܚܪܒܬܗ ܐܩܝܡ 27  ܕܐܡܪ ܠܥܘܡܩܐ ܚܪܒ ܘܢܗܪܘܬܟ ܐܘܒܫ 28  ܕܐܡܪ ܠܟܘܪܫ ܪܥܝܝ ܕܟܠܗ ܨܒܝܢܝ ܢܫܠܡ ܠܡܐܡܪ ܠܐܘܪܫܠܡ ܕܬܬܒܢܐ ܘܗܝܟܠܐ ܢܫܬܟܠܠ 

1  ܗܟܢܐ ܐܡܪ ܡܪܝܐ ܠܡܫܝܚܗ ܠܟܘܪܫ ܕܐܚܕܬ ܒܝܡܝܢܗ ܢܫܬܥܒܕܘܢ ܩܕܡܘܗܝ ܥܡܡܐ ܘܚܨܐ ܕܡܠܟܐ ܐܫܪܐ ܠܡܦܬܚ ܩܕܡܘܗܝ ܬܪܥܐ ܘܬܪܥܐ ܠܐ ܢܬܬܚܕܘܢ 2  ܐܢܐ ܩܕܡܝܟ ܐܙܠ ܘܥܪܡܐ ܐܫܦܐ ܬܪܥܐ ܕܢܚܫܐ ܐܬܒܪ ܘܡܘܟܠܐ ܕܦܪܙܠܐ ܐܓܕܡ 3  ܘܐܬܠ ܠܟ ܣܝܡܬܐ ܕܒܚܫܘܟܐ ܘܛܡܝܪܬܐ ܡܣܬܪܬܐ ܕܬܕܥ ܕܐܢܐ ܐܢܐ ܡܪܝܐ ܕܩܪܝܬܟ ܒܫܡܟ ܐܠܗܗ ܕܐܝܣܪܝܠ 4  ܡܛܠ ܥܒܕܝ ܝܥܩܘܒ ܘܐܝܣܪܝܠ ܓܒܝܝ ܩܪܝܬܟ ܒܫܡܟ ܘܟܢܝܬܟ ܘܠܐ ܝܕܥܬܢܝ 5  ܐܢܐ ܡܪܝܐ ܘܠܝܬ ܬܘܒ ܠܒܪ ܡܢܝ ܠܝܬ ܐܠܗ ܐܥܫܢܬܟ ܘܠܐ ܝܕܥܬܢܝ 6  ܕܢܕܥܘܢ ܡܢ ܡܕܢܚܝ ܫܡܫܐ ܘܡܢ ܡܥܪܒܘܗܝ ܕܠܝܬ ܠܒܪ ܡܢܝ ܐܢܐ ܡܪܝܐ ܘܠܝܬ ܬܘܒ 7  ܕܓܒܠ ܢܘܗܪܐ ܘܒܪܐ ܚܫܘܟܐ ܥܒܕ ܫܠܡܐ ܘܒܪܐ ܒܝܫܬܐ ܐܢܐ ܡܪܝܐ ܕܥܒܕܬ ܗܠܝܢ ܟܠܗܝܢ 8  ܐܬܒܣܡܘ ܫܡܝܐ ܡܢ ܠܥܠ ܘܥܢܢܐ ܢܪܣܢ ܙܕܝܩܘܬܐ ܬܬܦܬܚ ܐܪܥܐ ܘܢܣܓܐ ܦܘܪܩܢܐ ܘܙܕܝܩܘܬܐ ܬܫܘܚ ܐܟܚܕܐ ܐܢܐ ܡܪܝܐ ܕܒܪܝܬ ܗܠܝܢ 9  ܘܝ ܠܕܕܐܢ ܥܡ ܓܒܘܠܗ ܚܨܦܐ ܡܢ ܚܨܦܝܗ ܕܐܪܥܐ ܕܠܡܐ ܐܡܪ ܛܝܢܐ ܠܦܚܪܐ ܡܢܐ ܥܒܕ ܐܢܬ ܘܠܐ ܗܘܝܬ ܥܒܕܐ ܕܐܝܕܝܟ 10  ܘܝ ܠܕܐܡܪ ܠܐܒܐ ܡܢܐ ܡܘܠܕ ܐܢܬ ܘܠܐܢܬܬܐ ܕܡܢܐ ܒܛܢܬܝ 11  ܗܟܢܐ ܐܡܪ ܡܪܝܐ ܩܕܝܫܐ ܕܐܝܣܪܝܠ ܘܓܒܘܠܗ ܡܪܝܐ ܚܝܠܬܢܐ ܫܡܗ ܫܐܠܘܢܝ ܐܬܘܬܐ ܥܠ ܒܢܝ ܘܥܠ ܥܒܕ ܐܝܕܝ ܦܩܕܘܢܝ 12  ܐܢܐ ܥܒܕܬ ܐܪܥܐ ܘܒܪܢܫܐ ܥܠܝܗ ܐܢܐ ܒܐܝܕܝ ܡܬܚܬ ܫܡܝܐ ܘܦܩܕܬ ܠܟܠܗ ܚܝܠܗܘܢ 13  ܐܢܐ ܐܥܝܪܬܗ ܒܙܕܝܩܘܬܐ ܘܟܠܗܝܢ ܐܘܪܚܬܗ ܐܫܦܐ ܗܘ ܢܒܢܐ ܩܪܝܬܝ ܘܫܒܝܬܝ ܢܫܕܪ ܠܐ ܒܕܡܝܐ ܘܠܐ ܒܫܘܚܕܐ ܐܡܪ ܡܪܝܐ ܚܝܠܬܢܐ܀ 14  ܗܟܢܐ ܐܡܪ ܡܪܝܐ ܠܐܘܬܗ ܕܡܨܪܝܢ ܬܓܪܐ ܕܟܘܫ ܘܕܫܒܐ ܓܒܪܐ ܕܡܫܘܚܬܐ ܥܠܝܟܝ ܢܥܒܪܘܢ ܘܕܝܠܟܝ ܢܗܘܘܢ ܘܒܬܪܟܝ ܢܐܙܠܘܢ ܘܒܫܫܠܬܐ ܢܥܒܪܘܢ ܘܠܟܝ ܢܣܓܕܘܢ ܘܒܟܝ ܢܨܠܘܢ ܕܒܟܝ ܗܘ ܐܠܗܐ ܘܠܝܬ ܬܘܒ ܐܠܗ ܐܚܪܝܢ 15  ܫܪܝܪܐܝܬ ܐܢܬ ܗܘ ܡܣܬܪܐ ܐܠܗܗ ܕܐܝܣܪܝܠ ܘܦܪܘܩܗ 16  ܒܗܬܘ ܘܐܚܦܪܘ ܟܠܗܘܢ ܐܟܚܕܐ ܕܡܗܠܟܝܢ ܒܚܦܪܐ ܘܓܠܦܝܢ ܦܬܟܪܐ 17  ܦܘܪܩܢܗ ܕܐܝܣܪܝܠ ܒܡܪܝܐ ܗܘ ܦܪܘܩܐ ܕܥܠܡܐ ܠܐ ܬܒܗܬܘܢ ܘܠܐ ܬܚܦܪܘܢ ܠܥܠܡ ܥܠܡܝܢ 18  ܡܛܠ ܕܗܟܢܐ ܐܡܪ ܡܪܝܐ ܕܒܪܐ ܫܡܝܐ ܘܗܘܝܘ ܐܠܗܐ ܕܓܒܠ ܐܪܥܐ ܘܥܒܕܗ ܘܗܘܝܘ ܬܩܢܗ ܠܐ ܗܘܐ ܣܪܝܩܐܝܬ ܒܪܗ ܐܠܐ ܕܬܬܒ ܒܗ ܒܪܝܬܗ ܐܢܐ ܡܪܝܐ ܘܠܝܬ ܬܘܒ 19  ܠܐ ܗܘܐ ܒܛܘܫܝܐ ܡܠܠܬ ܒܐܬܪܐ ܕܐܪܥܐ ܚܫܘܟܬܐ ܘܠܐ ܐܡܪܬ ܠܙܪܥܐ ܕܝܥܩܘܒ ܕܣܪܝܩܐܝܬ ܒܥܐܘܢܝ ܐܢܐ ܡܪܝܐ ܕܡܡܠܠ ܐܢܐ ܙܕܝܩܘܬܐ ܘܡܚܘܐ ܐܢܐ ܬܪܝܨܘܬܐ 20  ܐܬܟܢܫܘ ܘܬܘ ܘܐܬܩܪܒܘ ܐܟܚܕܐ ܐܝܠܝܢ ܕܡܬܦܨܝܢ ܡܢ ܥܡܡܐ ܘܠܐ ܝܕܥܘ ܕܫܩܠܘ ܩܝܣܐ ܓܠܝܦܐ ܘܨܠܝܘ ܠܐܠܗܐ ܕܠܐ ܦܪܩ 21  ܚܘܘ ܘܩܪܘܒܘ ܘܐܬܡܠܟܘ ܐܟܚܕܐ ܡܢܘ ܐܫܡܥ ܗܕܐ ܡܢ ܩܕܝܡ ܘܡܢ ܪܫܝܬܐ ܐܢܐ ܡܪܝܐ ܘܠܝܬ ܬܘܒ ܐܠܗ ܠܒܪ ܡܢܝ ܐܠܗܐ ܙܕܝܩܐ ܘܦܪܘܩܐ ܘܠܝܬ ܠܒܪ ܡܢܝ 22  ܐܬܩܪܒܘ ܠܘܬܝ ܟܘܠܟܘܢ ܥܒܪܝܗ ܕܐܪܥܐ ܕܬܬܦܪܩܘܢ ܡܛܠ ܕܐܢܐ ܐܢܐ ܡܪܝܐ ܘܠܝܬ ܬܘܒ 23  ܒܝ ܝܡܝܬ ܘܢܦܩܬ ܡܢ ܦܘܡܝ ܡܠܬܐ ܕܙܕܝܩܘܬܐ ܘܠܐ ܬܗܦܘܟ ܕܠܝ ܬܟܘܦ ܟܠ ܒܪܘܟ ܘܒܝ ܢܐܡܐ ܟܠ ܠܫܢ 24  ܘܢܐܡܪܘܢ ܒܡܪܝܐ ܗܝ ܙܕܝܩܘܬܐ ܘܥܫܝܢܐ ܠܘܬܗ ܢܐܙܠܘܢ ܘܢܒܗܬܘܢ ܟܠ ܕܣܩܪܝܢ ܠܟ 25  ܒܝ ܢܫܬܒܚ ܘܢܙܕܕܩ ܟܠܗ ܙܪܥܗ ܕܐܝܣܪܝܠ 

1  ܢܦܠ ܒܝܠ ܘܐܣܬܚܦ ܢܒܘ ܘܗܘܘ ܦܬܟܪܝܗܘܢ ܓܠܝܦܐ ܛܥܢܐ ܥܕܝܕܐ ܠܚܝܘܬܐ ܘܠܒܥܝܪܐ ܟܦܢܬܐ 2  ܐܣܬܚܦܘ ܘܢܦܠܘ ܐܟܚܕܐ ܘܠܐ ܐܫܟܚܘ ܠܡܫܘܙܒܘ ܛܥܘܢܝܗܘܢ ܘܐܙܠ ܒܫܒܝܐ ܢܦܫܬܗܘܢ܀܀ 3  ܫܘܡܥܘܢܝ ܕܒܝܬ ܝܥܩܘܒ ܘܟܠܗ ܫܪܟܗ ܕܐܝܣܪܝܠ ܕܡܫܬܩܠܝܢ ܒܟܪܣܐ ܘܡܫܬܩܠܝܢ ܒܡܪܒܥܐ 4  ܥܕܡܐ ܠܣܝܒܘܬܐ ܐܢܐ ܗܘ ܘܥܕܡܐ ܠܩܫܝܫܘܬܐ ܐܢܐ ܐܣܒܘܠ ܐܢܐ ܥܒܕܬ ܘܐܢܐ ܐܫܩܘܠ ܘܐܢܐ ܐܣܒܘܠ ܘܐܦܨܐ 5  ܠܡܢ ܕܡܝܬܘܢܢܝ ܘܦܚܡܬܘܢܢܝ 6  ܠܕܛܥܝܢ ܘܡܦܩܝܢ ܕܗܒܐ ܡܢ ܟܝܣܝܗܘܢ ܘܣܐܡܐ ܒܡܣܐܬܐ ܬܩܠܝܢ ܘܐܓܪܝܢ ܩܝܢܝܐ ܘܥܒܕܝܢ ܐܠܗܐ ܘܣܓܕܝܢ ܠܗ ܐܦ ܡܨܠܝܢ ܠܗ 7  ܘܫܩܠܝܢ ܠܗ ܥܠ ܟܬܦܬܗܘܢ ܘܡܗܠܟܝܢ ܠܗ ܘܣܝܡܝܢ ܠܗ ܥܠ ܕܘܟܬܗ ܘܠܐ ܡܫܟܚ ܠܡܩܡ ܡܢ ܕܘܟܬܗ ܘܐܦ ܡܨܠܝܢ ܠܗ ܘܠܐ ܥܢܐ ܠܗܘܢ ܘܠܐ ܦܪܩ ܠܗܘܢ ܡܢ ܐܘܠܨܢܝܗܘܢ܀ 8  ܐܬܕܟܪܘ ܗܠܝܢ ܘܐܬܒܝܢܘ ܘܐܝܬܘ ܥܘܠܐ ܥܠ ܠܒܟܘܢ 9  ܐܬܕܟܪܘ ܩܕܡܝܬܐ ܕܡܢ ܥܠܡ ܕܐܢܐ ܐܢܐ ܐܠܗܐ ܘܠܝܬ ܬܘܒ ܐܠܗ ܘܠܝܬ ܐܟܘܬܝ 10  ܡܚܘܐ ܐܢܐ ܡܢ ܪܫܝܬܐ ܐܚܪܝܬܐ ܘܡܢ ܩܕܝܡ ܐܝܠܝܢ ܕܠܐ ܐܬܥܒܕ ܐܡܪ ܐܢܐ ܬܪܥܝܬܝ ܡܩܝܡ ܐܢܐ ܘܟܠܗ ܨܒܝܢܝ ܥܒܕ ܐܢܐ 11  ܩܪܐ ܐܢܐ ܡܢ ܡܕܢܚܐ ܛܝܪܐ ܘܡܢ ܐܪܥܐ ܪܚܝܩܬܐ ܓܒܪܐ ܕܬܪܥܝܬܝ ܐܢܐ ܡܡܠܠ ܐܢܐ ܘܐܦ ܡܝܬܐ ܐܢܐ ܓܒܠܬ ܘܐܦ ܥܒܕ ܐܢܐ܀ 12  ܫܘܡܥܘܢܝ ܥܫܝܢܝ ܠܒܐ ܪܚܝܩܝ ܡܢ ܙܕܝܩܘܬܐ 13  ܩܪܒܬ ܙܕܝܩܘܬܝ ܠܡܐܬܐ ܘܦܘܪܩܢܝ ܠܐ ܢܘܚܪ ܘܐܬܠ ܒܨܗܝܘܢ ܦܘܪܩܢܐ ܘܠܐܝܣܪܝܠ ܬܫܒܘܚܬܝ 

1  ܚܘܬܝ ܘܬܒܝ ܥܠ ܥܦܪܐ ܒܬܘܠܬܐ ܒܪܬ ܒܒܠ ܬܒܝ ܥܠ ܐܪܥܐ ܒܪܬ ܟܠܕܝܐ ܠܝܬ ܟܘܪܣܝܐ ܡܛܠ ܕܠܐ ܢܘܣܦܘܢ ܠܡܩܪܝܟܝ ܡܥܕܢܬܐ ܘܡܦܢܩܬܐ 2  ܣܒܝ ܪܚܝܐ ܛܚܢܝ ܩܡܚܐ ܓܠܝ ܬܚܦܝܬܟܝ ܓܘܙܝ ܚܘܪܬܟܝ ܓܠܝ ܫܩܝܟܝ ܥܒܪܝ ܢܗܪܘܬܐ 3  ܢܬܓܠܐ ܦܘܪܣܝܟܝ ܘܢܬܚܙܐ ܚܣܕܟܝ ܐܣܒ ܡܢܟܝ ܬܒܥܬܐ ܘܠܐ ܐܦܓܥ ܒܟܝ ܐܢܫ 4  ܦܪܘܩܢ ܡܪܝܐ ܚܝܠܬܢܐ ܫܡܗ ܩܕܝܫܐ ܕܐܝܣܪܝܠ 5  ܬܒܝ ܒܬܘܪܐ ܥܘܠܝ ܒܚܫܘܟܐ ܒܪܬ ܟܠܕܝܐ ܡܛܠ ܕܠܐ ܢܘܣܦܘܢ ܠܡܩܪܝܟܝ ܓܢܒܪܬ ܡܠܟܘܬܐ 6  ܪܓܙܬ ܥܠ ܥܡܝ ܕܛܘܫܘ ܝܪܬܘܬܝ ܘܐܫܠܡܬ ܐܢܘܢ ܒܐܝܕܝܟܝ ܘܠܐ ܥܒܕܬܝ ܥܠܝܗܘܢ ܪܚܡܐ ܘܥܠ ܣܒܐ ܐܥܫܢܬܝ ܢܝܪܟܝ ܛܒ 7  ܘܐܡܪܬܝ ܕܠܥܠܡ ܐܗܘܐ ܓܢܒܪܬܐ ܘܠܐ ܣܡܬܝ ܒܠܒܟܝ ܗܠܝܢ ܘܠܐ ܐܬܕܟܪܬܝ ܚܪܬܐ 8  ܗܫܐ ܫܡܥܝ ܗܠܝܢ ܡܥܕܢܬܐ ܕܝܬܒܐ ܒܫܠܝܐ ܘܐܡܪܐ ܒܠܒܗ ܐܢܐ ܘܠܝܬ ܬܘܒ ܠܐ ܐܬܒ ܐܪܡܠܬܐ ܘܠܐ ܐܕܥ ܬܟܠܐ 9  ܢܐܬܝܢ ܥܠܝܟܝ ܗܠܝܢ ܬܪܬܝܗܝܢ ܡܚܘܬܐ ܒܝܘܡܐ ܚܕ ܬܟܠܐ ܘܐܪܡܠܘܬܐ ܡܢ ܫܠܝܐ ܢܐܬܝܢ ܥܠܝܟܝ ܒܣܘܓܐܐ ܕܚܪܫܝܟܝ ܘܒܣܘܓܐܐ ܕܡܓܘܫܝܟܝ 10  ܕܐܬܬܟܠܬܝ ܥܠ ܒܝܫܘܬܟܝ ܘܐܡܪܬܝ ܕܠܝܬ ܕܚܙܐ ܠܝ ܚܟܡܬܟܝ ܘܐܝܕܥܬܟܝ ܗܝ ܐܛܥܝܬܟܝ ܘܐܡܪܬܝ ܒܠܒܟܝ ܕܐܢܐ ܐܢܐ ܘܠܝܬ ܬܘܒ 11  ܬܐܬܐ ܥܠܝܟܝ ܒܝܫܬܐ ܒܫܦܪܐ ܘܠܐ ܬܕܥܝܢ ܘܬܦܠ ܥܠܝܟܝ ܬܘܗܬܐ ܘܠܐ ܬܫܟܚܝܢ ܠܡܥܒܪܘܬܗ ܘܢܐܬܐ ܥܠܝܟܝ ܡܢ ܫܠܝܐ ܕܠܘܚܝܐ ܘܠܐ ܬܕܥܝܢ 12  ܩܘܡܝ ܢܐ ܒܡܓܘܫܝܟܝ ܘܒܚܪܫܝܟܝ ܣܓܝܐܐ ܕܠܐܝܬܝ ܒܗܘܢ ܡܢ ܛܠܝܘܬܟܝ ܛܟ ܬܫܟܚܝܢ ܬܘܬܪܝܢ ܛܟ ܬܬܥܫܢܝܢ 13  ܠܐܝܬܝ ܒܣܘܓܐܐ ܕܡܚܫܒܬܟܝ ܢܩܘܡܘܢ ܢܦܪܩܘܢܟܝ ܟܠܕܝܐ ܕܚܝܪܝܢ ܒܫܡܝܐ ܘܒܟܘܟܒܐ ܘܡܘܕܥܝܢ ܠܟܝ ܒܝܪܚܐ ܡܕܡ ܕܐܬܐ ܥܠܝܟܝ 14  ܗܐ ܗܘܘ ܐܝܟ ܓܠܐ ܕܐܘܩܕܬ ܐܢܘܢ ܢܘܪܐ ܘܠܐ ܢܦܨܘܢ ܢܦܫܗܘܢ ܡܢ ܐܝܕܐ ܕܫܠܗܒܝܬܐ ܠܝܬ ܓܘܡܪܐ ܠܢܘܪܗܘܢ ܐܦ ܠܐ ܙܗܪܐ ܠܡܬܒ ܠܩܘܒܠܗ 15  ܗܟܢܐ ܗܘܘ ܠܟܝ ܬܓܪܝܟܝ ܕܠܐܝܬܝ ܒܗܘܢ ܡܢ ܛܠܝܘܬܟܝ ܘܐܢܫ ܠܣܛܪܗ ܛܥܘ ܘܠܝܬ ܕܦܪܩ ܠܟܝ 

1  ܫܡܥܘ ܗܠܝܢ ܕܒܝܬ ܝܥܩܘܒ ܕܡܬܩܪܝܢ ܒܫܡܗ ܕܐܝܣܪܝܠ ܘܡܢ ܡܝܢܐ 

******

3  ܘܡܢ ܫܠܝܐ ܥܒܕ ܐܢܐ ܘܐܬܝܢ 4  ܝܕܥ ܐܢܐ ܕܩܫܐ ܐܢܬ ܘܩܕܠܟ ܓܝܕܐ ܗܘ ܕܦܪܙܠܐ ܘܒܝܬ ܥܝܢܝܟ ܢܚܫܐ 5  ܚܘܝܬܟ ܡܢ ܩܕܝܡ ܘܥܕܠܐ ܬܐܬܐ ܐܫܡܥܬܟ ܕܠܐ ܬܐܡܪ ܦܬܟܪܝ ܥܒܕܘ ܘܓܠܝܦܝ ܘܢܣܝܟܝ ܦܪܩܘܢܝ 6  ܫܡܥܬ ܘܚܙܝܬ ܟܠܗܝܢ ܘܐܢܬܘܢ ܠܐ ܬܚܘܘܢ ܐܫܡܥܬܟ ܚܕܬܬܐ ܕܡܢ ܗܫܐ ܢܛܝܪܢ ܘܠܐ ܐܝܕܥܬ 7  ܘܡܟܝܠ ܡܬܒܪܝܢ ܘܠܐ ܡܢ ܩܕܝܡ ܡܢ ܩܕܡ ܝܘܡܐ ܠܐ ܫܡܥܬ ܐܢܝܢ ܕܠܐ ܬܐܡܪ ܕܝܕܥ ܐܢܐ ܠܗܝܢ 8  ܠܐ ܫܡܥܬ ܐܦ ܠܐ ܝܕܥ ܐܢܬ ܠܗܝܢ ܘܡܢ ܩܕܝܡ ܠܐ ܐܬܦܬܚ ܐܕܢܝܟ ܝܕܥ ܐܢܐ ܕܡܕܓܠܘ ܡܕܓܠ ܐܢܬ ܘܥܘܠܐ ܡܢ ܟܪܣܐ ܐܬܩܪܝܬ 9  ܡܛܠ ܫܡܝ ܐܘܪܟ ܪܘܓܙܝ ܘܬܫܒܘܚܬܝ ܐܛܪ ܠܟ ܘܠܐ ܐܘܒܕܟ 10  ܗܐ ܨܪܦܬܟ ܘܠܐ ܒܟܣܦܐ ܘܒܚܪܬܟ ܒܟܘܪܐ ܕܡܣܟܢܘܬܐ 11  ܡܛܠܬܝ ܐܥܒܕ ܕܠܐ ܐܬܛܘܫ ܘܐܝܩܪܝ ܠܐܚܪܝܢ ܠܐ ܐܬܠ܀ 12  ܫܡܥܝܢܝ ܝܥܩܘܒ ܘܐܝܣܪܝܠ ܕܩܪܝܬ ܐܢܐ ܩܕܡܝܐ ܘܐܢܐ ܐܢܐ ܐܚܪܝܐ 13  ܘܐܝܕܝ ܐܬܩܢܬ ܫܬܐܣܝܗ ܕܐܪܥܐ ܘܝܡܝܢܝ ܛܦܚܬ ܫܡܝܐ ܩܪܐ ܐܢܐ ܠܗܘܢ ܘܩܝܡܝܢ ܐܟܚܕܐ 14  ܐܬܟܢܫܘ ܟܠܟܘܢ ܘܫܡܥܘ ܡܢܘ ܐܝܬ ܒܟܘܢ ܕܡܚܘܐ ܗܠܝܢ ܡܪܝܐ ܪܚܡ ܕܢܥܒܕ ܨܒܝܢܗ ܒܒܒܠ ܘܒܙܪܥܐ ܕܟܠܕܝܐ 15  ܐܢܐ ܡܠܠܬ ܘܐܦ ܩܪܝܬ ܘܐܝܬܝܬܗ ܘܐܨܠܚܬ ܐܘܪܚܗ 16  ܩܪܘܒܘ ܠܘܬܝ ܘܫܡܥܘ ܗܕܐ ܕܡܢ ܪܫܝܬܐ ܒܛܘܫܝܐ ܠܐ ܡܠܠܬ ܘܡܢ ܙܒܢܐ ܕܗܘܬ ܬܡܢ ܐܢܐ ܘܗܫܐ ܡܪܝܐ ܐܠܗܐ ܫܕܪܢܝ ܘܪܘܚܗ 17  ܗܟܢܐ ܐܡܪ ܡܪܝܐ ܦܪܘܩܟ ܩܕܝܫܐ ܕܐܝܣܪܝܠ ܐܢܐ ܡܪܝܐ ܐܠܗܟ ܡܠܦ ܐܢܐ ܠܟ ܕܠܐ ܬܥܠܐ ܘܡܚܘܐ ܐܢܐ ܠܟ ܐܘܪܚܐ ܕܬܐܙܠ ܒܗ 18  ܠܘܝ ܕܝܢ ܨܐܬ ܐܢܬ ܦܘܩܕܢܝ ܘܗܘܐ ܫܠܡܟ ܐܝܟ ܢܗܪܐ ܘܙܕܝܩܘܬܟ ܐܝܟ ܓܠܠܐ ܕܝܡܐ 19  ܘܗܘܐ ܙܪܥܟ ܐܝܟ ܚܠܐ ܘܝܠܕܐ ܕܡܥܝܟ ܐܝܟ ܚܨܨܘܗܝ ܘܠܐ ܢܣܘܦ ܘܠܐ ܢܐܒܕ ܫܡܗ ܡܢ ܩܕܡܝ 20  ܦܘܩܘ ܡܢ ܒܒܠ ܥܪܘܩܘ ܡܢ ܟܠܕܝܐ ܒܩܠܐ ܕܬܫܒܘܚܬܐ ܚܘܘ ܗܕܐ ܘܐܫܡܥܘܗ ܘܐܦܩܘܗ ܥܕܡܐ ܠܣܘܦܝܗ ܕܐܪܥܐ ܘܐܡܪܘ ܦܪܩ ܡܪܝܐ ܠܝܥܩܘܒ ܥܒܕܗ 21  ܒܚܪܒܬܐ ܗܠܟ ܐܢܘܢ ܘܡܝܐ ܡܢ ܛܪܢܐ ܐܪܕܝ ܠܗܘܢ ܒܙܥ ܟܐܦܐ ܘܪܕܘ ܡܝܐ 22  ܠܝܬ ܫܠܡܐ ܠܪܫܝܥܐ ܐܡܪ ܡܪܝܐ܀ 

1  ܫܬܘܩܝܢ ܕܙܪܬܐ ܘܨܘܬܝܢ ܐܡܘܬܐ ܡܢ ܪܘܚܩܐ ܡܪܝܐ ܩܪܢܝ ܘܡܢ ܡܪܒܥܐ ܘܡܢ ܟܪܣܗ ܘܐܡܝ ܕܟܪ ܫܡܝ 2  ܥܒܕ ܦܘܡܝ ܐܝܟ ܣܝܦܐ ܚܪܝܦܐ ܘܒܛܠܠܐ ܕܐܝܕܗ ܛܫܝܢܝ ܥܒܕܢܝ ܐܝܟ ܓܐܪܐ ܓܒܝܐ ܘܒܩܛܪܩܗ ܣܬܪܢܝ 3  ܘܐܡܪ ܠܝ ܥܒܕܝ ܐܢܬ ܐܝܣܪܝܠ ܕܒܟ ܡܫܬܒܚ ܐܢܐ 4  ܘܠܐ ܐܡܪܬ ܠܙܪܥܗ ܕܝܥܩܘܒ ܕܣܪܝܩܐܝܬ ܠܐܝܬ ܘܝܗܒܬ ܚܝܠܝ ܠܣܪܝܩܘܬܐ ܫܪܝܪܐܝܬ ܕܝܢܝ ܩܕܡ ܡܪܝܐ ܘܥܒܕܝ ܩܕܡ ܐܠܗܝ 5  ܗܫܐ ܗܟܢܐ ܐܡܪ ܡܪܝܐ ܕܓܒܠܢܝ ܒܡܪܒܥܐ ܕܐܗܘܐ ܠܗ ܥܒܕܐ ܘܐܦܢܐ ܠܝܥܩܘܒ ܠܘܬܗ ܘܠܐܝܣܪܝܠ ܐܟܢܫ ܐܫܬܒܚܬ ܩܕܡ ܡܪܝܐ ܘܐܠܗܝ ܗܘܐ ܥܘܫܢܝ 6  ܘܐܡܪ ܙܥܘܪܝܐ ܗܝ ܕܬܗܘܐ ܠܝ ܥܒܕܐ ܘܬܩܝܡ ܫܒܛܐ ܕܝܥܩܘܒ ܘܬܦܢܐ ܢܘܪܒܗ ܕܐܝܣܪܐܝܠ ܝܗܒܬܟ ܢܘܗܪܐ ܠܥܡܡܐ ܕܬܗܘܐ ܦܘܪܩܢܝ ܥܕܡܐ ܠܣܘܦܝܗ ܕܐܪܥܐ܀ 7  ܗܟܢܐ ܐܡܪ ܡܪܝܐ ܩܕܝܫܐ ܕܐܝܣܪܝܠ ܘܦܪܘܩܗ ܕܝܣܪܝܠ#3# ܠܕܡܣܬܠܝܐ ܢܦܫܗ ܠܕܡܣܠܝ ܡܢ ܥܡܐ ܘܡܢ ܥܒܕܐ ܕܫܠܝܛܢܐ ܡܠܟܐ ܢܚܙܘܢ ܘܢܩܘܡܘܢ ܘܫܠܝܛܢܐ ܢܣܓܕܘܢ ܠܗ ܡܛܠ ܡܪܝܐ ܕܡܗܝܡܢ ܩܕܝܫܐ ܕܐܝܣܪܝܠ ܕܓܒܟ 8  ܗܟܢܐ ܐܡܪ ܡܪܝܐ ܒܙܒܢܐ ܕܨܒܝܢܐ ܥܢܝܬܟ ܘܒܝܘܡܐ ܕܦܘܪܩܢܐ ܥܕܪܬܟ ܘܓܒܠܬܟ ܘܝܗܒܬܟ ܩܝܡܐ ܠܥܡܐ ܘܢܘܗܪܐ ܠܥܡܡܐ ܕܬܩܝܡ ܐܪܥܐ ܘܬܐܪܬ ܝܪܬܘܬܐ ܕܚܪܒܬܐ 9  ܘܬܐܡܪ ܠܐܣܝܪܐ ܕܦܘܩܘ ܘܠܚܒܝܫܐ ܕܐܬܓܠܘ ܥܠ ܐܘܪܚܬܐ ܢܪܥܘܢ ܘܒܟܠܗܘܢ ܫܒܝܠܐ ܡܪܥܝܬܗܘܢ 10  ܠܐ ܢܟܦܢܘܢ ܘܠܐ ܢܨܗܘܢ ܘܠܐ ܢܟܐ ܐܢܘܢ ܫܘܒܐ ܘܫܡܫܐ ܡܛܠ ܕܡܪܚܡܢܗܘܢ ܢܕܒܪ ܐܢܘܢ ܘܠܡܒܘܥܐ ܕܡܝܐ ܢܝܬܐ ܐܢܘܢ 11  ܐܥܒܕ ܟܠܗܘܢ ܛܘܪܐ ܐܘܪܚܬܐ ܘܫܒܝܠܐ ܢܬܬܪܝܡܘܢ 12  ܗܠܝܢ ܢܐܬܘܢ ܡܢ ܪܘܚܩܐ ܘܗܠܝܢ ܡܢ ܓܪܒܝܐ ܘܗܠܝܢ ܡܢ ܝܡܐ ܘܡܢ ܝܡܐ ܕܣܢܝܡ 13  ܫܒܚܘ ܫܡܝܐ ܘܕܘܨܝ ܐܪܥܐ ܐܬܦܨܚܘ ܛܘܪܐ ܒܬܫܒܘܚܬܐ ܡܛܠ ܕܒܝܐ ܡܪܝܐ ܠܥܡܗ ܘܪܚܡ ܥܠ ܒܝܫܘܗܝ܀ 14  ܘܐܡܪܬ ܨܗܝܘܢ ܕܫܒܩܢܝ ܡܪܝܐ ܘܡܪܝܐ ܛܥܢܝ 15  ܐܢ ܛܥܝܐ ܐܢܬܬܐ ܥܘܠܗ ܘܠܐ ܡܪܚܡܐ ܥܠ ܒܪ ܡܥܝܗ ܐܦܢ ܗܠܝܢ ܢܛܥܝܢ ܐܢܐ ܠܐ ܐܛܥܝܟܝ 16  ܗܐ ܥܠ ܦܣܐ ܕܐܝܕܝ ܪܫܡܬܟܝ ܘܫܘܪܝܟܝ ܠܘܩܒܠܝ ܐܢܘܢ ܐܡܝܢܐܝܬ 17  ܒܥܓܠ ܒܢܝܟܝ ܡܣܚܦܢܝܟܝ ܘܡܚܪܒܢܝܟܝ ܡܢܟܝ ܢܦܩܘܢ 18  ܐܪܝܡܝ ܥܝܢܝܟܝ ܠܚܕܪܝܟܝ ܘܚܙܝ ܕܟܠܗܘܢ ܡܬܟܢܫܝܢ ܘܐܬܝܢ ܠܟܝ ܚܝ ܐܢܐ ܐܡܪ ܡܪܝܐ ܕܟܠܗܘܢ ܐܝܟ ܨܒܬܐ ܬܠܒܫܝܢ ܘܬܬܟܠܠܝܢ ܐܝܟ ܟܠܬܐ 19  ܡܛܠ ܕܚܪܒܬܟܝ ܘܨܕܝܬܟܝ ܘܐܪܥܐ ܕܣܚܝܦܘܬܟܝ ܡܟܝܠ ܬܬܐܠܨ ܡܢ ܝܬܒܐ ܘܢܥܪܩܘܢ ܒܠܘܥܝܟܝ 20  ܬܘܒ ܢܐܡܪܘܢ ܒܐܕܢܝܟܝ ܒܢܝ ܡܓܙܝܘܬܟܝ ܐܠܝܨ ܗܘ ܠܢ ܐܬܪܐ ܐܬܩܪܒ ܐܬܩܪܒܝ#3# ܠܢ ܢܬܒ 21  ܘܬܐܡܪܝܢ ܒܠܒܟܝ ܡܢܘ ܝܠܕ ܠܝ ܗܠܝܢ ܕܗܐ ܐܢܐ ܡܓܙܝܬܐ ܐܢܐ ܘܡܫܘܚܕܬܐ ܓܠܝܬܐ ܘܡܕܘܕܬܐ ܗܠܝܢ ܡܢ ܪܒܝ ܐܢ ܐܢܐ ܕܝܢ#3# ܗܐ ܐܫܬܚܪܬ ܒܠܚܘܕܝ ܗܠܝܢ ܐܝܟܐ ܗܘܘ 22  ܗܟܢܐ ܐܡܪ ܡܪܝܐ ܐܠܗܐ ܗܐ ܡܪܝܡ ܐܢܐ ܐܝܕܝ ܥܠ ܥܡܡܐ ܘܠܥܡܡܐ ܐܪܝܡ ܐܬܐ ܘܢܝܬܘܢ ܠܒܢܝܟܝ ܥܠ ܐܝܕܝܗܘܢ ܘܠܒܢܬܟܝ ܥܠ ܟܬܦܬܗܘܢ ܢܫܩܠܘܢ 23  ܘܢܗܘܘܢ ܡܠܟܐ ܡܪܒܝܢܝܟܝ ܘܪܘܪܒܢܝܬܗܘܢ ܡܝܢܩܢܝܬܟܝ ܘܥܠ ܐܦܝܗܘܢ ܥܠ ܐܪܥܐ ܢܣܓܕܘ ܠܟܝ ܘܥܦܪܐ ܕܪܓܠܝܟܝ ܢܠܚܟܘܢ ܘܬܕܥܝܢ ܕܐܢܐ ܐܢܐ ܡܪܝܐ ܕܠܐ ܒܗܬܝܢ ܐܝܠܝܢ ܕܡܣܟܝܢ ܠܝ 24  ܠܡܐ ܡܬܕܒܪܐ ܕܒܪܬܗ ܕܓܢܒܪܐ ܐܘ ܫܒܝܬܗ ܕܥܫܝܢܐ ܡܬܦܨܝܐ 25  ܡܛܠ ܕܗܟܢܐ ܐܡܪ ܡܪܝܐ ܕܕܒܪܬܗ ܕܓܢܒܪܐ ܬܬܕܒܪ ܘܫܒܝܬܗ ܕܥܫܝܢܐ ܬܬܦܨܐ ܘܕܝܢܝܟܝ ܐܢܐ ܐܕܘܢ ܘܠܒܢܝܟܝ ܐܢܐ ܐܦܪܘܩ 26  ܘܐܘܟܠ ܠܐܠܘܨܝܟܝ ܒܣܪܗܘܢ ܘܐܝܟ ܡܐܪܝܬܐ ܢܪܘܘܢ ܡܢ ܕܡܗܘܢ ܘܢܕܥܘܢ ܟܠ ܒܣܪ ܕܐܢܐ ܐܢܐ ܡܪܝܐ ܦܪܘܩܟܝ ܘܡܣܝܥܢܟܝ ܬܩܝܦܗ ܕܝܥܩܘܒ܀܀ 

1  ܗܟܢܐ ܐܡܪ ܡܪܝܐ ܐܝܢܘ ܟܬܒܐ ܕܫܘܒܩܢܐ ܕܫܒܩܬ ܠܐܡܟܘܢ ܐܘ ܡܢܘ ܡܪܐ ܚܘܒܬܝ ܕܙܒܢܬܟܘܢ ܠܗ ܗܐ ܒܚܛܗܝܟܘܢ ܐܙܕܒܢܬܘܢ ܘܒܥܘܠܟܘܢ ܐܫܬܒܩܬ ܐܡܟܘܢ 2  ܠܡܢܐ ܐܬܝܬ ܘܠܝܬ ܐܢܫ ܘܩܪܝܬ ܘܠܝܬ ܕܥܢܐ ܚܨܕܐ ܚܨܕܬ ܐܝܕܝ ܘܦܕܬ ܐܘ ܠܝܬ ܒܝ ܚܝܠܐ ܠܡܦܨܝܘ ܗܐ ܒܟܐܬܝ ܡܚܪܒ ܐܢܐ ܝܡܐ ܘܥܒܕ ܐܢܐ ܢܗܪܘܬܐ ܐܝܟ ܡܕܒܪܐ ܘܣܪܝܢ ܢܘܢܝܗܘܢ ܡܢ ܒܠܝ ܡܝܐ ܘܡܝܬܝܢ 3  ܘܡܠܒܫ ܐܢܐ ܠܫܡܝܐ ܚܫܘܟܐ ܘܣܩܐ ܥܒܕ ܐܢܐ ܬܟܣܝܬܗܘܢ܀܀ 4  ܡܪܝܐ ܐܠܗܐ ܝܗܒ ܠܝ ܠܫܢܐ ܕܝܘܠܦܢܐ ܕܐܘܕܥ ܘܐܚܘܐ ܠܡܛܪܦܐ ܡܠܬܐ ܐܥܝܪ ܒܨܦܪܐ ܒܨܦܪܐ ܢܥܒܕ ܠܝ ܐܕܢܐ ܠܡܫܡܥ ܝܘܠܦܢܐ 5  ܡܪܝܐ ܐܠܗܐ ܦܬܚ ܠܝ ܐܕܢܐ ܘܐܢܐ ܠܐ ܗܦܟܬ ܠܒܣܬܪܝ ܐܦ ܠܐ ܩܡܬ ܒܚܪܝܢܐ 6  ܓܘܫܡܝ ܝܗܒܬ ܠܡܚܘܬܐ ܘܦܟܝ ܠܫܘܩܦܐ ܘܐܦܝ ܠܐ ܐܦܢܝܬ ܡܢ ܒܗܬܬܐ ܘܡܢ ܪܘܩܐ 7  ܘܡܪܝܐ ܐܠܗܐ ܥܕܪܢܝ ܡܛܠ ܗܢܐ ܠܐ ܒܗܬܬ ܡܛܠ ܗܢܐ ܥܒܕܬ ܐܦܝ ܐܝܟ ܟܐܦܐ ܘܝܕܥܬ ܕܠܐ ܒܗܬ ܐܢܐ 8  ܕܩܪܝܒ ܗܘ ܡܙܕܩܢܝ <ܗܐ ܡܪܝܐ ܐܠܗܐ ܡܙܕܩ ܠܝ ܡܢܘ ܡܚܝܒ ܠܝ#3#> ܡܢܘ ܕܐܢ ܥܡܝ ܢܩܘܡ ܐܟܚܕܐ ܐܘ ܡܢܘ ܒܥܠ ܕܝܢܝ ܢܬܩܪܒ ܠܘܬܝ 9  ܗܐ ܡܪܝܐ ܐܠܗܐ ܡܥܕܪ ܠܝ ܡܢܘ ܡܚܝܒ ܠܝ ܗܐ ܟܠܗܘܢ ܐܝܟ ܠܒܘܫܐ ܒܠܝܢ ܘܣܣܐ ܢܐܟܘܠ ܐܢܘܢ 10  ܡܢܘ ܒܟܘܢ ܕܕܚܠ ܡܢ ܡܪܝܐ ܢܫܡܥ ܒܩܠܐ ܕܥܒܕܗ ܕܡܗܠܟ ܒܚܫܘܟܐ ܘܠܝܬ ܠܗ ܢܘܗܪܐ ܢܣܒܪ ܒܫܡܗ ܕܡܪܝܐ ܘܢܬܦܪܩ ܒܐܠܗܗ 11  ܗܐ ܟܠܟܘܢ ܫܒܩܝ ܢܘܪܐ ܐܢܬܘܢ ܘܡܓܘܙܠܝ ܫܠܗܒܝܬܐ ܙܠܘ ܒܙܗܪܐ ܕܢܘܪܟܘܢ ܘܒܫܠܗܒܝܬܐ ܕܓܘܙܠܬܟܘܢ ܡܢ ܐܝܕܝ ܗܘܬܟܘܢ ܗܕܐ ܕܒܟܪܝܘܬܐ ܬܕܡܟܘܢ܀ 

1  ܫܘܡܥܘܢܝ ܕܪܗܛܝܢ ܒܙܕܝܩܘܬܐ ܘܒܥܝܢ ܠܡܪܝܐ ܚܘܪܘ ܠܛܘܪܐ ܕܐܬܓܙܪܬܘܢ ܡܢܗ ܘܠܓܘܒܐ ܕܐܬܢܩܪܬܘܢ ܡܢܗ 2  ܚܘܪܘ ܠܐܒܪܗܡ ܐܒܘܟܘܢ ܘܠܣܪܐ ܕܒܛܢܬܟܘܢ ܕܚܕ ܗܘܐ ܘܩܪܝܬܗ ܘܒܪܟܬܗ ܘܐܣܓܝܬܗ 3  ܡܛܠ ܕܒܢܐ ܡܪܝܐ ܠܨܗܝܘܢ ܘܡܒܢܐ ܠܟܠܗܝܢ ܚܪܒܬܗ ܘܥܒܕ ܡܕܒܪܗ ܐܝܟ ܥܕܢ ܘܦܩܥܬܗ ܐܝܟ ܦܪܕܝܣܗ ܕܡܪܝܐ ܕܝܨܐ ܘܚܕܘܬܐ ܢܫܬܡܥ ܒܓܘܗ ܬܘܕܝܬܐ ܘܩܠܐ ܕܙܡܪܐ 4  ܫܘܡܥܘܢܝ ܥܡܡܐ ܘܨܘܬܢܢܝ ܐܡܘܬܐ ܡܛܘܠ ܕܢܡܘܣܐ ܡܢ ܩܕܡܝ ܢܦܩ ܘܕܝܢܝ ܢܘܗܪܐ ܗܘ ܠܥܡܡܐ 5  ܩܪܒܬ ܙܕܝܩܘܬܝ ܘܢܦܩ ܦܘܪܩܢܝ ܘܒܕܪܥܝ ܥܡܡܐ ܢܬܕܝܢܘܢ ܠܝ ܢܣܟܝܢ ܓܙܪܬܐ ܘܠܕܪܥܝ ܢܣܒܪܢ 6  ܐܪܝܡܘ ܥܝܢܝܟܘܢ ܠܫܡܝܐ ܘܚܘܪܘ ܐܦ ܠܬܚܬ ܒܐܪܥܐ ܡܛܠ ܕܫܡܝܐ ܐܝܟ ܬܢܢܐ ܢܥܒܪܘܢ ܘܐܪܥܐ ܐܝܟ ܠܒܘܫܐ ܬܒܠܐ ܘܥܡܘܪܝܗ ܐܟܘܬܗ ܢܗܘܘܢ ܘܦܘܪܩܢܝ ܠܥܠܡ ܢܗܘܐ ܘܙܕܝܩܘܬܝ ܠܐ ܬܥܒܪ 7  ܫܘܡܥܘܢܝ ܝܕܥܝ ܙܕܝܩܘܬܐ ܥܡܐ ܕܢܡܘܣܝ ܒܠܒܗܘܢ ܠܐ ܬܕܚܠܘܢ ܡܢ ܚܣܕܐ ܕܐܢܫܐ ܘܡܢ ܓܘܕܦܗܘܢ ܠܐ ܬܙܘܥܘܢ 8  ܡܛܠ ܕܐܝܟ ܕܠܥܡܪܐ ܘܐܝܟ ܕܠܠܒܘܫܐ ܢܐܟܘܠ ܐܢܘܢ ܣܣܐ ܘܙܕܝܩܘܬܝ ܠܥܠܡ ܬܗܘܐ ܘܦܘܪܩܢܝ ܠܕܪܕܪܝܢ 9  ܐܬܬܥܝܪܝ ܘܠܒܫܝ ܥܘܫܢܐ ܕܕܪܥܗ ܕܡܪܝܐ ܐܬܬܥܝܪܝ ܐܝܟ ܕܒܝܘܡܬܐ ܩܕܡܝܐ ܘܐܝܟ ܕܪܐ ܕܡܢ ܥܠܡܝܢ ܐܢܬܝ ܕܦܣܩܬܝ ܦܣܩܐ ܪܒܐ ܘܒܛܠܬܝ ܠܬܢܝܢܐ 10  ܐܢܬܝ ܗܝ ܕܐܚܪܒܬܝ ܝܡܐ ܘܡܝܐ ܕܬܗܘܡܐ ܪܒܐ ܘܒܥܘܡܩܐ ܕܡܝܐ ܥܒܕܬܝ ܐܘܪܚܐ ܕܢܥܒܪܘܢ ܦܪܝܩܐ 11  ܦܪܝܩܘܗܝ ܕܡܪܝܐ ܘܢܬܦܢܘܢ ܘܢܥܠܘܢ ܠܨܗܝܘܢ ܒܫܘܒܚܐ ܘܠܥܠܡܝܢ ܬܗܘܐ ܚܕܘܬܐ ܥܠ ܪܫܝܗܘܢ ܒܘܣܡܐ ܘܚܕܘܬܐ ܢܕܪܟܘܢ ܘܢܥܪܩܘܢ ܕܘܘܢܐ ܘܬܐܢܚܬܐ܀܀ 12  ܐܢܐ ܡܒܝܐܢܟܘܢ ܐܡܪ ܡܪܝܐ ܡܢ ܐܢܬܝ ܕܕܚܠܬܝ ܡܢ ܐܢܫܐ ܕܡܐܬ ܘܡܢ ܒܪ ܐܢܫܐ ܕܐܝܟ ܥܡܝܪܐ ܝܒܫ 13  ܘܛܥܝܬܝ ܠܡܪܝܐ ܕܥܒܕܟܝ ܕܡܬܚ ܫܡܝܐ ܘܐܬܩܢ ܫܬܐܣܝܗ ܕܐܪܥܐ ܘܕܚܠܬܝ ܐܡܝܢܐܝܬ ܟܠ ܝܘܡ ܡܢ ܩܕܡ ܚܡܬܗ ܕܐܠܘܨܐ ܕܡܛܝܒ ܗܘܐ ܠܡܚܒܠܘ ܐܝܟܐ ܗܝ ܚܡܬܗ ܕܐܠܘܨܐ 14  ܕܡܣܪܗܒ ܗܘܐ ܥܫܝܢܐ ܠܡܚܒܠܘ ܠܐ ܢܡܘܬܘܢ ܠܚܒܠܐ ܘܠܐ ܢܚܣܪ ܠܚܡܗ 15  ܐܢܐ ܡܪܝܐ ܐܠܗܟܝ ܕܟܐܐ ܒܝܡܐ ܘܫܠܝܢ ܓܠܠܘܗܝ ܡܪܝܐ ܚܝܠܬܢܐ ܫܡܗ 16  ܕܣܡܬ ܡܠܝ ܒܦܘܡܟܝ ܘܒܛܠܠܐ ܕܐܝܕܝ ܟܣܝܬܟܝ ܒܗܝ ܕܡܬܚܬ ܫܡܝܐ ܘܐܬܩܢܬ ܫܬܐܣܝܗ ܕܐܪܥܐ ܘܐܡܪܬ ܠܨܗܝܘܢ ܕܥܡܝ ܐܢܬܝ܀ 17  ܐܬܬܥܝܪܝ ܘܩܘܡܝ ܐܘܪܫܠܡ ܕܐܫܬܝܬܝ ܡܢ ܐܝܕܗ ܕܡܪܝܐ ܟܣܐ ܕܪܘܓܙܗ ܘܐܫܬܝܬܝ ܘܐܡܨܝܬܝ ܟܣܐ ܕܪܥܠܐ 18  ܘܠܝܬ ܕܡܒܝܐ ܠܗ ܡܢ ܟܠܗܘܢ ܒܢܝܐ ܕܝܠܕܬ ܘܠܝܬ ܕܐܚܕ ܒܐܝܕܗ <ܘܡܩܝܡ ܠܗ#3#> ܡܢ ܟܘܠܗܘܢ ܒܢܝܐ ܕܪܒܝܬ 19  ܬܪܬܝܢ ܐܢܝܢ ܡܛܝܟܝ ܠܡܢ ܬܟܪܐ ܥܠܝܟܝ ܒܙܬܐ ܘܬܒܪܐ ܘܟܦܢܐ ܘܚܪܒܐ ܡܢ ܢܒܝܐܟܝ 20  ܒܢܝܟܝ ܬܘܝܪܝܢ ܘܕܡܟܝܢ ܒܪܝܫ ܟܘܠܗܘܢ ܫܘܩܐ ܐܝܟ ܣܠܩܐ ܕܟܡܝܪ ܘܡܠܝܢ ܪܘܓܙܗ ܕܡܪܝܐ ܘܟܐܬܗ ܕܐܠܗܟܝ܀ 21  ܡܛܠ ܗܢܐ ܫܡܥܝ ܗܠܝܢ ܡܡܟܟܬܐ ܕܪܘܝܐ ܠܐ ܡܢ ܚܡܪܐ 22  ܗܟܢܐ ܐܡܪ ܡܪܟܝ ܡܪܝܐ ܘܐܠܗܟܝ ܢܕܘܢ ܠܥܡܗ ܗܐ ܢܣܒܬ ܡܢ ܐܝܕܝܟܝ ܟܣܐ ܕܪܥܠܐ ܘܟܣܐ ܕܪܘܓܙܝ ܠܐ ܬܘܣܦܝܢ ܬܘܒܠ ܡܫܬܝܗ 23  ܘܐܣܝܡܝܘܗܝ ܒܝܕ ܡܡܟܟܢܝܟܝ ܕܐܡܪܘ ܠܢܦܫܟܝ ܐܬܡܟܟܝ ܘܢܥܒܪ ܘܥܒܕܬܝ ܠܥܡܟܝ ܐܝܟ ܐܪܥܐ ܘܐܝܟ ܫܘܩܐ ܠܕܥܒܪܝܢ܀ 

1  ܐܬܬܥܝܪܝ ܨܗܝܘܢ ܘܠܒܫܝ ܠܒܘܫܐ ܕܬܫܒܘܚܬܐ ܐܘܪܫܠܡ ܩܪܝܬܐ ܩܕܝܫܬܐ ܡܛܠ ܕܠܐ ܢܘܣܦ ܬܘܒ ܠܡܥܠ ܠܟܝ ܥܘܪܠܐ ܘܛܡܐܐ 2  ܐܬܢܦܨܝ ܡܢ ܥܦܪܐ ܘܩܘܡܝ ܬܒܝ ܐܘܪܫܠܡ ܫܪܝ ܢܝܪܐ ܡܢ ܨܘܪܟܝ ܫܒܝܬܐ ܒܪܬ ܨܗܝܘܢ 3  ܡܛܠ ܕܗܟܢܐ ܐܡܪ ܡܪܝܐ ܡܓܢ ܐܙܕܒܢܬܘܢ ܘܠܐ ܒܟܣܦܐ ܬܬܦܪܩܘܢ 4  ܡܛܠ ܕܗܟܢܐ ܐܡܪ ܡܪܝܐ ܐܠܗܐ ܠܡܨܪܝܢ ܢܚܬ ܥܡܝ ܒܩܕܡܝܬܐ ܠܡܥܡܪ ܬܡܢ ܘܐܬܘܪܝܐ ܒܩܛܝܪܐ ܕܒܪܗ 5  ܘܗܫܐ ܡܐ ܠܝ ܗܪܟܐ ܐܡܪ ܡܪܝܐ ܕܐܬܕܒܪ ܥܡܝ ܡܓܢ ܫܠܝܛܝܗܘܢ ܡܝܠܠܝܢ ܐܡܪ ܡܪܝܐ ܘܐܡܝܢܐܝܬ ܟܠ ܝܘܡ ܥܠ ܫܡܝ ܡܓܕܦܝܢ 6  ܡܛܠ ܗܢܐ ܢܕܥ ܥܡܝ ܫܡܝ ܒܝܘܡܐ ܗܘ ܡܛܠ ܕܐܢܐ ܗܘ ܡܡܠܠ ܘܐܝܬܝ܀ 7  ܡܐ ܝܐܝܢ ܥܠ ܛܘܪܐ ܪܓܠܘܗܝ ܕܡܣܒܪ ܫܠܡܐ ܘܕܡܣܒܪ ܛܒܬܐ ܘܕܡܫܡܥ ܦܘܪܩܢܐ ܕܐܡܪ ܠܨܗܝܘܢ ܐܡܠܟ ܐܠܗܟܝ 8  ܩܠܐ ܕܕܘܩܝܟܝ ܐܪܝܡܘ ܩܠܐ ܘܐܟܚܕܐ ܡܫܒܚܝܢ ܡܛܠ ܕܥܝܢ ܒܥܝܢ ܢܚܙܘܢ ܟܕ ܡܦܢܐ ܡܪܝܐ ܠܨܗܝܘܢ 9  ܕܘܨܝܢ ܘܫܒܚܝܢ ܐܟܚܕܐ ܚܪܒܬܐ ܕܐܘܪܫܠܡ ܡܛܠ ܕܒܝܐ ܡܪܝܐ ܠܥܡܗ ܘܦܪܩ ܠܐܘܪܫܠܡ <ܡܛܠ ܕܒܢܐ ܡܪܝܐ ܠܥܡܗ ܘܦܪܩ ܠܐܘܪܫܠܡ#3#> 10  ܓܠܐ ܡܪܝܐ ܕܪܥܗ ܩܕܝܫܐ ܠܥܝܢ ܟܠܗܘܢ ܥܡܡܐ ܘܢܚܙܘܢ ܟܠܗܘܢ ܥܒܪܝܗ ܕܐܪܥܐ ܦܘܪܩܢܗ ܕܐܠܗܢ 11  ܥܒܪܘ ܦܘܩܘ ܡܢ ܬܡܢ ܘܠܛܡܐܐ ܠܐ ܬܬܩܪܒܘܢ ܦܘܩܘ ܡܢ ܓܘܗ ܘܐܬܓܒܘ ܫܩܝܠܝ ܡܐܢܘܗܝ ܕܡܪܝܐ 12  ܡܛܠ ܕܠܐ ܒܣܘܪܗܒܐ ܬܦܩܘܢ ܘܒܥܪܘܩܝܐ ܠܐ ܬܐܙܠܘܢ ܡܛܠ ܕܡܪܝܐ ܐܙܠ ܩܕܡܝܟܘܢ ܘܡܟܢܫܢܟܘܢ ܐܠܗܗ ܕܐܝܣܪܝܠ܀ 13  ܗܐ ܡܣܬܟܠ ܥܒܕܝ ܘܡܬܬܪܝܡ ܘܡܫܬܩܠ ܘܡܬܥܠܐ ܛܒ 14  ܐܝܟ ܕܢܬܡܗܘܢ ܥܠܘܗܝ ܣܓܝܐܐ ܗܟܢܐ ܡܚܒܠ ܚܙܘܗ ܡܢ ܕܓܒܪܐ ܘܩܘܒܠܠܗ ܡܢ ܕܒܢܝ ܐܢܫܐ 15  ܗܢܐ ܡܕܟܐ ܥܡܡܐ ܣܓܝܐܐ ܘܥܠܘܗܝ ܢܐܚܕܘܢ ܡܠܟܐ ܦܘܡܗܘܢ ܡܛܠ ܕܕܠܐ ܐܬܐܡܪ ܠܗܘܢ ܚܙܘ ܘܕܠܐ ܫܡܥܘ ܐܣܬܟܠܘ 

1  ܡܢ ܗܝܡܢ ܠܫܡܥܢ ܘܕܪܥܗ ܕܡܪܝܐ ܠܡܢ ܐܬܓܠܝ 2  ܣܠܩ ܐܝܟ ܝܠܘܕܐ ܩܕܡܘܗܝ ܘܐܝܟ ܥܩܪܐ ܡܢ ܐܪܥܐ ܨܗܝܬܐ ܠܝܬ ܗܘܐ ܠܗ ܚܙܘܐ ܘܠܐ ܙܝܘܐ ܘܚܙܝܢܝܗܝ ܕܠܝܬ ܗܘܐ ܠܗ ܚܙܘܐ ܘܕܓܠܢܝܗܝ 3  ܫܝܛܐ ܘܡܟܝܟܐ ܕܐܢܫܐ ܓܒܪܐ ܗܘ ܕܟܐܒܐ ܘܝܕܥ ܚܫܐ ܐܦܢܝܢ ܐܦܝܢ ܡܢܗ ܘܫܛܢܝܗܝ ܘܠܐ ܚܫܒܢܝܗܝ 4  ܫܪܝܪܐܝܬ ܚܫܝܢ ܗܘ ܣܝܒܪ ܘܟܐܒܝܢ ܗܘ ܣܒܠ ܘܚܢܢ ܚܫܒܢܝܗܝ ܟܬܝܫܐ ܘܡܡܚܝܐ ܕܐܠܗܐ ܘܡܡܟܟܐ 5  ܗܘ ܡܬܩܛܠ ܡܛܠ ܚܛܗܝܢ ܘܡܬܡܟܟ ܡܛܠ ܥܘܠܢ ܡܪܕܘܬܐ ܕܫܠܡܢ ܥܠܘܗܝ ܘܒܫܘܡܬܗ ܢܬܐܣܐ 6  ܟܠܢ ܐܝܟ ܥܢܐ ܛܥܝܢ ܘܐܢܫ ܠܣܛܪܗ ܦܢܝܢ ܘܡܪܝܐ ܐܦܓܥ ܒܗ ܚܛܗܐ ܕܟܠܢ 7  ܩܪܒ ܘܐܬܡܟܟ ܘܠܐ ܦܬܚ ܦܘܡܗ ܐܝܟ ܐܡܪܐ ܠܢܟܣܬܐ ܐܬܕܒܪ ܘܐܝܟ ܢܩܝܐ ܩܕܡ ܓܙܘܙܐ ܫܬܝܩ ܗܘܐ ܘܠܐ ܦܬܚ ܦܘܡܗ 8  ܡܢ ܚܒܘܫܝܐ ܘܡܢ ܕܝܢܐ ܐܬܕܒܪ ܘܕܪܗ ܡܢܘ ܢܫܬܥܐ ܡܛܠ ܕܐܬܓܙܪ ܡܢ ܐܪܥܐ ܕܚܝܐ ܘܡܢ ܥܘܠܐ ܕܥܡܝ ܩܪܒܘ ܠܗ 9  ܝܗܒ ܪܫܝܥܐ ܩܒܪܗ ܘܥܬܝܪܐ ܒܡܘܬܗ ܥܠ ܕܠܐ ܥܒܕ ܥܘܠܐ ܘܠܝܬ ܢܟܠܐ ܒܦܘܡܗ 10  ܘܡܪܝܐ ܨܒܐ ܕܢܡܟܟܝܘܗܝ ܘܢܚܫܝܘܗܝ ܐܬܬܣܝܡ ܚܛܗܐ ܒܢܦܫܗ ܕܢܚܙܐ ܙܪܥܐ ܘܢܓܪ ܝܘܡܬܐ ܘܨܒܝܢܗ ܕܡܪܝܐ ܒܐܝܕܗ ܢܨܠܚ 11  ܘܡܢ ܥܡܠܐ ܕܢܦܫܗ ܢܚܙܐ ܘܢܣܒܥ ܒܝܕܥܬܐ ܘܢܙܟܐ ܠܙܕܝܩܐ ܥܒܕܐ ܗܘ ܕܣܓܝܐܐ ܘܚܛܗܝܗܘܢ ܗܘ ܢܣܒܘܠ 12  ܡܛܠ ܗܢܐ ܐܦܠܓܝܘܗܝ ܒܣܓܝܐܐ ܘܠܥܫܝܢܐ ܢܦܠܓ ܒܙܬܐ ܚܠܦ ܕܫܕܐ ܢܦܫܗ ܠܡܘܬܐ ܘܥܡ ܥܘܠܐ ܐܬܡܢܝ ܘܗܘ ܚܛܗܐ ܕܣܓܝܐܐ ܫܩܠ ܘܒܥܘܠܐ ܦܓܥ܀ 

1  ܫܒܚܝ ܥܩܪܬܐ ܕܠܐ ܝܠܕܬ ܘܐܬܦܨܚܝ ܒܬܫܒܘܚܬܐ ܘܕܘܨܝ ܕܠܐ ܚܒܠܬ ܡܛܠ ܕܣܓܝܘ ܒܢܝܗ ܕܨܕܝܬܐ ܝܬܝܪ ܡܢ ܒܢܝܗ ܕܒܥܝܠܬܐ ܐܡܪ ܡܪܝܐ 2  ܐܦܬܝ ܐܬܪܐ ܕܡܫܟܢܝܟܝ ܘܝܪܝܥܬܐ ܕܡܫܟܢܝܟܝ ܡܬܘܚܝ ܘܠܐ ܬܚܘܣܝܢ ܐܘܪܟܝ ܛܘܢܒܝܟܝ ܘܣܟܝܟܝ ܫܪܪܝ 3  ܡܛܠ ܕܠܝܡܝܢܐ ܘܠܣܡܠܐ ܬܣܓܝܢ ܘܙܪܥܟܝ ܢܐܪܬ ܥܡܡܐ ܘܩܘܪܝܐ ܕܨܕܝܢ ܢܘܬܒܘܢ 4  ܠܐ ܬܕܚܠܝܢ ܡܛܠ ܕܠܐ ܒܗܬܬܝ ܘܠܐ ܬܬܟܣܝܢ ܡܛܠ ܕܠܐ ܡܚܦܪܬܝ ܡܛܘܠ ܕܒܗܬܬܐ ܕܛܠܝܘܬܟܝ ܬܛܥܝܢ ܘܚܣܕܐ ܕܐܪܡܠܘܬܟܝ ܬܘܒ ܠܐ ܬܬܕܟܪܝܢ 5  ܡܛܠ ܕܡܪܟܝ ܥܒܕ ܠܟܝ ܗܟܢܐ ܡܪܝܐ ܚܝܠܬܢܐ ܫܡܗ ܘܦܪܘܩܟܝ ܩܕܝܫܐ ܕܐܝܣܪܝܠ ܐܠܗܐ ܕܟܠܗ ܐܪܥܐ ܢܬܩܪܐ 6  ܡܛܠ ܕܐܝܟ ܕܠܐܢܬܬܐ ܫܒܝܩܬܐ ܘܥܝܝܩܬ ܪܘܚܐ ܩܪܟܝ ܡܪܝܐ ܘܐܝܟ ܐܢܬܬ ܛܠܝܘܬܐ ܕܡܫܬܒܩܐ ܐܡܪ ܐܠܗܟܝ 7  ܒܪܘܓܙܐ ܙܥܘܪܐ ܫܒܩܬܟܝ ܘܒܪܚܡܝ ܣܓܝܐܐ ܐܟܢܫܟܝ 8  ܒܪܘܓܙܐ ܪܒܐ ܐܦܢܝܬ ܐܦܝ ܡܢܟܝ ܘܒܪܚܡܝ ܕܠܥܠܡ ܪܚܡܬ ܥܠܝܟܝ ܐܡܪ ܡܪܝܐ ܦܪܘܩܟܝ 9  ܗܕܐ ܐܝܟ ܝܘܡܬܐ ܗܝ ܠܝ ܕܢܘܚ ܕܝܡܝܬ ܕܠܐ ܢܥܒܪܘܢ ܬܘܒ ܡܝܐ ܕܢܘܚ ܥܠ ܐܪܥܐ ܗܟܢܐ ܐܝܡܝܬ ܕܠܐ ܐܪܓܙ ܥܠܝܟܝ ܘܠܐ ܐܟܐܐ ܒܟܝ 10  ܡܛܠ ܕܛܘܪܐ ܢܬܡܟܟܘܢ ܘܪܡܬܐ ܢܬܪܟܢܢ ܘܛܝܒܘܬܝ ܡܢܟܝ ܠܐ ܬܥܒܪ ܘܩܝܡܐ ܕܫܠܡܟܝ ܠܐ ܢܥܒܪ ܐܡܪ ܡܪܝܐ ܡܪܚܡܢܐ܀ 11  ܡܡܟܟܬܐ ܘܡܥܠܥܠܬܐ ܕܠܐ ܐܬܒܝܐܬ ܗܐ ܐܢܐ ܥܒܕ ܐܢܐ ܟܐܦܝܟܝ ܒܪܘܠܐ ܘܐܬܩܢ ܫܬܐܣܝܟܝ ܒܟܐܦܐ ܕܣܦܝܠܐ 12  ܘܐܒܢܐ ܐܣܝܟܝ ܒܟܐܦܐ ܕܐܝܣܦܘܢ ܘܬܪܥܝܟܝ ܒܟܐܦܐ ܕܩܪܘܣܛܠܘܣ ܘܬܚܘܡܝܟܝ ܒܟܐܦܐ ܓܒܝܬܐ 13  ܘܟܠܗܘܢ ܒܢܝܟܝ ܢܐܠܦܘܢܢܝ ܘܢܣܓܐ ܫܠܡܐ ܕܒܢܝܟܝ 14  ܘܒܙܕܝܩܘܬܐ ܬܬܩܢܝܢ ܐܬܪܚܩܝ ܡܢ ܥܫܘܩܝܐ ܡܛܠ ܕܠܐ ܬܕܚܠܝܢ ܘܡܢ ܬܒܪܐ ܡܛܠ ܕܠܐ ܩܪܒ ܠܟܝ 15  ܘܟܠ ܕܡܬܦܢܝܢ ܡܢ ܐܝܕܝ ܢܥܠܘܢ ܠܟܝ ܘܬܗܘܝܢ ܒܝܬ ܓܘܣܐ ܠܥܡܘܪܝܟܝ 16  ܗܐ ܐܢܐ ܒܪܝܬ ܐܘܡܢܐ ܕܢܦܚ ܒܢܘܪܐ ܡܦܘܚܐ ܘܓܡܪ ܡܐܢܐ ܠܥܒܕܗ ܘܐܢܐ ܒܪܝܬ ܡܚܒܠܢܐ ܠܡܚܒܠܘ 17  ܟܠ ܡܐܢ ܕܡܬܬܩܢ ܥܠܝܟܝ ܠܐ ܢܣܩ ܠܪܝܫ ܘܟܠ ܠܫܢ ܕܢܩܘܡ ܥܡܟܝ ܒܕܝܢܐ ܬܚܝܒܝܢܗ ܗܕܐ ܗܝ ܝܪܬܘܬܐ ܕܥܒܕܘܗܝ ܕܡܪܝܐ ܘܙܕܝܩܘܬܗܘܢ ܡܢ ܩܕܡܝ ܐܡܪ ܡܪܝܐ 

1  ܐܘܝ ܟܠ ܕܨܗܝܢ ܙܠܘ ܠܡܝܐ ܕܠܝܬ ܠܗ ܟܣܦܐ ܙܠܘ ܡܘܪܘ ܘܐܟܘܠܘ ܕܠܐ ܟܣܦܐ ܘܕܠܐ ܕܡܝܢ ܚܡܪܐ ܘܚܠܒܐ 2  ܠܡܢܐ ܬܩܠܝܢ ܐܢܬܘܢ ܟܣܦܐ ܕܠܐ ܠܠܚܡܐ ܘܠܐܘܬܟܘܢ ܕܠܐ ܠܡܣܒܥ ܫܘܡܥܘܢܝ ܡܫܡܥ ܘܬܐܟܠܘܢ ܛܒܬܐ ܘܬܬܦܢܩ ܢܦܫܟܘܢ ܒܕܘܗܢܐ 3  ܨܠܘ ܐܕܢܝܟܘܢ ܘܬܘ ܠܘܬܝ ܫܘܡܥܘܢܝ ܘܬܚܐ ܢܦܫܟܘܢ ܘܐܩܝܡ ܠܟܘܢ ܩܝܡܐ ܕܥܠܡ ܛܝܒܘܬܗ ܕܕܘܝܕ ܡܗܝܡܢܬܐ 4  ܗܐ ܣܗܕܐ ܠܥܡܡܐ ܝܗܒܬܟ ܫܠܝܛܐ ܘܡܕܒܪܢܐ ܠܐܡܘܬܐ 5  ܬܩܪܐ ܥܡܡܐ ܕܠܐ ܝܕܥܬ ܘܥܡܡܐ ܕܠܐ ܝܕܥܝܢ ܠܟ ܠܘܬܟ ܢܪܗܛܘܢ ܡܛܠ ܡܪܝܐ ܐܠܗܟ ܘܡܛܠ ܩܕܝܫܐ ܕܐܝܣܪܝܠ ܕܫܒܚܟ܀ 6  ܒܥܘ ܠܡܪܝܐ ܘܡܐ ܕܐܫܟܚܬܘܢܝܗܝ ܩܪܐܘܗܝ ܘܡܐ ܕܩܪܒ 7  ܢܫܒܘܩ ܚܛܝܐ ܐܘܪܚܗ ܘܓܒܪܐ ܥܘܠܐ ܬܪܥܝܬܗ ܘܢܬܦܢܐ ܠܘܬܝ ܘܐܪܚܡ ܥܠܘܗܝ ܘܠܘܬ ܐܠܗܢ ܕܡܣܓܐ ܠܡܫܒܩ 8  ܡܛܠ ܕܬܪܥܝܬܝ ܠܐ ܗܘܝ ܐܝܟ ܬܪܥܝܬܟܘܢ ܘܐܘܪܚܬܝ ܠܐ ܗܘܝ ܐܝܟ ܐܘܪܚܬܟܘܢ ܐܡܪ ܡܪܝܐ 9  ܡܛܠ ܕܐܝܟ ܕܪܡܝܢ ܫܡܝܐ ܡܢ ܐܪܥܐ ܗܟܢܐ ܪܡܢ ܐܘܪܚܬܝ ܡܢ ܐܘܪܚܬܟܘܢ ܘܬܪܥܝܬܝ ܡܢ ܬܪܥܝܬܟܘܢ 10  ܡܛܠ ܕܐܝܟܢܐ ܕܢܚܬ ܡܛܪܐ ܘܬܠܓܐ ܡܢ ܫܡܝܐ ܘܠܬܡܢ ܠܐ ܗܦܟ ܐܠܐ ܡܪܘܐ ܠܐܪܥܐ ܘܡܘܠܕ ܠܗ ܘܡܘܥܐ ܠܗ ܘܝܗܒ ܙܪܥܐ ܠܙܪܘܥܐ ܘܠܚܡܐ ܠܡܐܟܘܠܬܐ 11  ܗܟܢܐ ܢܗܘܐ ܦܬܓܡܝ ܕܢܦܩ ܡܢ ܦܘܡܝ ܘܠܐ ܢܗܦܘܟ ܠܘܬܝ ܣܪܝܩܐܝܬ ܐܠܐ ܐܢ ܥܒܕ ܡܕܡ ܕܨܒܐ ܐܢܐ ܘܫܠܡ ܕܫܕܪܬܗ 12  ܡܛܠ ܕܒܚܕܘܬܐ ܬܦܩܘܢ ܘܒܫܠܡܐ ܬܐܙܠܘܢ ܘܛܘܪܐ ܘܪܡܬܐ ܢܬܦܨܚܘܢ ܩܕܡܝܟܘܢ ܒܬܫܒܘܚܬܐ ܘܟܠܗܘܢ ܐܝܠܢܐ ܕܚܩܠܐ ܢܩܫܘܢ ܟܦܐ 13  ܚܠܦ ܚܓܬܐ ܬܐܥܐ ܒܪܘܬܐ ܘܚܠܦ ܨܬܪܐ ܢܐܥܐ ܐܣܐ ܘܢܗܘܐ ܠܡܪܝܐ ܠܫܡܐ ܘܠܐܬܐ ܕܠܥܠܡ ܕܠܐ ܓܡܪܐ 

1  ܗܟܢܐ ܐܡܪ ܡܪܝܐ ܛܪܘ ܕܝܢܐ ܘܥܒܕܘ ܙܕܝܩܘܬܐ ܡܛܠ ܕܩܪܝܒ ܗܘ ܦܘܪܩܢܝ ܠܡܐܬܐ ܘܙܕܝܩܘܬܝ ܠܡܬܓܠܝܘ 2  ܛܘܒܘܗܝ ܠܓܒܪܐ ܕܢܥܒܕ ܗܕܐ ܘܒܪ ܐܢܫܐ ܕܢܬܚܝܠ ܒܗ ܘܢܛܪ ܐܦ ܫܒܬܐ ܕܠܐ ܢܚܠܝܗ ܘܢܛܪ ܐܝܕܘܗܝ ܕܠܐ ܢܥܒܕ ܕܒܝܫ 3  ܘܠܐ ܢܐܡܪ ܒܪ ܢܘܟܪܝܐ ܕܡܬܠܘܐ ܠܡܪܝܐ ܕܡܦܪܫ ܦܪܫ ܠܝ ܡܪܝܐ ܡܢ ܥܡܗ ܘܠܐ ܢܐܡܪ ܡܗܝܡܢܐ ܕܩܝܣܐ ܐܢܐ ܝܒܝܫܐ 4  ܡܛܠ ܕܗܟܢܐ ܐܡܪ ܡܪܝܐ ܠܡܗܝܡܢܐ ܕܢܛܪܝܢ ܫܒܝ ܘܓܒܝܢ ܡܕܡ ܕܨܒܐ ܐܢܐ ܘܡܬܚܝܠܝܢ ܒܩܝܡܝ 5  ܐܬܠ ܠܗܘܢ ܒܒܝܬܝ ܘܒܫܘܪܝ ܐܬܪܐ ܘܫܡܐ ܕܛܒ ܡܢ ܒܢܝܐ ܘܡܢ ܒܢܬܐ ܫܡܐ ܕܠܥܠܡ ܐܬܠ ܠܗܘܢ ܕܠܐ ܓܡܪ 6  ܘܠܒܢܝ ܢܘܟܪܝܐ ܕܡܬܠܘܝܢ ܠܡܪܝܐ ܠܡܫܡܫܘܬܗ ܘܠܡܪܚܡ ܫܡܗ ܕܡܪܝܐ ܘܕܢܗܘܘܢ ܠܗ ܥܒܕܐ ܟܠ ܕܢܛܪ ܐܦ ܫܒܬܐ ܕܠܐ ܢܚܠܝܗ ܘܡܬܚܝܠܝܢ ܒܩܝܡܝ 7  ܐܝܬܐ ܐܢܘܢ ܠܛܘܪܝ ܩܕܝܫܐ ܘܐܚܕܐ ܐܢܘܢ ܒܒܝܬܐ ܕܨܠܘܬܝ ܥܠܘܬܗܘܢ ܘܕܒܚܝܗܘܢ ܠܨܒܝܢܐ ܠܡܕܒܚܝ ܡܛܠ ܕܒܝܬܝ ܒܝܬ ܨܠܘܬܐ ܡܬܩܪܐ ܠܟܠܗܘܢ ܥܡܡܐ 8  ܗܟܢܐ ܐܡܪ ܡܪܝܐ ܐܠܗܐ ܕܡܟܢܫ ܠܡܒܕܪܐ ܕܐܝܣܪܝܠ ܬܘܒ ܐܟܢܫ ܥܠܘܗܝ ܠܡܟܢܫܐ 9  ܟܠ ܚܝܘܬܐ ܕܕܒܪܐ ܬܝ ܐܟܘܠܝ ܠܟܠܗ ܚܝܘܬܐ ܕܥܒܐ 10  ܚܙܝܢ ܟܠܗܘܢ ܥܘܝܪܐ ܘܠܐ ܝܕܥܝܢ ܟܠܗܘܢ ܟܠܒܐ ܐܢܘܢ ܦܐܩܐ ܘܠܐ ܡܫܟܚܝܢ ܠܡܒܚ ܚܙܝܢ ܘܕܡܟܝܢ ܘܪܚܡܝܢ ܠܡܢܡ 11  ܘܟܠܒܐ ܐܢܘܢ ܕܝܥܢܐ ܢܦܫܗܘܢ ܘܠܐ ܝܕܥܝܢ ܠܡܣܒܥ ܢܗܘܘܢ ܒܝܫܝܢ ܘܠܐ ܝܕܥܝܢ ܣܘܟܠܐ ܟܘܠܗܘܢ ܠܐܘܪܚܗܘܢ ܦܢܘ ܐܢܫ ܠܣܛܪܗ ܘܠܓܒܗ 12  ܬܘ ܢܣܒ ܚܡܪܐ ܘܢܣܒ ܫܟܪܐ ܘܢܗܘܐ ܐܝܟ ܕܝܘܡܢܐ ܘܢܘܬܪ ܠܢ ܣܘܓܐܐ ܕܛܒ 

1  ܗܐ ܙܕܝܩܐ ܐܒܕ ܘܠܝܬ ܐܢܫ ܕܡܝܬܐ ܥܠ ܒܠܗ ܘܓܒܪܐ ܚܣܝܐ ܡܬܟܢܫܝܢ ܕܠܐ ܣܘܟܠܐ ܡܛܠ ܕܡܢ ܩܕܡ ܒܝܫܬܐ ܡܬܟܢܫ ܙܕܝܩܐ 2  ܘܢܐܬܐ ܫܠܡܐ ܘܢܬܬܢܝܚܘܢ ܥܠ ܡܫܟܒܗܘܢ ܘܢܐܙܠܘܢ ܠܘܩܒܠܗܘܢ 3  ܘܐܢܬܘܢ ܩܪܘܒܘ ܠܟܐ ܒܢܝ ܡܡܟܟܬܐ ܙܪܥܐ ܓܝܪܐ ܘܙܢܝܐ 4  ܥܠ ܡܢ ܐܬܠܥܒܬܘܢ ܘܥܠ ܡܢ ܦܬܚܬܘܢ ܦܘܡܟܘܢ ܘܐܘܪܟܬܘܢ ܠܫܢܟܘܢ ܕܗܐ ܐܢܬܘܢ ܝܠܕܐ ܐܢܬܘܢ ܕܥܘܠܐ ܘܙܪܥܐ ܕܓܠܐ 5  ܕܡܬܒܝܐܝܢ ܒܦܬܟܪܐ ܬܚܝܬ ܟܠ ܐܝܠܢ ܕܥܒܐ ܘܢܟܣܬܘܢ ܛܠܝܐ ܒܢܚܠܐ ܬܚܝܬ ܫܩܝܦܐ ܕܟܐܦܐ 6  ܡܢܬܟܝ ܘܝܪܬܘܬܟܝ ܥܡ ܡܢܬܐ ܗܝ ܕܢܚܠܐ ܘܐܦ ܥܠܝܗܘܢ ܢܩܝܬܝ ܢܘܩܝܐ ܘܐܣܩܬܝ ܩܘܪܒܢܐ ܥܠ ܗܠܝܢ ܐܬܒܝܐ 7  ܥܠ ܛܘܪܐ ܪܡܐ ܘܡܫܩܠܐ ܥܒܕܬܝ ܡܫܟܒܟܝ ܘܐܦ ܠܬܡܢ ܣܠܩܬܝ ܠܡܕܒܚ ܕܒܚܐ 8  ܘܒܣܬܪ ܬܪܥܐ ܥܠ ܦܪܘܣܬܕܐ ܪܫܡܬܝ ܕܘܟܪܢܟܝ ܡܛܠ ܕܡܢ ܠܘܬܝ ܓܠܝܬܝ ܘܣܠܩܬܝ ܘܪܘܚܬܝ ܡܫܟܒܟܝ ܘܗܘܝܬܝ ܠܟܝ ܡܢܗܘܢ ܘܪܚܡܬܝ ܡܫܟܒܗܘܢ ܘܐܬܪܐ ܚܙܝܬܝ 9  ܘܐܫܬܒܚܬܝ ܠܡܠܟܐ ܒܡܫܚܐ ܘܐܣܓܝܬܝ ܒܣܡܝܟܝ ܘܫܕܪܬܝ ܐܝܙܓܕܝܟܝ ܠܪܘܚܩܐ ܘܐܬܡܟܟܬܝ ܥܕܡܐ ܠܫܝܘܠ 10  ܒܣܘܓܐܬ ܐܘܪܚܬܟܝ ܠܐܝܬܝ ܘܠܐ ܐܡܪܬܝ ܕܐܫܠܐ ܒܚܘܒܬܐ ܕܐܝܕܝܟܝ ܐܫܝܚܬܝ ܡܛܠ ܗܢܐ ܠܐ ܐܬܟܫܦܬܝ 11  ܡܢ ܡܢ ܐܬܪܗܒܬܝ ܘܕܚܠܬܝ ܕܟܕܒܬܝ ܒܝ ܘܠܐ ܐܬܕܟܪܬܝܢܝ ܘܠܐ ܚܫܒܬܝܢܝ ܒܠܒܟܝ ܗܐ ܐܢܐ ܗܘ ܚܣܝܐ ܕܡܢ ܥܠܡ ܘܡܢܝ ܠܐ ܕܚܠܬܝ 12  ܐܢܐ ܐܚܘܐ ܙܕܝܩܘܬܝ ܘܥܒܕܝܟܝ ܠܐ ܢܘܬܪܘܢܟܝ 13  ܒܓܥܬܟܝ ܢܦܨܘܢܟܝ ܐܝܠܝܢ ܕܡܬܟܢܫܝܢ ܠܟܝ ܠܟܠܗܘܢ ܬܫܩܘܠ ܐܢܘܢ ܪܘܚܐ ܘܬܣܒ ܐܢܘܢ ܥܠܥܠܐ ܘܐܝܠܝܢ ܕܡܣܒܪܝܢ ܒܝ ܢܐܪܬܘܢ ܐܪܥܐ ܘܢܐܪܬܘܢ ܛܘܪܝ ܩܕܝܫܐ 14  ܘܢܐܡܪܘܢ ܫܦܘ ܦܢܘ ܐܘܪܚܐ ܘܐܪܝܡܘ ܬܘܩܠܬܐ ܡܢ ܐܘܪܚܗ ܕܥܡܝ܀ 15  ܡܛܠ ܕܗܟܢܐ ܐܡܪ ܡܪܝܡܐ ܘܡܫܩܠܐ ܕܫܪܐ ܠܥܠܡܝܢ ܘܩܕܝܫ ܫܡܗ ܡܪܝܡܐ ܘܩܕܝܫ ܡܫܪܝܗ ܠܡܟܝܟܐ ܘܠܥܝܝܩܝ ܪܘܚܐ ܠܡܚܝܘ ܪܘܚܐ ܕܡܟܝܟܐ ܘܠܡܚܝܘ ܠܒܐ ܕܡܟܐܒܐ 16  ܡܛܠ ܕܠܐ ܠܥܠܡ ܐܠܡ ܐܢܐ ܘܠܐ ܠܥܠܡ ܪܓܙ ܐܢܐ ܡܛܠ ܕܪܘܚܐ ܡܢ ܩܕܡܝ ܢܦܩܐ ܘܢܫܡܬܐ ܐܢܐ ܥܒܕܬ 17  ܒܥܘܠܐ ܕܢܟܠܗ ܪܓܙܬ ܘܡܚܝܬܗ ܘܐܬܦܢܝܬ ܘܪܓܙܬ ܘܐܙܠܬ ܚܢܓܬܗ ܒܐܘܪܚܐ ܕܠܒܗ 18  ܐܘܪܚܬܗ ܚܙܝܬ ܘܐܣܝܬܗ ܘܒܝܐܬܗ ܘܦܪܥܬ ܒܘܝܐܐ ܠܗ ܘܠܐܒܝܠܝܗ 19  ܒܪܐ ܡܡܠܠܐ ܕܣܦܘܬܐ ܫܠܡܐ ܠܪܚܝܩܐ ܘܠܩܪܝܒܐ ܐܡܪ ܡܪܝܐ ܘܐܣܐ ܐܢܘܢ 20  ܘܪܫܝܥܐ ܐܝܟ ܝܡܐ ܡܬܕܠܚܝܢ ܡܛܠ ܕܫܠܝܐ ܠܐ ܡܫܟܚܝܢ ܘܗܦܟܝܢ ܡܘܗܝ ܪܚܫܐ ܘܣܝܢܐ 21  ܠܝܬ ܫܠܡܐ ܠܪܫܝܥܐ ܐܡܪ ܐܠܗܝ܀ 

1  ܩܪܝ ܒܓܓܪܬܟ ܘܠܐ ܬܚܘܣ ܘܐܪܝܡ ܩܠܟ ܐܝܟ ܫܝܦܘܪܐ ܘܚܘܐ ܠܥܡܝ ܥܘܠܗܘܢ ܘܠܒܝܬ ܝܥܩܘܒ ܚܛܗܝܗܘܢ 2  ܘܠܝ ܒܥܝܢ ܒܟܠܝܘܡ ܘܨܒܝܢ ܠܡܕܥ ܐܘܪܚܬܝ ܐܝܟ ܥܡܐ ܕܥܒܕ ܙܕܝܩܘܬܐ ܘܠܐ ܫܒܩ ܕܝܢܐ ܕܐܠܗܗ ܫܐܠܝܢ ܠܝ ܕܝܢܐ ܘܙܕܝܩܘܬܐ ܘܨܒܝܢ ܠܡܬܩܪܒܘ ܠܐܠܗܐ 3  ܠܡܢܐ ܨܡܢ ܘܠܐ ܚܙܝܬ ܘܡܟܟܢ ܢܦܫܢ ܘܠܐ ܝܕܥܬ ܗܐ ܒܝܘܡܐ ܕܨܘܡܟܘܢ ܥܒܕܝܢ ܐܢܬܘܢ ܨܒܝܢܝܟܘܢ ܘܡܩܪܒܝܢ ܐܢܬܘܢ ܦܬܟܪܝܟܘܢ ܟܠܗܘܢ 4  ܗܐ ܠܚܪܝܢܐ ܘܠܡܨܘܬܐ ܨܝܡܝܢ ܐܢܬܘܢ ܘܠܡܡܚܐ ܒܩܛܝܪܐ ܕܥܘܠܐ ܠܐ ܬܨܘܡܘܢ ܐܝܟ ܕܝܘܡܢܐ ܘܬܫܡܥܘܢ ܩܠܟܘܢ ܒܡܪܘܡܐ 5  ܗܢܘ ܨܘܡܐ ܕܓܒܝܬ ܕܢܡܟ ܐܢܫ ܢܦܫܗ ܘܢܟܘܦ ܨܘܪܗ ܐܝܟ ܟܪܘܠܐ ܘܣܩܐ ܘܩܛܡܐ ܡܐܟ ܠܗ ܠܗܢܐ ܬܩܪܘܢ ܨܘܡܐ ܘܝܘܡܐ ܕܨܒܝܢܗ ܕܡܪܝܐ 6  ܗܢܘ ܨܘܡܐ ܕܓܒܝܬ ܕܬܫܪܐ ܩܛܪܐ ܕܥܘܠܐ ܘܬܦܣܩ ܡܐܣܪܝܬܐ ܕܢܟܠܐ ܘܬܫܪܐ ܟܒܝܫܐ ܠܚܐܪܘܬܐ ܘܟܠܗܝܢ ܡܐܣܪܝܬܐ ܬܦܣܩܘܢ 7  ܘܬܩܨܐ ܠܚܡܟ ܠܟܦܢܐ ܘܠܐܟܣܢܝܐ ܬܥܠ ܠܒܝܬܟ ܟܕ ܬܚܙܐ ܥܪܛܠܝܐ ܘܬܟܣܝܘܗܝ ܘܠܐ ܬܗܡܐ ܡܢ ܒܪ ܒܣܪܟ 8  ܗܝܕܝܢ ܢܬܦܬܚ ܢܘܗܪܟ ܐܝܟ ܨܦܪܐ ܘܙܕܝܩܘܬܟ ܒܥܓܠ ܬܕܢܚ ܘܬܐܙܠ ܩܕܡܝܟ ܙܕܝܩܘܬܟ ܘܐܝܩܪܗ ܕܡܪܝܐ ܢܟܢܫܟ 9  ܗܝܕܝܢ ܬܩܪܐ ܘܢܥܢܝܟ ܡܪܝܐ ܘܬܓܥܐ ܘܢܐܡܪ ܗܐ ܐܢܐ ܐܢ ܬܥܒܪ ܡܢ ܓܘܟ ܢܟܠܐ ܘܬܫܪܐ ܠܟܒܝܫܐ ܘܡܢ ܡܡܠܠܐ ܕܓܠܐ ܬܪܚܩ 10  ܘܬܬܠ ܠܚܡܟ ܠܟܦܢܐ ܘܬܣܒܥ ܢܦܫܐ ܕܟܦܢܐ ܢܕܢܚ ܢܘܗܪܟ ܒܚܫܘܟܐ ܘܚܫܘܟܟ ܐܝܟ ܛܗܪܐ 11  ܘܢܕܒܪܟ ܡܪܝܐ ܐܡܝܢܐܝܬ ܘܢܣܒܥ ܢܦܫܟ ܒܕܘܗܢܐ ܘܢܫܪ ܓܪܡܝܟ ܘܬܗܘܐ ܐܝܟ ܦܪܕܝܣܐ ܕܪܘܙ ܘܐܝܟ ܡܒܘܥܐ ܕܡܝܐ ܕܠܐ ܓܝܙܝܢ ܡܘܗܝ 12  ܘܢܒܢܘܢ ܡܢܟ ܚܪܒܬܐ ܕܡܢ ܥܠܡ ܘܫܬܐܣܐ ܕܕܪܕܪܝܢ ܬܩܝܡ ܘܢܩܪܘܢܟ ܣܐܓ ܬܘܪܥܬܐ ܘܡܗܦܟ ܫܒܝܠܐ ܠܝܬܒܐ 13  ܐܢ ܬܗܦܟ ܪܓܠܟ ܡܢ ܫܒܬܐ ܕܠܐ ܬܥܒܕ ܨܒܝܢܟ ܒܝܘܡܐ ܕܩܘܕܫܝ ܘܬܩܪܐ ܠܫܒܬܐ ܡܦܢܩܬܐ ܘܩܘܕܫܗ ܕܡܪܝܐ ܡܝܩܪܐ ܘܬܝܩܪܝܗ ܕܠܐ ܬܥܒܕ ܒܗ ܐܘܪܚܟ ܘܠܐ ܬܥܒܕ ܒܗ ܨܒܝܢܟ ܘܠܐ ܬܡܠܠ ܡܠܬܐ 14  ܗܝܕܝܢ ܬܬܟܠ ܥܠ ܡܪܝܐ ܕܐܪܟܒܟ ܥܠ ܥܘܫܢܗ ܕܐܪܥܐ ܘܐܘܟܠܟ ܝܪܬܘܬܗ ܕܝܥܩܘܒ ܐܒܘܟ ܡܛܠ ܕܦܘܡܗ ܕܡܪܝܐ ܡܠܠ܀ 

1  ܗܐ ܠܐ ܙܥܘܪܝܐ ܐܝܕܗ ܕܡܪܝܐ ܠܡܦܪܩ ܘܠܐ ܝܩܝܪܐ ܐܕܢܗ ܠܡܫܡܥ 2  ܐܠܐ ܚܘܒܝܟܘܢ ܗܘ ܦܪܫܘ ܒܝܢܝܟܘܢ ܠܐܠܗܟܘܢ ܘܚܛܗܝܟܘܢ ܐܗܦܟܘ ܐܦܘܗܝ ܡܢܟܘܢ ܕܠܐ ܢܫܡܥ 3  ܡܛܠ ܕܐܝܕܝܟܘܢ ܡܛܢܦܢ ܒܕܡܐ ܘܨܒܥܬܟܘܢ ܒܥܘܠܐ ܣܦܘܬܟܘܢ ܡܡܠܠܢ ܫܘܩܪܐ ܘܠܫܢܟܘܢ ܪܢܐ ܒܥܘܠܐ 4  ܘܠܝܬ ܕܩܪܐ ܒܙܕܝܩܘܬܐ ܘܠܝܬ ܕܕܐܢ ܒܗܝܡܢܘܬܐ ܐܬܬܟܠܘ ܥܠ ܣܪܝܩܘܬܐ ܘܡܠܠܘ ܪܝܩܢܘܬܐ ܒܛܢܘ ܥܘܠܐ ܘܝܠܕܘ ܟܐܒܐ 5  ܒܢܬܐ ܕܚܪܡܢܐ ܐܦܥܘ ܘܢܘܠܐ ܕܓܘܓܝ ܙܩܪܘ ܕܐܟܠ ܡܢ ܒܢܬܗܘܢ ܢܡܘܬ ܘܕܬܒܪܗ ܡܫܟܚ ܫܥܛܐ 6  ܢܘܠܗܘܢ ܠܐ ܢܗܘܐ ܠܠܒܘܫܐ ܘܠܐ ܢܬܟܣܘܢ ܒܥܒܕܝܗܘܢ ܥܒܕܝܗܘܢ ܥܒܕܐ ܐܢܘܢ ܕܥܬܐ ܘܥܒܕܐ ܕܥܘܠܐ ܒܐܝܕܝܗܘܢ 7  ܪܓܠܝܗܘܢ ܪܗܛܢ ܠܒܝܫܬܐ ܘܡܣܬܪܗܒܝܢ ܠܡܐܫܕ ܕܡܐ ܙܟܝܐ ܬܪܥܝܬܗܘܢ ܬܪܥܝܬܐ ܐܢܝܢ ܕܥܬܐ ܘܒܙܬܐ ܒܫܒܝܠܝܗܘܢ 8  ܐܘܪܚܐ ܕܫܠܡܐ ܠܐ ܐܝܕܥܘ ܘܠܝܬ ܕܝܢܐ ܒܗܠܟܬܗܘܢ ܫܒܝܠܝܗܘܢ ܡܥܩܡܝܢ ܘܟܠ ܕܡܗܠܟ ܒܗܘܢ ܠܐ ܝܕܥ ܫܠܡܐ 9  ܡܛܠ ܗܢܐ ܐܬܪܚܩ ܡܢܢ ܕܝܢܐ ܘܙܕܝܩܘܬܐ ܠܐ ܬܕܪܟܢ ܣܟܝܢ ܠܢܘܗܪܐ ܘܗܘܐ ܚܫܘܟܐ ܘܠܙܗܪܐ ܘܒܥܡܛܢܐ ܗܠܟܢ 10  ܡܫܢ ܐܣܬܐ ܐܝܟ ܥܘܝܪܐ ܘܡܫܢ ܐܝܟ ܗܢܘܢ ܕܠܝܬ ܠܗܘܢ ܥܝܢܐ ܐܬܬܩܠܢ ܒܛܗܪܐ ܐܝܟ ܕܒܪܡܫܐ ܘܐܬܬܢܚܢ ܐܝܟ ܗܢܘܢ ܕܩܪܝܒܝܢ ܠܡܡܬ 11  ܢܗܡܢ ܟܠܢ ܐܝܟ ܕܒܐ ܘܐܝܟ ܝܘܢܐ ܢܗܡܢ ܣܟܝܢ ܠܕܝܢܐ ܘܠܝܬ ܘܠܦܘܪܩܢܐ ܘܐܬܪܚܩ ܡܢܢ 12  ܡܛܠ ܕܣܓܝ ܥܘܠܢ ܩܕܡܝܟ ܘܚܛܗܝܢ ܣܗܕܘܢ ܡܛܠ ܕܥܘܠܢ ܥܡܢ ܗܘ ܘܚܛܗܝܢ ܝܕܝܥܝܢ ܐܢܘܢ 13  ܐܥܠܝܢ ܘܕܓܠܢ ܒܡܪܝܐ ܘܗܦܟܢ ܡܢ ܒܬܪܗ ܕܐܠܗܢ ܡܠܠܢ ܛܠܘܡܝܐ ܘܡܪܕܢ ܒܛܢܢ ܘܪܢܝܢ ܡܢ ܠܒܢ ܡܠܐ ܕܫܘܩܪܐ 14  ܐܗܦܟܢ ܕܝܢܐ ܠܒܣܬܪܗ ܘܙܕܝܩܘܬܐ ܐܩܝܡܢ ܒܪܘܚܩܐ ܡܛܠ ܕܐܬܬܩܠ ܩܘܫܬܐ ܒܐܪܘܚܬܐ ܘܡܟܣܢܘܬܐ ܠܐ ܡܫܟܚܐ ܠܡܐܬܐ 15  ܘܗܘܐ ܩܘܫܬܐ ܒܟܣܝܐ ܘܥܒܪ ܣܘܟܠܐ ܡܢ ܪܥܝܢܢ ܘܚܙܐ ܡܪܝܐ ܕܠܝܬ ܕܝܢܐ ܘܐܬܒܐܫ ܒܥܝܢܘܗܝ 16  ܘܚܙܐ ܕܠܝܬ ܐܢܫ ܘܐܬܕܡܪ ܕܠܝܬ ܕܡܥܕܪ ܘܦܪܩܗ ܕܪܥܗ ܘܙܕܝܩܘܬܗ ܗܝ ܣܡܟܬܗ 17  ܠܒܫ ܙܕܝܩܘܬܐ ܐܝܟ ܫܪܝܢܐ ܘܣܢܘܪܬܐ ܕܦܘܪܩܢܐ ܒܪܝܫܗ ܘܠܒܫ ܠܒܘܫܐ ܕܦܘܪܥܢܐ 18  ܕܢܬܬܒܥ ܡܢ ܣܢܐܘܗܝ ܘܢܦܪܘܥ ܠܒܥܠܕܒܒܘܗܝ ܘܠܓܙܪܬܐ ܢܦܪܘܥ ܦܘܪܥܢܐ 19  ܢܕܚܠܘܢ ܡܢ ܡܥܪܒܐ ܠܫܡܗ ܕܡܪܝܐ ܘܡܢ ܡܕܢܚܝ ܫܡܫܐ ܠܐܝܩܪܗ ܡܛܠ ܕܢܐܬܐ ܐܠܘܨܐ ܐܝܟ ܢܗܪܐ ܘܪܘܚܗ ܕܡܪܝܐ ܬܡܟܟܝܘܗܝ 20  ܘܢܐܬܐ ܠܨܗܝܘܢ ܦܪܘܩܐ ܘܐܝܠܝܢ ܕܡܦܢܝܢ ܥܘܠܐ ܡܢ ܝܥܩܘܒ ܐܡܪ ܡܪܝܐ 21  ܘܐܢܐ ܗܢܘ ܩܝܡܝ ܕܥܡܟܘܢ ܐܡܪ ܡܪܝܐ ܪܘܚܝ ܕܥܠܝܟ ܘܡܠܝ ܕܣܡܬ ܒܦܘܡܟ ܠܐ ܢܥܢܕܢ ܡܢ ܦܘܡܟ ܘܡܢ ܦܘܡܗ ܕܙܪܥܟ ܘܡܢ ܦܘܡܐ ܕܙܪܥܐ ܕܙܪܥܟ ܐܡܪ ܡܪܝܐ ܡܢ ܗܫܐ ܘܥܕܡܐ ܠܥܠܡ܀ 

1  ܩܘܡܝ ܐܢܗܪܝ ܡܛܠ ܕܡܛܐ ܢܘܗܪܟܝ ܘܐܝܩܪܗ ܕܡܪܝܐ ܥܠܝܟܝ ܢܕܢܚ 2  ܡܛܠ ܕܗܐ ܚܫܘܟܐ ܡܟܣܐ ܠܐܪܥܐ ܘܥܪܦܠܐ ܠܐܡܘܬܐ ܘܥܠܝܟܝ ܢܕܢܚ ܡܪܝܐ ܘܐܝܩܪܗ ܥܠܝܟܝ ܢܬܚܙܐ 3  ܘܢܐܬܘܢ ܥܡܡܐ ܠܢܘܗܪܟܝ ܘܡܠܟܐ ܠܢܘܗܪܐ ܕܕܢܚܟܝ ܠܐܝܩܪܟܝ#3# 4  ܐܪܝܡܝ ܥܝܢܝܟܝ ܠܚܕܪܝܟܝ ܘܚܙܝ ܕܟܠܗܘܢ ܡܬܟܢܫܝܢ ܘܐܬܝܢ ܠܟܝ ܒܢܝܟܝ ܡܢ ܪܘܚܩܐ ܢܐܬܘܢ ܘܒܢܬܟܝ ܥܠ ܦܪܝܘܬܐ ܢܬܪܒܝܢ 5  ܗܝܕܝܢ ܬܚܙܝܢ ܘܬܢܗܪܝܢ ܘܬܚܕܝܢ ܘܢܪܘܚ ܠܒܟܝ ܡܛܠ ܕܗܦܟ ܠܟܝ ܥܘܬܪܗ ܕܝܡܐ ܘܚܝܠܐ ܕܥܡܡܐ ܢܐܬܘܢ ܠܟܝ 6  ܐܒܠܬܐ ܕܓܡܠܐ ܬܟܣܝܟܝ ܒܘܟܪܐ ܕܡܕܝܢ ܘܕܥܦܐ ܟܠܗܘܢ ܡܢ ܫܒܐ ܢܐܬܘܢ ܕܗܒܐ ܘܠܒܘܢܬܐ ܢܫܩܠܘܢ ܘܬܫܒܚܬܗ ܕܡܪܝܐ ܢܣܒܪܘܢ 7  ܟܠܗ ܥܢܐ ܕܩܕܪ ܢܟܢܫܘܢ ܠܟܝ ܘܕܟܪܐ ܕܢܒܐܘܬ ܢܫܡܫܘܢܟܝ ܘܢܣܩܘܢ ܠܨܒܝܢܐ ܥܠ ܡܕܒܚܝ ܘܒܝܬܐ ܕܬܫܒܘܚܬܝ ܐܫܒܚ܀ 8  ܡܢ ܐܢܘܢ ܗܠܝܢ ܕܐܝܟ ܥܢܢܐ ܦܪܚܝܢ ܘܐܝܟ ܝܘܢܐ ܠܟܘܝܗܝܢ 9  ܡܛܠ ܕܠܝ ܢܣܟܝܢ ܓܙܪܬܐ ܘܐܠܦܐ ܕܬܪܫܝܫ ܐܝܟ ܕܒܩܕܡܝܬܐ ܠܡܝܬܝܘ ܒܢܝܟܝ ܡܢ ܪܘܚܩܐ ܘܣܐܡܗܘܢ ܘܕܗܒܗܘܢ ܥܡܗܘܢ ܫܡܗ ܕܡܪܝܐ ܐܠܗܟܝ ܘܩܕܝܫܐ ܕܐܝܣܪܝܠ ܕܫܒܚܟܝ 10  ܘܢܒܢܘܢ ܒܢܝ ܢܘܟܪܝܐ ܫܘܪܝܟܝ ܘܡܠܟܝܗܘܢ ܢܫܡܫܘܢܟܝ ܡܛܠ ܕܒܪܘܓܙܝ ܡܚܝܬܟܝ ܘܒܨܒܝܢܝ ܪܚܡܬ ܥܠܝܟܝ 11  ܢܬܦܬܚܘܢ ܬܪܥܝܟܝ ܐܡܝܢܐܝܬ ܒܐܝܡܡܐ ܘܒܠܠܝܐ ܘܠܐ ܢܬܬܚܕܘܢ ܘܢܥܠܘܢ ܠܟܝ ܚܝܠܐ ܕܥܡܡܐ ܘܡܠܟܝܗܘܢ ܟܕ ܕܒܝܪܝܢ 12  ܡܛܠ ܕܥܡܐ ܘܡܠܟܘܬܐ ܕܠܐ ܢܦܠܚܘܢܟܝ ܢܐܒܕܘܢ ܘܥܡܡܐ ܒܚܪܒܐ ܢܬܚܪܒܘܢ 13  ܐܝܩܪܐ ܕܠܒܢܢ ܢܐܬܐ ܠܟܝ ܒܪܘܬܐ ܗܕܝܪܬܐ ܘܫܪܘܝܢܐ ܐܟܚܕܐ ܠܡܫܒܚܘ ܐܬܪܐ ܕܡܩܕܫܝ ܘܐܬܪܐ ܕܪܓܠܝ ܐܝܩܪܝ 14  ܘܢܐܬܘܢ ܠܟܝ ܟܕ ܡܡܟܟܝܢ ܒܢܝ ܡܡܟܟܢܝܟܝ ܘܢܣܓܕܘܢ ܠܦܣܐ ܕܪܓܠܝܟܝ ܟܠܗܘܢ ܡܪܓܙܢܝܟܝ ܘܢܩܪܘܢܟܝ ܨܗܝܘܢ ܩܪܝܬܗ ܕܡܪܝܐ ܩܕܝܫܐ ܕܐܝܣܪܝܠ 15  ܚܠܦ ܕܗܘܝܬܝ ܫܒܝܩܬܐ ܘܣܢܝܐܬܐ ܡܢ ܒܠܝ ܕܥܒܪ ܐܥܒܕܟܝ ܐܝܩܪܐ ܠܥܠܡ ܘܚܕܘܬܐ ܠܕܪܕܪܝܢ 16  ܘܬܐܢܩܝܢ ܚܠܒܐ ܕܥܡܡܐ ܘܒܙܬܐ ܕܡܠܟܐ ܬܐܢܩܝܢ ܘܬܕܥܝܢ ܕܐܢܐ ܐܢܐ ܡܪܝܐ ܦܪܘܩܟܝ ܘܡܦܨܝܢܟܝ ܬܩܝܦܗ ܕܝܥܩܘܒ 17  ܚܠܦ ܢܚܫܐ ܐܝܬܐ ܕܗܒܐ ܘܚܠܦ ܦܪܙܠܐ ܐܝܬܐ ܣܐܡܐ ܘܚܠܦ ܩܝܣܐ ܢܚܫܐ ܘܚܠܦ ܟܐܦܐ ܦܪܙܠܐ ܘܐܥܒܕ ܫܠܡܐ ܦܩܘܕܟܝ ܘܫܠܝܛܟܝ ܙܕܝܩܘܬܐ 18  ܘܠܐ ܢܫܬܡܥ ܬܘܒ ܥܘܠܐ ܒܐܪܥܟܝ ܘܒܙܬܐ ܘܬܒܪܐ ܒܬܚܘܡܝܟܝ ܘܢܩܪܘܢ ܫܘܪܝܟܝ ܦܘܪܩܢܐ ܘܬܪܥܝܟܝ ܬܫܒܘܚܬܐ 19  ܘܠܐ ܢܗܘܐ ܠܟܝ ܬܘܒ ܫܡܫܐ ܠܢܘܗܪܐ ܕܐܝܡܡܐ ܘܢܘܗܪܗ ܕܣܗܪܐ ܠܐ ܢܢܗܪ ܠܟܝ ܡܛܠ ܕܢܗܘܐ ܠܟܝ ܡܪܝܐ ܢܘܗܪܐ ܠܥܠܡ 20  ܘܢܫܠܡܘܢ ܝܘܡܬܐ ܕܐܒܠܟܝ 21  ܘܟܠܗ ܥܡܟܝ ܙܕܝܩܐ ܠܥܠܡ ܢܐܪܬܘܢ ܐܪܥܐ ܢܘܪܒܐ ܕܢܨܒܬ ܥܒܕ ܐܝܕܝ ܢܫܬܒܚ 22  ܙܥܘܪܐ ܢܗܘܐ ܒܐܠܦܐ ܘܒܨܝܪܐ ܒܥܡܐ ܥܫܝܢܐ ܐܢܐ ܡܪܝܐ ܠܙܒܢܗ ܐܛܪܝܘܗܝ܀ 

1  ܪܘܚܗ ܕܡܪܝܐ ܐܠܗܐ ܥܠܝ ܚܠܦ ܕܡܫܚܢܝ ܡܪܝܐ ܘܫܕܪܢܝ ܕܐܣܒܪ ܠܡܟܝܟܐ ܘܐܥܨܘܒ ܠܬܒܝܪܐ ܠܒܐ ܘܐܩܪܐ ܚܐܪܘܬܐ ܠܫܒܝܐ ܘܫܪܝܐ ܠܐܣܝܪܐ 2  ܘܐܩܪܐ ܫܢܬܐ ܕܨܒܝܢܐ ܠܡܪܝܐ ܘܝܘܡܐ ܕܦܘܪܩܢܐ ܠܐܠܗܢ ܠܡܒܝܐܘ ܠܟܠܗܘܢ ܐܒܝܠܐ 3  ܠܡܬܠ ܠܐܒܝܠܐ ܕܨܗܝܘܢ ܫܘܒܚܐ ܚܠܦ ܩܛܡܐ ܡܫܚܐ ܒܣܝܡܐ ܚܠܦ ܐܒܠܐ ܥܛܦܐ ܕܬܫܒܘܚܬܐ ܚܠܦ ܪܘܚܐ ܡܟܐܒܬܐ ܢܬܩܪܘܢ ܕܟܪܐ ܕܙܕܝܩܘܬܐ ܢܨܒܬܗ ܕܡܪܝܐ ܡܫܒܚܬܐ 4  ܘܢܒܢܘܢ ܚܪܒܬܐ ܕܡܢ ܥܠܡ ܘܨܕܝܬܐ ܕܡܢ ܪܫܝܬܐ ܢܩܝܡܘܢ ܘܢܚܕܬܘܢ ܩܘܪܝܐ ܚܪܒܬܐ ܘܨܕܝܬܐ ܕܕܪܕܪܝܢ 5  ܘܢܩܘܡܘܢ ܢܘܟܪܝܐ ܘܢܪܥܘܢ ܥܢܗܘܢ ܘܒܢܝ ܢܘܟܪܝܐ ܢܗܘܘܢ ܠܗܘܢ ܐܟܪܐ ܘܟܪܡܐ 6  ܘܐܢܬܘܢ ܟܘܡܪܘܗܝ ܕܡܪܝܐ ܬܬܩܪܘܢ ܘܡܫܡܫܢܘܗܝ ܕܐܠܗܢ ܢܬܐܡܪ ܠܟܘܢ ܢܟܣܝܗܘܢ ܕܥܡܡܐ ܬܐܟܠܘܢ ܘܒܐܝܩܪܗܘܢ ܬܫܬܒܚܘܢ 7  ܚܠܦ ܒܗܬܬܟܘܢ ܘܚܠܦ ܚܦܪܟܘܢ ܝܘܪܬܢܐ ܬܢܝܢܐ ܬܐܪܬܘܢ ܒܐܪܥܗܘܢ ܘܬܫܬܒܚܘܢ ܒܦܠܓܘܬܗܘܢ ܚܕܘܬܐ ܠܥܠܡ ܬܗܘܐ ܠܟܘܢ 8  ܡܛܠ ܕܐܢܐ ܐܢܐ ܡܪܝܐ ܕܪܚܡ ܐܢܐ ܕܝܢܐ ܘܣܢܐ ܐܢܐ ܚܛܘܦܝܐ ܘܥܘܠܐ ܘܐܬܠ ܥܡܠܟܘܢ ܒܩܘܫܬܐ ܘܩܝܡܐ ܕܥܠܡ ܐܩܝܡ ܠܟܘܢ 9  ܘܢܬܝܕܥ ܙܪܥܟܘܢ ܒܥܡܡܐ ܘܙܪܥܐ ܕܙܪܥܟܘܢ ܒܐܡܘܬܐ ܟܠ ܚܙܝܝܟܘܢ ܢܫܬܘܕܥܘܢܟܘܢ ܕܙܪܥܐ ܐܢܬܘܢ ܕܒܪܟ ܡܪܝܐ܀ 10  ܡܬܒܣܡܘ ܐܬܒܣܡ ܒܡܪܝܐ ܘܬܕܘܨ ܢܦܫܝ ܒܐܠܗܝ ܡܛܘܠ ܕܐܠܒܫܢܝ ܠܒܘܫܐ ܕܦܘܪܩܢܐ ܘܐܥܛܦܢܝ ܦܪܝܣܐ ܕܙܕܝܩܘܬܐ ܐܝܟ ܚܬܢܐ ܫܒܝܚܐ ܘܐܝܟ ܟܠܬܐ ܡܨܒܬܬܐ 11  ܘܐܝܟ ܐܪܥܐ ܕܡܦܩܐ ܥܘܦܝܐ ܘܐܝܟ ܓܢܬܐ ܕܡܘܥܝܐ ܙܪܥܐ ܗܟܢܐ ܢܘܥܐ ܡܪܝܐ ܐܠܗܐ ܙܕܝܩܘܬܐ ܘܬܫܒܘܚܬܐ ܩܕܡ ܟܠܗܘܢ ܥܡܡܐ 

1  ܡܛܠ ܨܗܝܘܢ ܠܐ ܐܫܬܘܩ ܘܡܛܠ ܐܘܪܫܠܡ ܠܐ ܐܫܠܐ ܥܕܡܐ ܕܬܦܘܩ ܙܕܝܩܘܬܗ ܐܝܟ ܢܘܗܪܐ ܘܦܘܪܩܢܗ ܐܝܟ ܠܡܦܐܕܐ ܢܕܠܩ 2  ܘܢܚܙܘܢ ܥܡܡܐ ܙܕܝܩܘܬܟܝ ܘܟܠܗܘܢ ܡܠܟܐ ܐܝܩܪܟܝ ܘܢܬܩܪܐ ܠܟܝ ܫܡܐ ܚܕܬܐ ܕܦܘܡܗ ܕܡܪܝܐ ܢܣܝܡܝܘܗܝ 3  ܘܬܗܘܝܢ ܟܠܝܠܐ ܕܬܫܒܘܚܬܐ ܒܐܝܕܗ ܕܡܪܝܐ ܘܬܓܐ ܕܡܠܟܘܬܐ ܒܐܝܕܗ ܕܐܠܗܟܝ 4  ܘܬܘܒ ܠܐ ܬܬܩܪܝܢ ܫܒܝܩܬܐ ܘܐܪܥܟܝ ܬܘܒ ܠܐ ܬܬܩܪܐ ܨܕܝܬܐ ܐܠܐ ܬܬܩܪܝܢ ܨܒܝܢܝ ܘܐܪܥܟܝ ܒܥܝܠܬܐ ܡܛܠ ܕܨܒܐ ܒܟܝ ܡܪܝܐ ܘܐܪܥܟܝ ܬܬܒܥܠ 5  ܡܛܠ ܕܐܝܟ ܕܒܥܠ ܓܕܘܕܐ ܠܒܬܘܠܬܐ ܗܟܢܐ ܢܒܥܠܘܢܟܝ ܒܢܝܟܝ ܘܐܝܟ ܕܚܕܐ ܚܬܢܐ ܒܟܠܬܐ ܢܚܕܐ ܒܟܝ ܐܠܗܟܝ 6  ܥܠ ܫܘܪܝܟܝ ܐܘܪܫܠܡ ܐܩܝܡܬ ܢܛܘܪܐ ܟܠ ܝܘܡ ܒܐܝܡܡܐ ܘܒܠܠܝܐ ܐܡܝܢܐܝܬ ܕܠܐ ܢܫܬܩܘܢ ܘܠܐ ܢܫܠܘܢ ܡܕܟܪܢܐ ܩܕܡ ܡܪܝܐ 7  ܘܠܐ ܬܬܠܝܢ ܠܗܘܢ ܫܠܝܐ ܥܕܡܐ ܕܢܬܩܢܟܝ ܘܥܕܡܐ ܕܢܥܒܕܟܝ ܐܘܪܫܠܡ ܬܫܒܘܚܬܐ ܒܐܪܥܐ 8  ܝܡܐ ܡܪܝܐ ܒܝܡܝܢܗ ܘܒܕܪܥܗ ܥܫܝܢܐ ܕܠܐ ܐܬܠ ܬܘܒ ܥܒܘܪܟܝ ܡܐܟܘܠܬܐ ܠܒܥܠܕܒܒܝܟܝ ܘܠܐ ܢܫܬܘܢ ܒܢܝ ܢܘܟܪܝܐ ܚܡܪܟܝ ܘܠܐܝܬܝ ܒܗ 9  ܐܠܐ ܡܟܢܫܢܘܗܝ ܢܐܟܠܘܢܗ ܘܢܫܒܚܘܢ ܠܡܪܝܐ ܘܡܟܢܫܢܘܗܝ ܢܫܬܘܢܗ ܒܕܪܝ ܩܕܝܫܬܐ܀܀ 10  ܥܒܪܘ ܒܬܪܥܐ ܦܢܘ ܐܘܪܚܐ ܠܥܡܐ ܕܪܘܫܘ ܫܒܝܠܐ ܘܩܘܠܘ ܟܐܦܘܗܝ ܐܪܝܡܘ ܐܬܐ ܠܥܡܡܐ 11  ܗܐ ܡܪܝܐ ܐܫܡܥ ܠܣܘܦܝܗ ܕܐܪܥܐ ܐܡܪܘ ܠܒܪܬ ܨܗܝܘܢ ܗܐ ܐܬܐ ܦܪܘܩܟܝ ܗܐ ܐܓܪܗ ܥܡܗ ܘܥܒܕܗ ܩܕܡܘܗܝ 12  ܘܢܩܪܘܢ ܐܢܘܢ ܥܡܐ ܩܕܝܫܐ ܦܪܝܩܘܗܝ ܕܡܪܝܐ ܘܐܢܬܝ ܬܬܩܪܝܢ ܬܒܝܥܬܐ ܩܪܝܬܐ ܕܠܐ ܐܫܬܒܩܬ܀ 

1  ܡܢܘ ܗܢܐ ܕܐܬܐ ܡܢ ܐܕܘܡ ܘܣܘܡܩܝܢ ܢܚܬܘܗܝ ܡܢ ܒܘܨܪ ܘܗܕܝܪ ܒܠܒܘܫܘܗܝ ܘܥܫܝܢ ܒܣܘܓܐܐ ܕܚܝܠܗ ܐܢܐ ܡܡܠܠ ܒܙܕܝܩܘܬܐ ܘܡܣܓܐ ܠܡܦܪܩ 2  ܠܡܢܐ ܣܘܡܩܝܢ ܢܚܬܝܟ ܘܠܒܘܫܝܟ ܐܝܟ ܗܘ ܕܥܨܪ ܒܡܥܨܪܬܐ 3  ܡܥܨܪܬܐ ܕܫܬ ܒܠܚܘܕܝ ܘܐܢܫ ܡܢ ܥܡܡܐ ܠܝܬ ܗܘܐ ܥܡܝ ܥܨܪܬ ܐܢܘܢ ܒܪܘܓܙܝ ܘܕܫܬ ܐܢܘܢ ܒܚܡܬܝ ܘܢܕܐ ܕܡܗܘܢ ܥܠ ܠܒܘܫܝ ܘܟܠܗܘܢ ܢܚܬܝ ܦܠܦܠܬ 4  ܡܛܠ ܕܝܘܡܐ ܕܬܒܥܬܐ ܒܠܒܝ ܘܫܢܬܐ ܕܦܘܪܩܢܝ ܡܛܬ 5  ܚܪܬ ܘܠܝܬ ܕܡܥܕܪ ܘܐܬܕܡܪܬ ܘܠܝܬ ܕܣܡܟ ܘܦܪܩܢܝ ܕܪܥܝ ܘܚܡܬܝ ܗܝ ܣܡܟܬܢܝ 6  ܕܫܬ ܥܡܡܐ ܒܪܘܓܙܝ ܘܐܕܘܝܬ ܐܢܘܢ ܒܚܡܬܝ ܘܐܚܬܬ ܠܐܪܥܐ ܥܘܫܢܗܘܢ܀ 7  ܛܝܒܘܬܗ ܕܡܪܝܐ ܐܬܕܟܪ ܘܬܫܒܘܚܬܗ ܕܡܪܝܐ ܥܠ ܟܠ ܕܦܪܥܢܝ ܡܪܝܐ ܘܐܣܓܝ ܛܝܒܘܬܗ ܥܠ ܕܒܝܬ ܐܝܣܪܝܠ ܕܦܪܥܢܝ ܐܝܟ ܪܚܡܘܗܝ ܘܐܝܟ ܣܘܓܐܐ ܕܛܝܒܘܬܗ 8  ܘܐܡܪ ܕܥܡܝ ܐܢܘܢ ܒܢܝܐ ܕܠܐ ܡܕܓܠܝܢ ܘܗܘܐ ܠܗܘܢ ܦܪܘܩܐ 9  ܒܟܘܠ ܐܘܠܨܢܝܗܘܢ ܠܐ ܐܠܨ ܐܢܘܢ ܘܡܠܐܟܐ ܕܐܦܘܗܝ ܦܪܩ ܐܢܘܢ ܒܡܪܚܡܢܘܬܗ ܘܒܪܘܚܦܗ ܦܪܩ ܐܢܘܢ ܘܐܪܝܡ ܐܢܘܢ ܘܫܩܠ ܐܢܘܢ ܟܘܠܗܘܢ ܝܘܡܬܐ ܕܥܠܡܐ 10  ܘܗܢܘܢ ܡܪܡܪܘ ܘܐܟܐܒܘ ܠܪܘܚܐ ܕܩܘܕܫܗ ܘܗܦܟ ܗܘܐ ܠܗܘܢ ܒܥܠܕܒܒܐ ܘܗܘ ܐܬܟܬܫ ܥܡܗܘܢ 11  ܘܐܬܕܟܪ ܝܘܡܬܐ ܕܥܠܡ ܕܡܘܫܐ ܥܒܕܗ ܐܝܟ ܕܐܣܩ ܡܢ ܝܡܐ ܠܪܥܝܐ ܕܥܢܗ ܘܐܝܟ ܕܣܡ ܒܓܘܗ ܪܘܚܐ ܕܩܘܕܫܗ 12  ܡܕܒܪ ܠܝܡܝܢܗ ܕܡܘܫܐ ܕܪܥܐ ܕܬܫܒܘܚܬܗ ܬܪܥ ܝܡܐ ܡܢ ܩܕܡܝܗܘܢ ܘܥܒܕ ܠܗܘܢ ܫܡܐ ܠܥܠܡ 13  ܕܒܪ ܐܢܘܢ ܒܬܗܘܡܐ ܐܝܟ ܣܘܣܝܐ ܒܡܕܒܪܐ ܘܠܐ ܐܬܬܩܠܘ 14  ܐܝܟ ܒܥܝܪܐ ܕܢܚܬܐ ܒܦܩܥܬܐ ܪܘܚܗ ܕܡܪܝܐ ܕܒܪܬ ܐܢܘܢ ܗܟܢܐ ܕܒܪܬ ܐܢܘܢ ܠܥܡܟ ܘܥܒܕܬ ܠܟ ܫܡܐ ܡܫܒܚܐ 15  ܚܘܪ ܡܢ ܫܡܝܐ ܘܚܙܝ ܡܢ ܡܕܝܪܝܟ ܩܕܝܫܐ ܘܡܫܒܚܐ ܐܝܟܘ ܛܢܢܟ ܘܓܢܒܪܘܬܟ ܘܗܘܦܟܐ ܕܡܥܝܟ ܘܕܪܚܡܝܟ ܕܐܬܗܦܟܘ ܥܠܝܢ 16  ܡܛܠ ܕܐܢܬ ܗܘ ܐܒܘܢ ܐܒܪܗܡ ܠܐ ܝܕܥܢ ܘܐܝܣܪܝܠ ܠܐ ܐܫܬܘܕܥܢ ܐܢܬ ܗܘ ܡܪܝܐ ܐܒܘܢ ܘܦܪܘܩܢ ܘܡܢ ܥܠܡ ܫܡܟ 17  ܠܡܢܐ ܐܛܥܝܬܢ ܡܪܝܐ ܡܢ ܐܘܪܚܟ ܘܩܫܝܬ ܠܒܢ ܡܢ ܕܚܠܬܟ ܐܬܦܢܝ ܡܛܠ ܥܒܕܝܟ ܫܒܛܐ ܕܝܪܬܘܬܟ 18  ܩܠܝܠ ܢܐܪܬ ܥܡܐ ܕܩܘܕܫܟ ܐܠܘܨܝܢ ܕܫܘ ܡܩܕܫܟ 19  ܗܘܝܢ ܡܢ ܥܠܡ ܥܕܠܐ ܐܫܬܠܛܬ ܥܠܝܗܘܢ ܘܠܐ ܐܬܩܪܝ ܫܡܟ ܥܠܝܗܘܢ ܠܐ ܦܬܚܬ ܫܡܝܐ ܘܢܚܬܬ ܘܡܢ ܩܕܡܝܟ ܕܠܘ ܛܘܪܐ 

1  ܘܐܬܦܫܪܘ ܐܝܟ ܕܡܬܦܫܪܐ ܫܥܘܬܐ ܡܢ ܩܕܡ ܢܘܪܐ ܘܬܘܩܕ ܢܘܪܐ ܠܒܥܠܕܒܒܝܟ ܘܢܬܝܕܥ ܫܡܟ ܠܒܥܠܕܒܒܝܟ ܘܢܬܕܠܚܘܢ ܥܡܡܐ ܡܢ ܩܕܡܝܟ 2  ܟܕ ܥܒܕܬ ܕܚܝܠܬܐ ܠܐ ܣܟܝܢ ܠܟ ܢܚܬܬ ܘܡܢ ܩܕܡܝܟ ܕܠܘ ܛܘܪܐ 3  ܡܢ ܥܠܡ ܠܐ ܨܬܘ ܘܠܐ ܫܡܥܘ ܘܥܝܢ ܠܐ ܚܙܬ ܐܠܗ ܠܒܪ ܡܢܟ ܕܥܒܕ ܐܢܬ ܠܐܝܠܝܢ ܕܡܣܟܝܢ ܠܟ 4  ܘܦܓܥ ܐܢܬ ܒܒܘܣܡܐ ܒܐܝܠܝܢ ܕܥܒܕܝܢ ܙܕܝܩܘܬܐ ܘܒܐܘܪܚܬܟ ܢܬܕܟܪܘܢܟ ܗܐ ܐܢܬ ܪܓܙܬ ܘܚܛܝܢ ܒܗܝܢ ܒܥܠܡ ܢܬܦܪܩ 5  ܕܗܘܝܢ ܐܝܟ ܛܡܐܐ ܟܘܠܢ ܘܐܝܟ ܐܘܪܩܥܬܐ ܕܟܦܣܢܝܬܐ ܟܠܗ ܙܕܝܩܘܬܢ ܢܬܪܢ ܐܝܟ ܛܪܦܐ ܟܠܢ ܘܐܝܟ ܥܠܥܠܐ ܫܩܠܘܢ ܚܛܗܝܢ 6  ܘܠܝܬ ܕܩܪܐ ܒܫܡܟ ܘܕܥܗܕ ܠܡܚܡܣܢܘ ܒܟ ܡܛܠ ܕܐܗܦܟܬ ܐܦܝܟ ܡܢܢ ܘܐܫܠܡܬܢ ܒܝܕ ܚܛܗܝܢ 7  ܗܫܐ ܡܪܝܐ ܐܒܘܢ ܐܢܬ ܚܢܢ ܛܝܢܐ ܘܐܢܬ ܓܒܘܠܢ ܘܥܒܕ ܐܝܕܝܟ ܚܢܢ ܟܠܢ 8  ܠܐ ܬܪܓܙ ܡܪܝܐ ܛܒ ܠܥܠܡ ܘܠܐ ܬܬܕܟܪ ܠܥܠܡ ܚܛܗܝܢ ܚܙܝ ܕܥܡܟ ܚܢܢ ܟܠܢ 9  ܩܘܪܝܐ ܕܩܘܕܫܟ ܗܘܝ ܡܕܒܪܐ ܘܨܗܝܘܢ ܗܘܬ ܡܕܒܪܐ ܘܐܘܪܫܠܡ ܚܪܒܬܐ 10  ܒܝܬ ܩܘܕܫܢ ܘܬܫܒܘܚܬܢ ܕܫܒܚܘܟ ܐܒܗܝܢ ܗܘܐ ܠܝܩܕܢܐ ܕܢܘܪܐ ܘܟܠܗ ܪܓܬܢ ܗܘܬ ܠܚܘܪܒܐ 11  ܥܠ ܗܠܝܢ ܚܡܣܢܬ ܡܪܝܐ ܘܫܬܩܬ ܘܡܟܟܬܢ ܛܒ 

1  ܐܬܒܥܝܬ ܠܐܝܠܝܢ ܕܠܐ ܫܐܠܘܢܝ ܘܐܫܬܟܚܬ ܠܐܝܠܝܢ ܕܠܐ ܒܥܐܘܢܝ ܐܡܪܬ ܗܐ ܐܢܐ ܗܐ ܐܢܐ ܠܥܡܐ ܕܠܐ ܩܪܐ ܫܡܝ 2  ܦܫܛܬ ܐܝܕܝ ܝܘܡܐ ܟܠܗ ܥܠ ܥܡܐ ܕܠܐ ܡܬܛܦܝܣ ܕܡܗܠܟܝܢ ܒܬܪ ܬܪܥܝܬܗܘܢ ܒܐܘܪܚܐ ܕܠܐ ܫܦܝܪܐ 3  ܥܡܐ ܕܡܪܓܙܝܢ ܠܝ ܐܡܝܢܐܝܬ ܕܒܚܝܢ ܒܓܢܐ ܘܣܝܡܝܢ ܒܣܡܐ ܥܠ ܐܒܢܐ 4  ܘܝܬܒܝܢ ܒܩܒܪܐ ܘܒܝܬܝܢ ܒܡܥܪܐ ܘܐܟܠܝܢ ܒܣܪܐ ܕܚܙܝܪܐ ܘܡܛܘܫܝܢ ܒܫܠܕܐ ܡܐܢܝܗܘܢ ܠܡܫܪܐ ܢܡܘܣܐ ܘܠܡܛܡܐܘ ܩܝܡܐ ܩܕܝܫܐ ܕܢܪܓܙܘܢ ܠܡܪܝܐ 5  ܘܐܡܪܝܢ ܦܪܘܩ ܠܗܠ ܠܐ ܬܬܩܪܒ ܠܝ ܡܛܠ ܕܡܩܕܫ ܐܢܐ ܗܠܝܢ ܗܘܝ ܬܢܢܐ ܒܪܘܓܙܝ ܘܢܘܪܐ ܕܝܩܕܐ ܒܟܠ ܝܘܡ 6  ܗܐ ܟܬܝܒܐ ܩܕܡܝ ܠܐ ܐܫܬܘܩ ܥܕܡܐ ܕܐܦܪܘܥ ܐܢܘܢ ܐܥܦܐ ܒܥܘܒܗܘܢ 7  ܚܛܗܝܗܘܢ ܘܚܛܗܐ ܕܐܒܗܝܗܘܢ ܚܫܩܒܘܠ ܐܢܘܢ ܐܡܪ ܡܪܝܐ ܕܣܡܘ ܒܣܡܐ ܥܠ ܛܘܪܐ ܘܥܠ ܪܡܬܐ ܚܣܕܘܢܝ ܐܡܫܘܚ ܥܒܕܝܗܘܢ ܠܘܩܕܡ ܒܥܘܒܗܘܢ܀ 8  ܗܟܢܐ ܐܡܪ ܡܪܝܐ ܐܝܟ ܕܡܫܬܟܚܐ ܛܘܛܝܬܐ ܒܣܓܘܠܐ ܘܐܡܪ ܐܢܫ ܠܚܒܪܗ ܠܐ ܬܚܒܠܝܘܗܝ ܡܛܠ ܕܒܘܪܟܬܐ ܐܝܬ ܒܗ ܗܟܢܐ ܐܥܒܕ ܡܛܠ ܥܒܕܝ ܘܠܐ ܐܚܒܠ ܠܟܠܗܘܢ 9  ܘܐܦܩ ܙܪܥܐ ܡܢ ܝܥܩܘܒ ܘܡܢ ܝܗܘܕܐ ܝܪܬܐ ܕܛܘܪܝ ܘܢܐܪܬܘܢܗ ܓܒܝܝ ܘܥܒܕܝ ܢܥܡܪܘܢ ܬܡܢ 10  ܘܢܗܘܐ ܫܪܘܢܐ ܕܝܪܐ ܠܥܢܐ ܘܥܘܡܩܐ ܕܥܟܪ ܠܡܪܒܥܐ ܕܒܩܪܐ ܠܥܡܝ ܕܒܥܐܘܢܝ 11  ܘܐܢܬܘܢ ܕܫܒܩܬܘܢ ܠܡܪܝܐ ܘܛܥܝܬܘܢ ܛܘܪܗ ܩܕܝܫܐ ܘܡܠܝܬܘܢ ܦܬܘܪܐ ܠܓܕܐ ܘܡܙܓܬܘܢ ܠܗܘܢ ܐܓܢܐ 12  ܐܡܢܝܟܘܢ ܒܚܪܒܐ ܘܟܠܟܘܢ ܒܩܛܠܐ ܬܒܪܟܘܢ ܥܠ ܕܩܪܝܬ ܘܠܐ ܥܢܝܬܘܢ ܘܡܠܠܬ ܘܠܐ ܫܡܥܬܘܢ ܘܥܒܕܬܘܢ ܕܒܝܫ ܩܕܡܝ ܘܓܒܝܬܘܢ ܡܕܡ ܕܠܐ ܨܒܐ ܐܢܐ 13  ܡܛܠ ܗܢܐ ܗܟܢܐ ܐܡܪ ܡܪܝܐ ܐܠܗܐ ܗܐ ܥܒܕܝ ܢܐܟܠܘܢ ܘܐܢܬܘܢ ܬܟܦܢܘܢ ܗܐ ܥܒܕܝ ܢܫܬܘܢ ܘܐܢܬܘܢ ܬܨܗܘܢ ܗܐ ܥܒܕܝ ܢܚܕܘܢ ܘܐܢܬܘܢ ܬܒܟܘܢ 14  ܗܐ ܥܒܕܝ ܢܫܒܚܘܢ ܡܢ ܛܒܬܐ ܕܠܒܗܘܢ ܘܐܢܬܘܢ ܬܒܓܢܘܢ ܡܢ ܟܐܒܗ ܕܠܒܟܘܢ ܘܡܢ ܬܒܪܗ ܕܪܘܚܟܘܢ 15  ܘܬܫܒܩܘܢ ܫܡܟܘܢ ܡܘܡܬܐ ܠܓܒܝܝ ܘܢܡܝܬܟ ܡܪܝܐ ܐܠܗܐ ܘܠܥܒܕܘܗܝ ܢܩܪܐ ܫܡܐ ܐܚܪܢܐ 16  ܕܡܬܒܪܟ ܒܐܪܥܐ ܡܬܒܪܟ ܒܐܠܗܐ ܐܡܝܢ ܘܕܝܡܐ ܒܐܪܥܐ ܝܡܐ ܒܐܠܗܐ ܐܡܝܢ ܡܛܠ ܕܢܬܛܥܝܢ ܥܩܬܐ ܩܕܡܝܬܐ ܘܢܬܟܣܝܢ ܡܢ ܩܕܡܝ 17  ܡܛܘܠ ܕܗܐ ܐܢܐ ܒܪܐ ܐܢܐ ܫܡܝܐ ܚܕܬܐ ܘܐܪܥܐ ܚܕܬܐ ܘܠܐ ܢܬܕܟܪܘܢ ܩܕܡܝܬܐ ܘܠܐ ܢܣܩܢ ܥܠ ܠܒܐ 18  ܐܠܐ ܢܚܕܘܢ ܘܢܕܘܨܘܢ ܠܥܠܡ ܥܠܡܝܢ ܕܒܪܐ ܐܢܐ ܡܛܠ ܕܗܐ ܒܪܐ ܐܢܐ ܠܐܘܪܫܠܡ ܕܝܨܐ ܘܒܗ ܐܚܕܐ 19  ܘܐܚܕܐ ܒܐܘܪܫܠܡ ܘܐܕܘܨ ܒܥܡܝ ܘܬܘܒ ܠܐ ܢܫܬܡܥ ܒܗ ܩܠܐ ܕܒܟܬܐ ܘܩܠܐ ܕܝܠܠܬܐ 20  ܘܬܘܒ ܠܐ ܢܗܘܐ ܬܡܢ ܛܠܐ ܝܘܡܬܐ ܘܣܒܐ ܕܠܐ ܢܡܠܐ ܝܘܡܬܗ ܡܛܠ ܕܛܠܝܐ ܒܪ ܡܐܐ ܫܢܝܢ ܢܡܘܬ ܘܐܝܢܐ ܕܚܛܐ ܒܪ ܡܐܐ ܫܢܝܢ ܢܬܠܝܛ 21  ܘܢܒܢܘܢ ܒܬܐ ܘܢܬܒܘܢ ܘܢܨܒܘܢ ܟܪܡܐ ܘܢܐܟܠܘܢ ܦܐܪܝܗܘܢ 22  ܠܐ ܢܒܢܘܢ ܘܐܚܪܢܐ ܢܬܒܘܢ ܘܠܐ ܢܨܒܘܢ ܘܐܚܪܢܐ ܢܐܟܠܘܢ ܡܛܠ ܕܝܘܡܬܗ ܕܥܡܝ ܐܝܟ ܝܘܡܬܐ ܐܢܘܢ ܘܐܝܠܢܐ ܘܥܒܕ ܐܝܕܝܗܘܢ ܢܐܟܠܘܢ ܓܒܝܝ 23  ܠܐ ܢܠܐܘܢ ܠܣܪܝܩܘܬܐ ܘܠܐ ܢܘܠܕܘܢ ܠܠܘܛܬܐ ܡܛܠ ܕܙܪܥܐ ܐܢܘܢ ܒܪܝܟܗ ܕܡܪܝܐ ܗܢܘܢ ܘܒܢܝܗܘܢ ܥܡܗܘܢ 24  ܘܥܕ ܠܐ ܢܩܪܘܢ ܐܥܢܐ ܐܢܘܢ ܘܥܕܠܐ ܢܡܠܠܘܢ ܐܫܡܥ ܐܢܘܢ 25  ܕܐܒܐ ܘܐܡܪܐ ܐܟܚܕܐ ܢܪܥܘܢ ܘܐܪܝܐ ܐܝܟ ܬܘܪܐ ܢܐܟܘܠ ܬܒܢܐ ܘܚܘܝܐ ܥܦܪܐ ܠܚܡܗ ܘܠܐ ܢܒܐܫܘܢ ܘܠܐ ܢܚܒܠܘܢ ܒܟܠܗ ܛܘܪܝ ܩܕܝܫܐ ܕܩܘܕܫܝ#3# ܐܡܪ ܡܪܝܐ܀ 

1  ܗܟܢܐ ܐܡܪ ܡܪܝܐ ܫܡܝܐ ܟܘܪܣܝ ܘܐܪܥܐ ܟܘܒܫܐ ܕܪܓܠܝ ܐܝܢܘ ܒܝܬܐ ܕܒܢܝܢ ܐܢܬܘܢ ܠܝ ܐܘ ܐܝܢܘ ܐܬܪܐ ܕܢܝܚܬܝ 2  ܗܠܝܢ ܟܠܗܝܢ ܐܝܕܝ ܥܒܕܬ ܘܕܝܠܝ ܐܢܝܢ ܗܠܝܢ ܟܠܗܝܢ ܐܡܪ ܡܪܝܐ ܘܒܡܢ ܐܚܘܕ ܘܐܥܡܪ ܐܠܐ ܒܢܝܚܐ ܘܒܡܟܝܟ ܪܘܚܐ ܕܙܐܥ ܡܢ ܡܠܬܝ 3  ܕܢܟܣ ܬܘܪܐ ܐܝܠ ܗܘ ܕܩܛܠ ܓܒܪܐ ܕܕܒܚ ܐܡܪܐ ܐܝܟ ܗܘ ܕܩܛܠ ܟܠܒܐ ܕܡܩܪܒ ܣܡܝܕܐ ܐܝܟ ܕܡܐ ܕܚܙܝܪܐ ܕܡܩܪܒ ܠܒܘܢܬܐ ܐܝܟ ܗܘ ܕܡܒܪܟ ܠܦܬܟܪܐ ܐܦ ܗܢܘܢ ܐܬܪܥܝܘ ܒܐܘܪܚܬܗܘܢ ܘܨܒܬ ܢܦܫܗܘܢ ܒܦܬܟܪܝܗܘܢ 4  ܐܦ ܐܢܐ ܐܨܒܐ ܒܒܘܙܚܗܘܢ ܘܐܦܪܘܥ ܐܢܘܢ ܥܒܕܝܗܘܢ ܥܠ ܕܩܪܝܬ ܘܠܝܬ ܕܥܢܐ ܘܡܠܠܬ ܘܠܐ ܫܡܥܘ ܘܥܒܕܘ ܕܒܝܫ ܩܕܡܝ ܘܓܒܘ ܡܕܡ ܕܠܐ ܨܒܝܬ 5  ܫܡܥܘ ܦܬܓܡܗ ܕܡܪܝܐ ܐܝܠܝܢ ܕܙܝܥܝܢ ܡܢ ܡܠܬܗ ܐܡܪܘ ܠܐܚܝܟܘܢ ܣܢܐܝܟܘܢ ܡܣܠܝܢܝܟܘܢ ܡܛܠ ܫܡܝ ܢܫܬܒܚ ܡܪܝܐ ܘܢܚܕܐ ܒܚܕܘܬܟܘܢ ܘܗܢܘܢ ܢܒܗܬܘܢ 6  ܩܠܐ ܕܕܠܘܚܝܐ ܡܢ ܩܪܝܬܐ ܘܩܠܐ ܡܢ ܗܝܟܠܐ ܩܠܗ ܕܡܪܝܐ ܕܦܪܥ ܦܘܪܥܢܐ ܠܒܥܠܕܒܒܘܗܝ 7  ܥܕܠܐ ܬܚܒܠ ܕܝܠܕܐ ܘܥܕܠܐ ܢܡܛܘܢ ܚܒܠܝܗ ܘܬܦܠܛ ܕܟܪܐ 8  ܡܢ ܫܡܥ ܐܝܟ ܗܕܐ ܘܡܢ ܚܙܐ ܐܝܟ ܗܠܝܢ ܕܡܚܒܠܐ ܐܪܥܐ ܒܝܘܡܐ ܚܕ ܘܡܬܝܠܕ ܥܡܐ ܒܫܥܬܐ ܚܕܐ ܡܛܠ ܕܚܒܠܬ ܘܝܠܕܬ ܨܗܝܘܢ ܠܒܢܝܗ 9  ܐܢܐ ܝܗܒܬ ܣܘܟܝܐ ܗܢܐ ܘܠܐ ܡܘܠܕ ܐܢܐ ܐܡܪ ܡܪܝܐ ܕܠܡܐ ܠܐ ܗܘܐ ܐܢܐ ܡܘܠܕ ܐܢܐ ܘܟܠܐ ܐܢܐ ܐܡܪ ܐܠܗܟܝ 10  ܚܕܘ ܒܐܘܪܫܠܡ ܘܕܘܨܘ ܒܗ ܟܘܠ ܪܚܡܝܗ ܐܬܒܣܡܘ ܥܡܗ ܒܒܘܣܡܐ ܟܠ ܕܗܘܘ ܒܐܒܠܐ ܥܠܝܗ 11  ܘܬܐܢܩܘܢ ܘܬܣܒܥܘܢ ܡܢ ܬܕܐ ܕܒܘܝܐܗ ܘܬܐܢܩܘܢ ܘܬܬܦܢܩܘܢ ܡܢ ܥܘܫܢܐ ܕܐܝܩܪܗ 12  ܡܛܠ ܕܗܟܢܐ ܐܡܪ ܡܪܝܐ ܗܐ ܪܡܐ ܐܢܐ ܥܠܝܗ ܫܠܡܐ ܐܝܟ ܢܗܪܐ ܘܐܝܟ ܢܚܠܐ ܕܓܪܦ ܐܝܩܪܐ ܕܥܡܡܐ ܬܐܢܩܘܢ ܘܥܠ ܦܪܝܘܬܐ ܬܫܬܩܠܘܢ ܘܥܠ ܒܘܪܟܐ ܬܬܪܒܘܢ 13  ܐܝܟ ܓܒܪܐ ܕܡܒܝܐܐ ܠܗ ܐܡܗ ܗܟܢܐ ܐܢܐ ܐܒܝܐܟܘܢ ܘܒܐܘܪܫܠܡ ܬܬܒܝܐܘܢ 14  ܘܬܚܙܘܢ ܘܢܚܕܐ ܠܒܟܘܢ ܘܓܪܡܝܟܘܢ ܐܝܟ ܬܕܐܐ ܢܪܘܙܘܢ ܘܬܬܝܕܥ ܐܝܕܗ ܕܡܪܝܐ ܥܠ ܥܒܕܘܗܝ ܘܬܘܒܕ ܠܒܥܠܕܒܒܘܗܝ܀ 15  ܡܛܠ ܕܗܐ ܡܪܝܐ ܕܡܪܝܐ#3# ܒܢܘܪܐ ܐܬܐ ܘܐܝܟ ܥܠܥܠܐ ܡܪܟܒܬܗ ܕܢܗܦܘܟ ܒܚܡܬܐ ܕܪܘܓܙܗ ܘܟܐܬܗ ܫܠܗܒܝܬܐ ܕܢܘܪܐ 16  ܡܛܠ ܕܒܢܘܪܐ ܕܐܢ ܡܪܝܐ ܘܒܚܪ ܒܗ ܠܟܠ ܒܣܪ ܘܢܣܓܘܢ ܩܛܝܠܘܗܝ ܕܡܪܝܐ 17  ܕܡܬܩܕܫܝܢ ܘܡܬܕܟܝܢ ܒܓܢܐ ܚܕ ܒܬܪ ܚܕ ܒܡܨܥܬܐ ܘܐܟܠܝܢ ܒܣܪܐ ܕܚܙܝܪܐ ܘܫܪܨܐ ܘܥܘܩܒܪܐ ܐܟܚܕܐ ܢܣܘܦܘܢ ܐܡܪ ܡܪܝܐ 18  ܘܐܢܐ ܝܕܥ ܐܢܐ ܥܒܕܝܗܘܢ ܘܬܪܥܝܗܘܢ ܡܐ ܕܐܬܝܬ ܠܡܟܢܫܘ ܠܟܠܗܘܢ ܥܡܡܐ ܘܠܠܫܢܐ ܘܢܐܬܘܢ ܘܢܚܙܘܢ ܐܝܩܪܝ 19  ܘܐܣܝܡ ܒܗܘܢ ܐܬܐ ܘܐܫܕܪ ܡܢܗܘܢ ܡܫܘܙܒܐ ܠܥܡܡܐ ܠܬܪܫܝܫ ܘܠܦܘܠ ܘܠܠܘܕ ܕܢܓܕܝܢ ܒܩܫܬܐ ܘܠܬܘܒܝܠ ܘܠܝܘܢ ܘܠܓܙܪܬܐ ܪܚܝܩܬܐ ܕܠܐ ܫܡܥܘ ܫܡܝ ܘܠܐ ܚܙܘ ܐܝܩܪܝ ܘܢܚܘܘܢ ܐܝܩܪܝ ܒܥܡܡܐ 20  ܘܢܝܬܝܘܢ ܠܟܠܗܘܢ ܐܚܝܟܘܢ ܡܢ ܟܠܗܘܢ ܥܡܡܐ ܩܘܪܒܢܐ ܠܡܪܝܐ ܒܪܟܫܐ ܘܒܡܪܟܒܬܐ ܘܒܩܪܘܟܐ ܠܛܘܪܐ ܕܩܘܕܫܝ ܠܐܘܪܫܠܡ ܐܡܪ ܡܪܝܐ ܐܝܟ ܕܡܝܬܝܢ ܒܢܝ ܐܝܣܪܝܠ ܣܡܝܕܐ ܒܡܐܢܐ ܕܟܝܐ ܠܒܝܬܗ ܕܡܪܝܐ 21  ܘܐܦ ܡܢܗܘܢ ܐܣܒ ܠܟܗܢܐ ܘܠܠܘܝܐ ܐܡܪ ܡܪܝܐ 22  ܐܝܟ ܫܡܝܐ ܚܕܬܐ ܘܐܪܥܐ ܚܕܬܐ ܕܥܒܕ ܐܢܐ ܕܩܝܡܝܢ ܩܕܡܝ ܐܡܪ ܡܪܝܐ ܗܟܢܐ ܢܬܩܝܡ ܙܪܥܟܘܢ ܘܫܡܟܘܢ 23  ܘܢܗܘܐ ܡܢ ܙܒܢ ܐܝܪܚ ܒܐܝܪܚ ܘܡܢ ܙܒܢ ܫܒܐ ܠܫܒܐ ܢܐܬܘܢ ܟܠ ܒܣܪ ܠܡܣܓܕ ܩܕܡܝ ܐܡܪ ܡܪܝܐ 24  ܘܢܦܩܘܢ ܘܢܚܙܘܢ ܫܠܕܝܗܘܢ ܕܓܒܪܐ ܕܐܥܠܝܘ ܒܝ ܕܠܐ ܡܝܬܐ ܬܘܠܥܗܘܢ ܘܢܘܪܗܘܢ ܠܐ ܕܥܟܐ ܘܢܗܘܘܢ ܕܘܡܪܐ ܠܟܠ ܒܣܪ܀ 

  

9999  ܫܠܡ ܠܡܟܬܒ ܢܒܝܘܬܗ ܕܐܫܥܝܐ ܢܒܝܐ ܡܫܒܚܐ ܕܢܒܝܐ 

